
Хизри Юсуповлис - 70 дусХизри Юсуповлис - 70 дус

               Хизри ЮСУПОВ

АВАЛ  ТУГЪЛА

ХІерли ахІенси манзил 
Кьисматли луша туснакъ... 
ТІярхъи балта – хІелкъахъес 
Нушала хьулла миллякъ.

                 * * *
ХІял балахъа гъабзала 
Дергъла буцІар гъазали, 
ПасихІкарла кагибдеш –  
Хапли бакІиб гьимили.

                * * *
Жярга тІентІлира бирар 
Нясбарес лебил кьумур –  
Ца вайбаркьла балбуцли 
Булъа хІянчила мугьур.

               * * *
ТІама ахъси биалра 
XIела хІяя агара –  
АхъсибегІ бирар тІама 
ХІехартала дамлара.

             * * *
УрхІлис пасихІкар виэс, 
Марли, гъамадси биэс –  
ХІуни барес хІейруси 
Вирулрину гІеббурес.

                * * *
Нястала гІибратуни, 
Багьтала бунагьуни –  
Жявли гІердиур нушаб 
УрхІла нукьсандешуни.

                * * *
Пикруми – гІябли сигти 
ГІякьлулизи кяхъибти –  
ХІялалси усхІелъахъа 
Дугила къараулта.

                * * *
Инса зулмукар – чурхдеш, 
ГІякьлула мурхьси цІябдеш. 
ИмцІали илизир сар 
Духъути такьсирчидеш.

                * * *
ГІяхІбаркь – уркІила уркан, 
Нуша урхІличи дилгьан. 
Нушазир малхІямдешра 
ГІяхІ барибхІели алкІан.

                * * *
ХІеръа, децІла гъяжличи –  
МутІигІвакІибсиличи! 
Илала кьуват бячІес 
ХьуликІусив гІяхІличи?!

               * * *
СахІерхибси сабурли 
СахІерху гуж-зулмули: 
Хъумкарту адамтани 
Ил хІекьдеш – гІягІнихІели...

               * * *
ХІяя – адабла хІячи – 
Саб хІялалси диванчи! 
БиргІябиргес хьул дугІла –  
Шурбулхъан жалладличи.

               * * *
Нуша – жалла дузабти 
Дахъ гьамадли сархути, 
Пахрули дицІилира 
ХІергъули гІямру кахти.

               * * *
НасихІятуни урхІлис 
Урхьницад дуртІулира, 
Амма ругерцадалра 
Сасес хьулхІедикІулра.

               * * *
Ухънадеш хапли ляркьян, 
Тяп цаибси дяхІиван –  
Бахълис пасихІдеш хІеху 
Илда берхІили нурван.

                * * *
Бархьдеш, кІантІиси мурчІван 
БулкІан, амма хІябялчан –  
ДигхІейгухІелира наб 
Барх кабирар, дяхІцІиван.

                * * *
ХІела яхІ мутІигІбаррив? –  
ХІезиб саб хІела ари. 
Я давлала, я цІакьла 
Агара илцад ахъри.

                  * * *
Кахси саб мехІурси жал – 
Гьими-кьясдешла ханжал: 

Дурхъати гьалмагъдешла 
Илар гъамдирар ажал.

                  * * *
Дардла умцла агара,  
Агара талихІлара... 
Халаси игъбар саби 
Илди яргадикІнилра.

                  * * *
Детихъур жагьдешла пухІ –  
Лябкьян гІебшнила танбихІ: 
Ухънадешли гьадирхьу 
Жапати суал-сияхІ.

                  * * *
Хьуланала хьамхьала 
Биэс дунъя нушала –  
Нушазибад булхъуси 
ХІергъили хІял гІямрула.

                  * * *
Пикруми – гузетличир, 
ГьанкІагри – дузабличиб, 
Дахъ духъяна дугурби 
ГІяхІладли сари набчир.

                  * * *
Лезми бухъянкабиуб 
ИшбархІи – гІякьлуличиб... 
Гьалмагъ гьайиахъубра 
Гьимила айгъирличив.

                ***
Пикрума гІякьлула дякь 
Миъбаливан бариб пІякь –  
ХІябилра детІили лер 
БекІлизирти илди вякь!

Тавсултан СЯГIИДОВ

ГIЯРАЛА МУЭР

ГIяралис  муэрлизиб
Цугбикили саби бецI.
ГIярализи хъунцIбарли
Бурили саб сунна децI:

«Цулбазибад вайлира,
Агара дугели гьанкI.
Кьяшлизибра занзи хеб-
Башулра бикIули балкI».

Пенсия кабихьахъес
Бякьунрагу синкачи,
ВанцIбухъи, арцахъурра
Занзба бакIиб чIянкIличи:

«ХIед пенсия бирусив,
Бунагьунала тIагьа?!
ЦIаххIебизуру бакIес,
СатхIебукили кигьа?»

-МукIурли сабра ,гIяра,
Дарира чумра бунагь.
ГIямрулизир чумилра
ДакIиб набчира балагь.

«Дунъя булъан» бикIигу,
Буи саби наб гьанна.
Ну ишцад гIязаббуркIес
Лебара се багьана?.

Нургъба тIутIубикIули,
СимкьбикIули саби бецI.
ГIярали бурул аргъес
Бирули саби ил кец.

-ХIу илцад кIантIуч биъни
ХIебалира нуни бецI.
Буиши бисаллира
Яни кьяшми дерхиб цIерцI.

ХIелакIун лусеннизиб
Къалагъуна пукьа леб.
Занзи абитIес вирар,
КьакьамабикIуд лебгIеб.

Гурдачил лякьир бара
КахIевлад  хIу я  гушли.
ДуцIли букьен иличи,
Балхарину гьарушли.

-ГIянцIра биублира ну
ХIергъулра хIела гъайла.
Агара бируси ну
НигIматунала пайла.

Гурдара нуни сабри
Балхуси зярхIси диъли.
Набзи бикIули саби 
«Буэн бужули ниъли!»



6

Ниъли бужес къачарав?!
Гурда саб дукаркIули.
Къуйрухъ лебгу дилара,
Пайда ахIен лугули.

БукIунала хурани
Чеббяхъибгу байхъала.
Чебаадри балкIа бяхI
Разибиуб гурдала.

КIел дусалра иличи
Ну бякьунси ахIенра,
Савгъат агарли букьяс
Кьабулра х!ебирура.

Гьаригу, дила бузи,
ХIуниалра абитIа
Ца кьяшлизибси занзи,
Гьабуциб бецIли качIа.

Занзилизи атIахъун
ГIярали сунна цулби.
«Сахъдеш бирисгу» или,
Вякьаиб далкIа хIулби.

Ил замана хьанцI бецIли
Абхьиб цулба бицIиб кьак.
Хапли илаб къяббердиб
Ил гIярала кахси гьанкI.

ЛихIби булан пакьирла
Руржули сар дяръили.

Хамха саб саруркIули
МиъбяргIибси майали.

КачIуба хахамбариб
Мерличибал сунна бекI.
БамсурхIеливан гъариб,
БикIулри ил ахъли гьерк.

-Вайти муэрти нуни
Чедиулра зумали.
Сабаб селизиб сабил
Бурес, рахли тIумали.

Алавчарли хIербизур
Кьадалиубад гIяра.
ХIясиббариб бяхIчили 
Тупангла кахси хIяра.

ЦIерцIван кункли тIяхIбухъун
Зумати кьадубази!
Чина бикибал пакьир
Хьарбаая дягIлизи.

Илдигъунти сар гIямру
Я берцуди агара.
ГIярас биубси нуни
ХIушаб бархьли бурулра.

Сахъдешлис саби гIяра
ХIулби гьаргли бусуси.
Кункти кьяшмархIели саб
БецIлизи хIебиркуси.

ГIяйша КЬУРБАНОВА

НЕШЛА МЕЗ

Даршдусмазир акIубти 
Дарган наслубала мез, 
ХIуша хIедалутала 
ДахъдикIулигу гъай-мез. 

ГIямрулизир кьисматван 
Наб букьурли даибти, 
БегIла гьалабси гьигьван 
ХIилизир тIинтIдиубти,

Нешла хIялал а ниъван 
Дигиличил дагьурти, 
Гардла малхIям далайван 
Дагърилизир далгунти, 

Шарабла урунжливан   
Милиги ахъахъибти, 
Азихъла бутIаливан 
Набзи кьуват кертIути, 

Дай уркIилис дарманван 
Дардлис сабабдирути, 
Шурми-ургаб тIамаван 
Аргъайзир гIералгьути.

ВегI акIубси ВатIанван
Даргантас дигахъули,  
Калабая, нешла мез,
Наслубани руркъули!

ДАРД  МАБАГЬАБИ ХIУНИ

Нуша шаддирахъули
ХIед хIу гьанхIериркуси,
Нушаб къияндикалли  
Мякьлар камхIерируси.

ХIед кьисматли баибси
Лебтачил барх буртIуси,
Агрилизир риадра,
Ламус барес гьалакси,

Гьарахъти пулантира
Гъамтиван бигахъуси,
ГIяхIбаркь барес риадли,
ТалихIлизи буйгIуси,

Нуша хIевсули лерай,
ХIули кьяпIхIебарибси,
Нуша хIеделкъи лерай,
Дубша кьякь хIебухибси,

ЧатIали жибхIналаван
Нушала гьигь иргъуси,
Нушала дяхI дамкьалли,
Чарх шишимта игуси,

Неш, хIела гьалаб гIурра 
Икрамбирулра нуни.
Лерти къайгъначиб имцIа
Дард мабагьаби хIуни!

НЕШ, ХIЕЛАЦАД ДИГИ ЧЕХIЕДАИРА

Рахъ белхаагарси набчи цайналра
ГIясириэсалра рирхIерируси,
Мучила кьякьцада кумекличира,
Мургьи гибхIеливан, харирируси,

Неш, хIелацад диги чехIедаира,
ХIурулгIинтази-барх буйгIутазирра.
ХIелацада сабур агни баласра,
Хабарли бурибти нартаназибра.

Гьанна нура-рархли неш риаслира, 
ХIечи хъарихъули, неш, ну лералра.
Хъябшли, ухьаличир даим риадра,
ХIела дигили ну цIакьрирахъулра.

Ганз кацIес чархлизиб цIакь хIебургадра,
НасихIятла девли ну гIеррурцулра.
Алавла чебаэс нур кахIелалра,
Дигила нур хIезир чедиулира.

Адамта сецадла дусми деркIалра,
Нешличи хIяжатли кавлан мурталра.
Рахъ хамли, бекI ахъли рашуси нура
ХIела гьалар гIурра кьукьмусриркулра.

ХIЕЛА ХIИ САР, ДУДЕШ, НАБЗИР ДУЗУТИ

Дунъяла мягIни-хIял дагьес дигули,
ДурхIяла хIулба ну хIерризурхIели,
ХIурхъла санбазивси хIу сайри, дудеш,
ГIямрула чебяхIдеш наб гьаргбарибси.

ТIерхьали белкунси хъатлар далхути
Жанагар гежбара цIуръа мукьарра
Кьарлизир думхIули чедаибхIели,
Багьурра: се сабил бузери хIела.

Къукъу-рямкьли, дудеш, уруххIерили,
Шах-сирисли, забли вамсхIемсахъурли,
Адамдеш дихIули, гIямру деркIибси,
Аргъира, ну хIечи риъни мешуси.  

ГIЯМРУ ДАРСХIЕЙКIЕС ХIЕЙРАР

– ХIера, иш дила хIусбулхъ,
РиштIахIели рашуси,
«Шичи аркьулра!» или
Мурталра реткайхъуси…

ХIехарахIели нуван,
БиштIати хIязлизиб саб,
Тякбухъи, гербулхъули,
КъулдумегIбикIули саб.

– Гьаригу, карулхъасра, –
ДурхIначи гъамрирулра.
Рурсби махбикIули саб:
– ТIашризи, кариркудра!

– Карикасли карикас –
ХIушара каркулрагу.

Лерил ибкьдизадалли,
Ахъруцес диишагу…

Къадалабси миъличир
Гъяйличир ну урцулра!
Агь, дурхIядеш, дурхIядеш,
ХIябра мурити лерра…

Миъ-ургабси къаркъаличи
Гъяй саби гачбиркули,
Мурхьси дардличил набзи
ХIусбулхъ бархьбалтахъули.  

Инсан сели виркьалра,
ДурхIядеш калес хIейрар…  
ГIямру дарсдикIахъули,  
Дусми архIешес хIейрар.

БАРХЬДЕШ БАРГЕС УМЦIУЛИ

Бархьдеш баргес умцIули,
ГIямрура харждарира.
ГIямру аргъес дигули,
ГIурра гьанкI агарлира.

«ЧебяхIтази» буйгIути 
УбяхIли уббургулра.
«ЦIакьтани» цIакь агарти
«БибгухIи», хIякрилзулра.

ХIялалтала сабурли
ХIяйранра рирахъулра,
ЯхI-ламусла беIтани 
Харира рирахъулра.

Адамтазир адамдеш 
Калаб или рулгулра.
Адамдеш цIидикIалли,
Шаддиэсгу гIямрура…

Аминат ХIЯПИЗОВА

БАРХIИ АХЪИЛИ АХIЕН!
 поэма

Лебси саб гьарил белкIла,
БехIбихьуд я  багьана.
Ил гьир саб хIела рухIла,
Игит чи виаллира.

БелкI ахIен иш гIядатла,
ГIямру сари рурхъути.
ГъятIаибси улкала,
Дяхъи саби рурцIуси.

Чус урчIемцIали ибти 
Дусми сарри дакIили.
Сари чармадиарти
ЛутIи хьулчи деркьили.

Базарла масван,ВатIан
Бицилри держлукьуна.
Къурба диъван буртIулри
Вершаба халкьла хазна.

СССР-лис мартала
Дурцахъулри мухIлуби.
Арцес гьуцIбухъунтала
Чердирхъулри дуклуми.

Берцуди хIебургулри,
Халкьли гIямал буунти.
Гьеч гIядатла ахIенри,
Чедибтала буюрти.

ЦабехI буулри, саби
Мазаван гьусбирахъес.
Чула ярга баайчи,
Бала-диълис белгьахъес.

Бахъ-бахъал мукIурлири,
Урчи унцван бубгахъес.
Чула ахIи, арц-мургьи,
Халахарла думгахъес.

Улали декьван, гIялам
Ургьулири кIел шайчи.
МехIе камти шурбухъун,
БусагIят душма шайчи.

КъяйцIдухъун гаши-дягIи,
Дургъбас гIергъи агарти.
«ЦIулкьям» агъу гъудурти,
Дурхьулири Западли.

Бушла гIяргIначи хъарли,
Къия халкь зягIиплири.
Дармайс варъа бурчути,
Лерил мирхъи дубкIулри.

Хабарагар бебкIали,
Бургулри марти гъубзни,
ДягIван бухIнабухъири,
ВатIайзи душма хъярчни.

Ил балагь бяхIхIегибси,
Аги цалра унабурхI.
Лебли биалра, илди
Сабри гьанна душман урхI.

Дурзам арбукиб, дудеш
ВебкIиб СССР-личил.
Калунра урхIла хъулир,
Ну зягIипси нешличил.

Рирхаэс хIерирули,
Марайси хIекьдешличи.
Агарси ВатIайс марти,
ХьаррикIира узбази:

Сепайда , лехIдешцунри,
ЧIярбикIуси хIулбазиб.
ВатIан бицнила децIри,
ЦIубхъбикIули хIилизиб.

Кахси муэрлизирад,
Чераргъес дигусиван.
УмцIира , халкьлизибад,
ГIяхIси гъай иргъусиван.

ХIякьикьат марбирули,
Марайлири лебилра.
ЯхIличил хIербирули,
Бурги нуван илдира.

Чина букьес дирара,
ВацIа бигуб мицIираг.
ЧинаряхI чарряхъясра,
Гьалаб къада, гIелаб лаг.

«ТIанил лаг битIакIахъес»
Чедив чилра агара.
Балагь батурли арцес,
Я дуклуми агара..

2 БУТIА

ИлхIели рагьурсири,
Нуни ахIерси ГIяйшат.
Берцуди ретаурси,
Дард цаси, Аллагьли рат.

Дергълизив ургъанванри,
ГIяйшат итди дусмазир.
ЗугIлуми дахъал лерри,
Халал хъалибарглизир.

ХIялалси идбаглацад,
Лерри жавабкардешра.
Бахъли чекахIейсути,
Лерри тIалабкардешра.

ГIязизтала агруми,
ВатIайзирти гIузрурти,
Улкала дарсдешуни,
Ца сунезир дарцлири.

Бурцулри ВатIа лебдеш,
ВегIдешлизи цIакь лебта.

Дирцулри ВатIан ва неш,
Вершабачил муштарта.

ДурхIнала азархана,
ГIяйшатла биштIал Дунъя.
Базарла масван илра,
Каилри вачарлизи.

ХIукуматла лебдешри,
ДурхIнас къулухъличибси,
Поликниника сабри
Ил, бахъал халкь бузуси.

Лебри гIяхIцад инкарти,
Ил чус барес дигути.
Къадагъа агар хури,
Лерли чула имканти.

Гъармукнала кьялшуби,
ГъамдикIни балухIели.
БуцIазибад мазаван,
Бузути сабри тирхьли.

ХIянчурби керисухьал,
Ант эс вируси аги.
ГIяргIниванри пукьалар,
Куч-кишдарайчи хIерти.

ИлхIели бемжур дяви,
ЦIябдешла ва шалала.
Ярагъ лерри чIумати
Дагьри ва рухI ГIяйшатла.

Дерцахъиб лебталалра,
ХIянчурби, азархана.
Батахъур гъармукнази,
ДурхIнас улкала хазна.

Лебри уркIаибтира,
ГIяйшатла гъабзадешли.
Баркалла бикIутира,
Кьадри, кьимат аргъили.

Жаллизив абзикеси,
Цалра хIяким угаги.
ГIяйшатливан хIебали,
Илда улкала аги.

ГIяйшат карииб хъулиб,
Гьар бархIи маджлис бири.
Масъулти ирзи илар,
БекI тухтурличир ахIи.

Цалис ца ургабухъи,
ИхтилатбикIи бахъхIи.
ГIяйшатлис барх бузути,
Ца хъалибаргван бири.

ГIякьлу гIягIнилив, бури,
Гьарил зугIяла  ирзи.
Къахъла гIелаб вайси гъай
Цалисалра хIебури.

ЧедихIяртдеш я къяна,
ХIянчилизир хIедалти.
Илди дакIударибси
Жавабличи витIикIи.

ГIяйшатли ибсиличи,
ГьимбукIес се хабара.
Черрерхи , хатIа саби
Илди  тиладибикIи.

Савли бархIехъ салам гес,
Нешличиван гьаббикIи.
ЦабехIли чула мардеш
Мардарес хъями дири.

ЧатIниван вичIирбикIи,
ХIулбази хIербикIули.
ЦацабехI уркIилизи,
АбацIес бекIбиубли.

ГIяйшат илдачи рирхи,
Тяп сунечи сариван.
Мурталра уркIи гьаргли,
ГIязизти дурхIначилван.

Умхьнира далли сейфла,
Дири барх бузутазир.
ГIяйшатличи кьясдешла,
Илбис гьирбикIутазир.

Лебри, кьиркьирдешла кьикI
ДигIяндарес балути.
Чузиб кьясдешла миликъ,
АлкIукад барх акIубти.

Дахъ гIявати,бизити
Мез дала илдигъунта.
Мякьлабтала децI-дардла,
Чус авара агарта.

Кьисматличил баришси,
ХIедирар лагълизирра,
Ламартличил вашунси,
Ялавкардеш юлдашла.

Урми ургар Бацгъуна,
ГIяйшатлис гьандеш аги,
Илдигъунти лебнила.
Бурухьал я рирххIери.

3 БУТIА

ИтхIели ГIяйшатличи
Цалра дякь кьарли хIякьи.
ГIякьлу бурахъес балли,
ГIялимличиван баши.

Някъли някъ кабердести,
Гъубзни хIянчи агарли.
Мер-мерлаб багьарлири,
Напакьа бучес кьасли.

Тухум, шанти, ралути,
Иличила бакьибти
Гушти садакьаличи,
ЗягIипти дармунтачи..

Ишар кьацIван нунира,
ЦIакь ва умут деркунра.
УркIила гьав ва гъира,
Чуйна сагадиуба!

ГъятIбиибси улкаван,
Дардра нушала цари.
Галга батур кIариван,
Бурямли гьайдарилри.

МутIигIдеш агар уркIби,
ВатIан гьанни дисулри.
СССР белгьун дисли,
Гьарил биркIан усулри..

Ил дардли цабарибти,
ЦархIилтира лебтири.
КахIерхули дурути,
ГIурра цугдиркутири.

Илди гьунибаъниби,
Сарри биштIал партия!
Душмантачи къаршиси,
Сабри революция!!

Чилра архIявкьун,балас
Ишавад уркIи бацIли.

Калтира дакIибтиван,
Гьунгелтани дицIили.

Машгьурриэс ахIенри,
ГIяхIбаркьлума риркьуси.
Мяржли дерги ахIенри,
Питат мургьила мякьи.

АлкIукад машгьурсири,
АлкIукад давлачерри,
ГIяхIбаркьлумани риркьни,
Ил букьурла гIядатри!

ВатIанна хIялал ризкьи,
ГужлиурхIели девла.
Хабардерхур кьаламла,
ГIяйшатла ярагъ девла.

ВатIан бициб вершабас,
ЦабехI хъатIбикIухIели.
ХIяким-карим хIеили,
БалтIи уруххIекIули.

ГIяйшатла гьар девлизиб,
Бархьдешри чIярбикIули.
ВатIайс ламартбиубтас,
ЛягIнатри ту бикIули.

Жи сабри жагьилтази,
Биахъес духутили.
Адаб яхI, гIядлу зегъа,
Калахъес умутили.

Аргъахъес кьадри кьимат,
СССР-ла цадешла.
Багьахъес нуша диъни,
Дурхъаси насаб кьамла.

НасихIят гIерхIейсахъес,
УряхIдешуни гIурхIла.
ДяхI шалали диахъес,
Гьалар бегIтала рухIла.

Гьар тугълизиб ГIяйшатли,
БалтIулри кIибяхIянти.
Хайри камси мерличи,
ГIядатлис ганз хIейхъанти.

ДалтIулри харабатдеш,
ГIямру жяргадирути.
ДалтIулри гъармукадеш,
Ванза хараббирути.

Сархиб «Мургьила чIака»
Гъабзадешла орденра.
Игитри бузерила,
СССР-ла манзилла.

БегIла халал сархибдеш,
Халкьла ургаб хIурматри.
ГIяйшатла ил жагадеш,
Даршлис баари лебри.

Бахъалри хIяя хIегъти,
ХIякимдешла тахличиб.
Бисахъули бурхьути,
БакIибти бусравличил.

Чучила гапбикIалри,
Къянбала гIердурцути.
Чус далайхIедикIалри,
Булбулти гIянддикIути.

Илдачилри ГIяйшатла,
БегIлара кьяркьти жалти.
Жагадарес рузулла,
Халкьла гIямру жапати.

Гьандуршулри тарихла,
Гьарли марти баянти,
СССР лис акIубла,
ДяхIяэс чебуркъубти.

Дургъба дуун шагьурти,
ТIашдатес бузухIели.
Берк-берж, бекIахълис багьни,
Лагдашули хIедири.

Гъубзниван дурабухъи,
Хьунул, дурхIя ва рузи.
Душмай дигуб ванзурби
МицIирдирули бузи.

ТIашхIеиб мегьла устна,
Жагьаннабгъуна пушни.
Ярагъри даршудешла,
Гьанна илар дирути.

Уршби, узби алхунта,
ДукI-дураз дузахъулри.
Муйли чархIебухъунта,
Мирш-кьякь някъла касилри.

Гьар бархIи гIяхIдулхъулри,
Инса яшавла шуртIри.
Кахси тдушман хIяклири,
Дашули дубша шуртри.

БелчIуди арадешлис,
Арц гIягIнили ахIенри.
ГIялам халкьла гIягIнубас,
ВатIан къарауйчибри.

Дузулри заводуни,
Духъулри хъуми, унхъри,
ВатIанничи дигили,
Лугулри халкьлис ахъри.

ХIебири гьаннацада,
ИтхIели шаддикь-гIярга,
УркIецIира дигира,
ДикIули даим ярга.

Ит алжанала бутIа,
Сабри нушала ВатIан.
Дяв агарли, вершаба
Гъамвариб ила душман.

ВерхIцIали дус узули, 
Ваиб жаллад мурадли.
УхIнавхъун ил ВатIайзи,
Вершабачи мурдали.

КъирхIедариб къурайли,
Кадатур мурхьти мякьи.
ВатIан бицес муштарти,
Мурдар жакьни баргили.

Ил бархьдеш наслубази,
ХIебахьахъес дигути.
ШайтIа кьапIницад лебри
ВатIа бухIнаб вершаби. 
ГIяйшатлис мугьлат аги
Рузес, лукIес, хIерриэс.
КIибяхIянта балулри,
ХIебирни урухрарес.

ВатIаннис мардешла цIа,

ХIедилшалра манзилта.
Ца мурчIлизибад вацIа,
ХIянчи саб заманала.

УркIиличир дяркъурси,
Тарихла лерил дурсри.
Ленинна партияли,
Ряркъурси игит рурси.

Дуклумани чIакаван,
Ахърурцу асилдешли.
Машгьурриру шягIирван
ПасихIдешла мурхьдешли.

4  БУТIА

Шакдеш аги ГIяйшатлис,
Гъагулти гъамдикIнила.
Илдазир марка ахIи,
ДекIти хъябхъя лернила.

Тяп унзаван, уркIира
Гьарглири чус ГIяйшатла.
Иргъув уркIи нешлара,
ВерхIел бяхIла шайтIунта.

Шакриркив шилтахъличи,
Рахъ сари рирхутала.
ДулекIван уркIиличи,
Гъамли кабатуртала.

МилигхIели, шарабли
МехIлабад балхутала.
Чус къияндикибхIели,
Сунечи башутала?!

Мер буцес дигутира,
Лебри алав лукьули.
Гьарил бариб гIяхIбаркьла,
ГIелаб жерши итули.

Лебри гьими-кьясличил,
ДяхIлизи байбикIути.
Някъбазир «нясдешличил»,

Савгъат гьалабурцути.

Гьарил дев дяхъи саби,
УчIан, иш бутIализиб.
Севан ламартла бяхъли,
Къел далтулил чархлизир.

Тяништи сари набра,
Ламартдешла кьудкьудеш.
ДакIу-гьаргси душмайра,
ХIейру илди уряхIдеш.

Сунела някъбазирал,
Биринжли далхул лагьни.
Рирхарив ГIяйшат рузи,
Сари бикIалра къянби.

ЧяхI- заб дарес я хъябхъя,
Къукъу-къяйк иру гIяршли.
ГIяйшат рицибси  хаин,
Рузулри дигIян гIяшли.

Бицибсири илкьяйда,
СССР вершабани.
Ца бархIи ГIяйшатлира 
Даргиб унза гIекIили.

УркIрухъун, ряхIягили,

Кьяркьси хIякьикьатличи.
Дугьаризур дяхI-дяхIли,
Сунес бахъ ахIертачи.

Ца инсайс ишди унза,
Нуни кьяпIхIедарира.
Гьаргсири хIушаб дила,
Унза кьяйда уркIира.

ВяхI,иш се гIяламата,
Дарсдарили мегь булан?
ГIекIахъес дила унза,
Барибсив чили пурбан?

ХIер дигIянабирули,
Дитибти житниванри.
Арцлис илдани, марли
БегIтира бицес бири.

Лерри илар «БекI тухтур»
Арцлис къулухъ асибси.
Азархана ва «тухум»,
Барсбарес ралризурси.

Сунес дигута риркьес,
Ишаб илис бетхIеур.
Асес я урухрарес,
ГIяйшат хIерирни багьур.

Амма , баргиб инкарти,
ГIяйшатличи къаршити.
Ламарт хIядурбирулри,
ДигIяй учибиркули.

БегIлара къахъбяхъести,
Кьакъгьабли дурабухъун.
Къакъбунала дирути,
Къунбала хIеркI цIахбиуб.

Кайзур хIябра дурхъали,
Илдачилти гьалмагъдеш.
Дарибтиван хъяшали,
БуцIар цIаличи гъамдеш.

РурцIуси дяхъи кьяйда,

ГIядабли каргьар тугъи.
ХIейгулри гьандушесра,
ЦацабехIтала уми .

БиштIал занзи атIалра,
Севан рурцIара хIуйзиб,
Ламарт гьалмагъунала,
ХIерурцIару хIилизиб?

Уркъубяхъ я диргала,
ХIедариб цалисалра.
Сунела уркIрухънила,
Дазу-ахир хIейалра.

ХIекьли рархьси уррухъун,
Илди мезлис диванчи.
Гьарилличил гъайрухъун
Саби урузбиайчи.

Дахъал суалти калун,
Жаваб гес хIебиубти.
Судьяс тамай цIахбиуб,
Ламартличил башунти.

Бархьдеш кабилзахъули,
Лерил гIямру рузуси.
Судьяни иб илдази,
ХIулбази хIеррикIули.

ДяхI агара хIушала,
Кубцри сари дабагъла.
ХIушачил рарх рузнирв,
Халал яхI саб ГIяйшатла.

Сепайда, хIергъидая,
Сегъуна игъбар сабил.
ХIушала гIямрудизир,
Адам лерни илгъуна.

ХIушаван ахIи сецад,
Адамдешлизир ахълил.
УряхIти питначирад,
Секьяйда ил гьарахълил!

Гьанналиуб ишгъуная,

АнцIбукь наб цугхIебикиб.
Диуб дургар чумилра,
Амма, ца бурес мер леб.

Сунела урдулизи
Чарухъунси Одиссей!
ИтхIели, вершабази,
Илини дурибти гъай..

Ламартлис барсур бицIес,
Кьас агара ГIяйшатла.
ЧIакенанм  камли дакьес,
Къянбала дацIти накьра.

Вершабала ламартли,

Дебш кертIибсигъунари,
ПасихIдеш мурхьдиубли,
ГьатIи ибкьли лукIулри.

Гьар белкIлизир ухули,
Тарих сари мицIирти.
Кавлвн илди наслуби,
ГIякьлуличи буршули.

Кавлан шаладикIули,
Кьисматла аргъ бамкьуртас.
Дагьрила хазна саби,
ГIебалкIути букьуртас.

ЭПИЛОГ

ХIярхIя турли барибси,
Дяхъи хъасарар жявли.
Бахъ-бахъхIи мурхьбашули,
Кавлан барибси девли.

Амма, гIямрула бетуц,
ДекIарси саб ГIяйшатла.
Нясти мез дет-сад дирхъес,
Пикри – кьас агарсила.

Гьаларван дигичерли,
Сари ил адамтачи.
Тухтурван гIяшрирули,
Зяг!ипси Дунъяличи.

Ванаси х!ерли, девли,
КIапIбурцули сар ВатIан.
УркIи бисули хьалли,
Бехъубси СССР-ван.

Иш белкI биштIаси саби,

ГIяйшатла гIямру дурес.
ВацIа саби рикIули,
Ца галгала кIапIилис.

Дигулрив гьарли марти,
ГIяхIялдешла хIял багьес.
СихIрула тIабигIятла,
ХIура бутIала виэс.

Ваши, учIан, аркьехIе,
ГIяхIладли ГIяйшатличи.
ХIуруцIли чебиэхIе,
Минала трисанчи.

БужехIе зам-замлара,
Шурмазирад дашути.
ХъябруцбурцехIе халкьра,
Пагьму бархли акIубти.

               РабаданхIяжи  ЮСУПОВ

БАГЬАДУРТИ ДАРГАЛА 

Багьадурти даргала, 
Багьали ахъдуцаба, 
Дубуртиван Кавказла, 
ГIямрулира делкъаба. 

Вершали ши мадуаб, 
Мезли хъали мадуаб, 
ГIяхIла хабар ша башаб, 
Дус -къел даршили дашаб.

 Баркьудлума уршбала 
Нешла дяхI шаладираб, 
Рурсбала адуцала 

РабаданхIяжи Юсуповлис - 70 дусРабаданхIяжи Юсуповлис - 70 дус

Дудешлис хIели диаб. 

Къугъаси дарган къушум, 
Лагьналаван далгун къум, 
Дардагарси далайра
 УркIи аргъиб шалайра. 

Думсаб някъби -думсалли 
Мукърачир хъатIдикIули, 
Кьяшми думсаб -думсалли
Авидлизир дулхъули. 

  ХlУША – ГIЯХIТИ АДАМТИ 

Хlуша - гlяхlти адамти, 
Аллагьла Берхlигъунти, 
Архlяличивси гьункьяс 
Вецlну шурала Бацгъунти. 
Хlуша, гlяхlти адамти, 
Баракатла забгъунти, 
Гlягlнихlели кумеклис 
Зубра дархьибтигъунти, 
Уркlецlила - дигила 
Абала уркlигъунти,
 Гъабзадешла, сабурла 
Къаркъала къалагъунти 
Хlуша, гlяхlти адамти 

Яхlлара хlяялара, 
Хlушала гlяхlдешличиб 
Бургар дуньяла аркра. 
Гъай балгала - хlер нурла 
Куц - кабиз малаикла, 
Хlуша ганздикlул гьуни 
Диркьагу алжанала. 
Талихlли гlердуцаба, 
Игъбарли ахъдуцаба, 
Хlушани бирул гlяхlла 
Кирили кlапlдуцаба... 

РУРЦIУЛИ САБИ УРКIИ 

Рурцlули саби уркlи 
Абзур дяхъи аурли, 
Иш дунъяла авара 
Аргъай аргъес хleйрули; 

Хlейрулра барскъа дунъя 
Аргъес чина аркьулил, 
Се барес - се хlебарес 
Набчи  хъарлил ва хIерлил. 

Хlейрулра ну децIхlейкlес 
Я тlулбачи кьацlхlейкlес, 
Селра ахlенгу вебкlес, – 
Амма бура, - се сархес! 

Бубкlули саби гъубзни 
Хlергъуси гъазализиб, 
Гlянддиркули сар шими 
Бомбабала гавлизир 

Висулра,дила биса 
Дикьу, чlянкlли Аллагьли, 
Кертlути бархьдеш гьанни 
Сунесцун марси лагъли ... 

Ши я шали агара 
Дунъяличиб имцlаси, 
Иш балкlли саби или 

Бомбаба баргаэси. 

Амма леб угърашуни 
Нушалара урхlлара , 
Дурхъадеш хlебалути 
Дунъялара диннара . 

Бирибгу - сен хlебирив ! -
 Лерил даршули арзес, 
Чузир лерти адамдеш 
Адамтаван гьаргдарес,.. 

Лягlнатикlулра - лягlнат
 Лерил уряхIдешунас,
 Инсандеш - инсаният 
Чуни жяргадирутас. 

Хlейрус кайэс паргъатли, 
Хlейрус кайэс ну ватли, 
Дунъя биъхlебиалли 
Абзур даршули, батли... 

Рурцlули саби уркlи, 
Абзур дяхъи аурли, 
Иш дунъяла авара 
Аргъай дуцес хlейрули … 

УРУХКIУЛИ АХIЕНРА

УрухкIули ахIенра 
Иш дунъя батес - вебкIес, 
Аллагь, ну урухкIулра 
Дунъяличив хIериэс -
 Бунагьуни дахъдарес … 

УрухкIули ахIенра  
ЗягIипиркес - сагъирес, 
ИлхIели бурцулрану 
ЯхI - хIяяла умудеш – 
ИкI Аллагьла чевяхIдеш ... 

УрухкIули ахIенра 
Ну дунъякад ганзикIес,
Амма ну урухк Iулра 
Бунагьла гьунчи ваэс, 
Дин - тIягIят дургIедарес...

УрухкIули ахIенра 
БалкIсилис балкIси викIес, 
ГIягIнили ахIен дявти 
Шагьидла бебкIа баргес 
Тяп Адамван хIериэс … 

Амма ну урухкIулра 
Дунъялис мутIигIвакIес, 
Анхъ убатеси мерлар 
ВерхIдерхIла кIялгIни дарес, 
Илав къараул кайэс … 

УрухкIули ахIенра 

Иш дунъя батес - вебкIес,
Аллагь, ну урухкIулра 
Дунъяличив х Iериэс – 
Бунагьуни дахъдарес.  

БАГЬИ – ХIЕЙРУД 
ПАРГЪАТЛИ..

Лябкьялли талихl лябкьян 
Букlунна къушлизира, -
Ил хlебакlили кавлан 
Талхъа кlялгlялизира... 

Биралли игъбар биур 
Мискин исбагьилара, -
Лебсира гьуйчиб кавлан 
Ханна издагилара... 

Дунъяличицун гьуцlли 
Адамдеш урдатуррив!

 Вебкlибхlели букьурлис 
Ахъти кIялгlни датуррив!
 
Багьи, хlейруд паргъатли 
Ахиратлизи укьес, 
Хlейруд хlела мас-гlяя 
Хlечил ита ардухес. 

Иш дунъя хъямли кьалли 
Инсап - хlяя агартас, 
Дунъя авруша кьалли 
Канилацуна лугърас … 

   Зубалжат ГIЯМАРОВА

ПИКРУМИ

ХIера, арбякьун гIурра
Ца гьатIи дус гIямрула,
Халал хъярхъдеш агарли
ЛехIдеш бакIиб бархIехъла.

Жагал жагьдешла бархIи
Сабри илцад жагаси,
Хъумартахъур илини
Аркьул манзилла сягIят.

Ва, хIера, гьанагарли
Дуцира нуша хIекьли,
Ухънадешла кьялшуба
ГIеладяхI чархIейэсли.

Дунъя илгъуна саби
Унза кьяпIхIебируси,
ЦабехI бухIна башули
ЦабехI дура аркьути.

Нушабра гьанхIебирки
БегIти хIебирар или,
Къакъбяхъ гIямрулизибси 
Нушаб камбирар или.

Амма гIямрули лерил
Сунна мерла кадалта,
Алавчарли шурбухъи
Чарбиубли гIелабяхI.

ЧИНАР ДАРГИШАВ?

Чизи дуришав дугьби
ХIушази хIедурибти?
Чузир цахIнадикибти 
МицIирсиличи диги.
Чинар даргишав дугьби
ХIуша гьандиркахъути?
Сипат гьалабизурли,
ХIулби шинкIадирути.
Чинар даргишав дугьби
Неш паргъатрирахъути?

РурцIуси мурхьси дяхъи
ХIяна бетарахъути.
Чинар даргишав дугьби
УркIби чIумадирути?
Жагь гIямру къябдирути, 
Дургъбира тIашиути.
Чинар даргишав дугьби
ХIеблизир вавнигъунти?
Дунъяла гьар инсанна
Мурад бетурхахъути.

БЕЛЧIУДИ

Нешлизи хьарикIулра-
«Се бирусив, наб школа?
Ил белчIхIебелчIаллира
Нуни узес балулра».

ХIера, нешли паргъатли
Сунна мякьла катурра,
Касили цIуба кIапIи,
Сари ил хилтIрикIули.

Цаличи ца чебихьес,
ХIеркIличиб гуми барес,
Космослизи урцуси 
Халаси гами барес.

Халкь биахъес арали
Дуракайэс дармунти,
Багьудили бегIбирес 
Ветаахъес учитель.

ХIУ АГАРСИ МЕРЛИЧИР

ХIу агарси мерличир
Бегъубси гIиниз сарра,
ХIу агарси мерличир
ТIама агар булбулра.

ХIу агарси мерличир
Шин агар шинкьа сарра,

ХIу агарси мерличир
КьацI агар кьумур сарра.

ХIу агарси мерличир
Бялихъ агар урхьура,
ХIу агарси мерличир
БерхIи агар зак сарра.

ИКРАМ

Икрам чIумати гъубзнас,
Нушачил барх агартас,
ХьанцIа заклизибадли
Нушачи хIербикIутас.

Духъянти шелра дуслис
Лебил халкь ахъбиънилис,
Фашизм ганзкабарили,
Чедибдешра сархнилис.

Икрам саби нешанас
уршби чула алхунтас, 
Илдала децIанани
Ханжалливан бяхъибтас.

Икрам гьарил къаркъалис,
Икрам гьарил галгалис,
Душмайчилси дявлизир
Кумекли детауртас.

                 ХIясайни  ГIЯППАЕВ

НУ КIЕЛ ШИЛА ШАН САЙРА

Кьадарбариб кьисматли
Наб кIел шила шан виэс,
Биаллира къиянни
КIиибтас шан ветаэс.

Гьунахъари-дила ши,
Ну сунезив акIубси.
ГIямрула хIябкьяйличи
Цаибси ганз кацIибси.

Илав сайри адамдеш
Бурсивиубси дихIес.
Илар сарри асилдеш
Багьурси ахъли дихес.

Илаб сабри бархьдешла 
Гьуни дурхъабиубси.
БалкIдешличил даимси 
БехIбихьибси дявира.

Иларри кIибяхIяндеш
Наб аурти душмандеш.
Илбагьандан гьаннара
Кьисматличил  ургъулра.

Адаб-хIяяла дурсри
Дяркъурти илар сарри-
Гьаннара нуни илди 
Алавчартас кархьулра.

Бузерила илабри
Нуни аргъибси тIягIям-

Бузери дигутири
Лебилра шила гIялам.

Илабри нуни кьадри
Ши, шантала багьурси-
Тур биалра варгьила,
Бугал бирни шантала.

Илар сарри аргъибти 
Диги тIабигIятличи-
Мина-мулк анхълизирти,
Алжанала сархIели.

ХIерирули хIейасра,
ИшбархIи ухIнав шила,
Гьарил кесек илала
Дагьрилизиб саб дила.

Муйрантазиб хабарла,
БегI жагал тIабигIятла.
Сабри анхъ алжанала,
Ну акIубси ши дила !

ГIинзурби-урунжуни.
Унра шанти балхути.
Ургар хIябалра шила 
ЗугIлуми бекIдируси.

Муйрантас гIибратласи,
Наб мурталра дигуси.
Алжана уббатурли,
Сен дура арбашути?!

Ши саб халабикIули,
(Диалра хъулри дацIли),
Мина шила ахIерси
БихIяб Кьудратла ВегIли.

БахъбикIаб шила хIурмат
Чули ахъбарес кьасти.
Гъубзнани илдигъунти
Саб ахъбируси кьимат.

АхIерси Гьунахъари,
ХIечи даим карцIсира.
Мурталра уркIи, дагьри,
ХIечи гьуцIси илисра.

Ну акIубси дила ши,
Мурталара хIед марсира.
(Чи леввара ташмишси?)
Дуравси виаслира.

Лерил дунъяла шими 
Чуйна чедидяхъясра,
Нуни баргес хIейрусра 
Ил хIечил цугбуцеси!

ХIебиалра акIубси 
Вихъри наб ахIерси.
Ургаб диркьала шими,
Чебиуси декIарли.

БегIла жагаси кабиз-
Ши тIашбалтнила гьарбиз.
Агу нуни балуси,
Иличил цугбуцеси.

Сага-халабирули
Саб шантала къайгънани.
Къаркъализибад  мургьи 
Барес балул някъбани.

Жагабирули  саби
Пергер шила шантани.
Мегьлизибад ашрапи 
Бируси устадешли.

Саб вавнабирхъяхъули
Белхаагар някъбани,
Ванза пайдаагарси
Сабухъчеббирутани.

Аслу-мина дурхъали
Саби Вихърила шанти.
Ил дурхъадешли саби
Ши эркинбикIахъуси.

БегIла дурхъаси давла-
ХIял-тIабигIят  гьар халкьла:
Цабалги хIердирути,
Уржибдеш кьиматлати.

Разидеш-пашмандешлис 
ЦахIнаб музабулхъути.
Кумекличи хIяжатсис 
Икьайчи дуцIбикIути.

Изала-урехили
(БикIул «Коронавирус»)
БебкIурала децI бутIес,
ГIелабяхI дянгхIейути.

СяхIбат-мекъла разидеш
Бетарути хIяжатдеш.
Юрт-ганзи далдируси,
КамхIейрар гIевурцуси.

Кумеклис бухъаличиб
ТIутIла бухъван бухъути.
ГIяхIси ихтилатлизиб
Сабухъла хIянчизарти.

ЯхIлис къарауйчибти,
Кабизла дев бирути.
Бурибси гъайлис чули
Жаваб бедес хIядурти.

Ахмахдешличил дявти,
Рихшант балхIебалути.
КIибяхIяндеш дируси
Мякьлавалра хIейгути.

ГIяхIялдеш чус дурхъати,
Мурталра илдас марти.
Илди дихIес хIейрути,
Чула мерлаб балтути.

Гьар шайчиб ряхIмучебти,
УркIи бутIес хIядурти.
Шантас хIяжатлихIели,
ДуцIти цIализи бархли.

Ислам, иман дурхъати,
Бедибси гъайлис марти.
Илдас вершабирути
Душмайзи халбирути.

Муйлазиб хапла хабар,
Батурли гечбиубти.
Диркьаличиб ил хабар
ВерхIнали ахъбарибти.

Гьунахъари ва Вихъри –
Цали ца чедиути.
Валлагьи,хIуша кIелра 
Наб цаван дурхъатира.

Гьумхъранти ва вихъранти-
Илди саб дила шанти.
Наб кIиибти-вихъранти,-
Цаибти бетарути.

                 Кьурбан  ИБАЦЦИЕВ

НУРА  КАЛУНРА  ИТАВ...

Нура калунра итав,
Солдатунала ургав,
СССР-ла асилдеш 
Балтахъантала ургав.
Калунра ламусличил ,
РурхIути хъуцIрумачир
Советский гIярмияла 
ХIунтIена погонтачил.
Духъян бурхIни кIел дусла
Бургъантачил деркIира,
ВатIа гьалабси чебла 
Ламусличил ахъира. 
ХIейуб дила улкалис 
Вайбарес кьаслизивси, 
Улкалис-хIиллакарлис 
ГIяскарра сабри цIакьси.
Нацизм хIярибихьибти 
Халадудешуни сабри 
Илдас мардеш бихути 
Нушара сахъли сарри.
Дунъяличиб зайбикIи
Хабар Советунала,

Къиянна халкь хIербикIи
Гьунартачи нушала.
ГIур бехъуб улка дила 
Чумал верша хIяжарли,
ЧебяхIдеш СССР-ла
БутIа-бутIабарили.
Чили виуба,марли
Халкьлис ламартдеш дарес,
Улкара уббедили, 
ХIилизир някъби дирцес?
ГIярасай, ахъбиигу
Убла гьунар баргили ,
ХIела нарт уилигу 
Буйрухъ бедайчи хIерли .
ИшбархIи дунъяли саб
ХIечил дергъ бемжахъурли ,
Чедибдеш бархьдеш саби ,
Душман вирар кьукьмусли.
Асилти уршби дила,
Байрахъ буцая ахъли ,
Нушала гIяскуртала 
Багьа чарбарес кьасли... 

ХIУ НУНИ РАЛУСИРИ 

ХIу нуни ралусири 
РиштIаси рирухIелил ,
Шила биштIал рурсбачил 
ХIязтазир румжухIели.

ХIу нуни ралусири
Жагьси исбагьихIели,

КагIебси чарх, куц-кабиз
ХIекьлира дикьурхIели .

ХIу нуни ралусири 
Дигайли алкунхIели ,
"ХIелара" дукIул кIунтIби 
Гъаргъли байдикIухIели.

ХIу нуни ралусири
Кьисмат барсбургъухIели,
Набзи "чевверхи" или
Кьакьали аркьухIели.

ХIу нуни ралусири 
Дигай гьархIейзурхIели,
ХIед ца верша уршили 
Ламартдеш дарибхIели.

ГIе, гьаннара ралулри,
НабгIир хIу умцIухIели ,
Дигайла ит анхълизи 
ГIурра жирикIухIели

Ралулри, хъумхIертурри,
Даим хIилизир сарри.
Амма миъбяргIиб уркIи 
Ванабариша сели ?

УРКIИ  ХIЯЛАЛСИ 

Дугила муэртазир 
ЧераргъибхIели ,
Ил хIела пикрумази
Ну вакIибхIели ,
Пешкешбара цунси 
УркIи хIялалси. 

Дигайла ламилизир
ХIу алкунхIели ,
Зубартира заклизир
Дарх игухIели ,
Игмайгидра, ахIерси ,
УркIи хIялалси.

ХIу цархIилла хIулбази 
ХIеррикIухIели,
Дигайла хIяланазир
Дарх кяйгIухIели,
Мадукахъид кьакьаси
УркIи хIялалси. 

Рашигу дарх аркьехIе 
Вавнар майдайчи ,
Тудяхъес цIакь бургехIе
ШутIни-къунбачи,
Гьаргбара наб дигIянси
УркIи хIялалси.

    Ибрагьим 
    ИБРАГЬИМОВ

БУГЬТАН

Роман
(Хьарахъуд)

Ирбагьинни илмадан жаваб чархIебариб. Шарипатла гIясидеш аргъесири: 
иличи чилилра уркIецIи-ряхIму хIедарилри, гIяхIдешличи, гIяхIти адамтачи 
илала бирхауди бетахъибсиван сабри. Белики, ил асарли заманалис илизи 
дурхъаси ислам динра, ЧевяхIси Аллагьра хъумартахъурли бииши. Рурси 
гьачамлис аракариубли ахIенри, ил секIал Ирбагьинни балулри ва иргъулри.

— Шарипат, къалабахIедиркехIе… ХIу гьачамлис аракариубли ахIенри, 
гьарахъси архIяличи дурарухъес жявли саби… ЯхIбара. ПикрибирехIе, 
бусягIят нушаб иш Хала хIеркIла мулкличибси хъаливанра паргъатдиэси мер 
агара… Гъай лугулра, хIечи гIур балагь гъамхIебиахъис! Талхъа рурсиван 
ахIерли хIеркарирури… - гIурра серил бурес Ирбагьиннис дигули левли, 
бажардихIейкиб: хаприкили, Шарипатли иличи гIурра уммайдариб.

*  *  *
Хъубзара ГIяхIмадата хабарагарли дакIуухъун. БархIехъла манзил. 
ЦIегъала шангра чебизурли, Шарипат ужагъла гьалар беркайзи рархилри. 

Ирбагьинни сунела къачалайла дабри ибулри. Гьачамлис цIябдаили ахIенри.
Дурарад чехибти гунзрани Ирбагьин тIатIватур, бархьбатурли къачалайра, 

хъуливад дуравхъун. Шарипатлис дигIянрикеси мер хъулиб аги, хIулбачи 
декIара битIакIили, ил хъа гIямзила аррякьун, унзаличи къакъбарили, 
хIябкьяшан уталичи карииб.

— Адавзи ГIяхIмадата! ХIу араваркь! Се гIяхIси барри нушачи гьаввакIили?! 
– Ирбагьинни, гьабатурси някъ цIацIабарес хъумартурли  ва вахъ разииубли, 
ил кIапIуциб.

Кам-гьамти яхши-хушлис гIергъи ГIяхIмадатани сунечил барх кибси 
эмхIела гиликьабталичирад кIел тавра черкасиб: цализир хIяжланкIила декь 
лерри, итиллизиб – берубси диъ.

ПрозаПроза

— Нуни балулри хIу ишав виъни. Ца гIяхIдеш, гIур чилилра хIебалули 
биъни, — гIячихъбариб ГIяхIмадатани. – Урши, хIу варгес умцIутира леб.

— Ну чис гIягIниикибсира, адавзи?
— Нуни аргъни хIясибли, хIуни ГIямарасхIябла рурсила жаназа дугели 

бигIири, арбухили дигIянбарилри яра чина-сабил хIяблабарилри… Илгъуна 
ихтияр лебси ахIен! ХIедра танбихI барес удикабиили кали саби. Иргъулрив, 
урши? Илди гъай лерри шилизир.

— Или биубли гIергъи, хIурматла адавзи, ваши хъули адицIехIе.
КIелра таврара дарх касили, ГIяхIмадата Ирбагьиннис гIелавад хъули ацIиб. 

УнабурхI ахъибмад, тIашизур: гIямзилар къакъбарили гугкариибси чехьери 
рурси чераиб.

— Астагъпируллагь! Марли, Шарипат сарив?!
— Сари, сари, адавзи! Шарипат сари!
— Ил мицIирли калив, гъари?
— ХIуни чериуливан, ребкIили ахIен.
— Тамаша! Чис хабарри?!
Илди гъайбикIухIелира, Шарипат ласхIеряхъиб. Илизир урехира, урезира, 

гIурра цархIилти хIяланира дарсдургъули лералри.
Ирбагьин рурсиличи гъамиуб.
— Шарипат, урухмакIуд! Нушачи вакIибси хъубзара ГIяхIмадата сай. Ил 

нушала адам сай: зарал хIебиру. Ласряхъи, салам беда!
Шарипатли илини бурибси бариб, аммаки, бекIра ахъбуцили, гъайбарес 

хIериуб.
ГIяхIмадатани кIелра тавра шинна тIагьа лебси гIямзила тIашдатур.
— Кьудратла вегI ца Аллагь! Се гIяхIси бетаурли, рурси, хIу мицIирли кални. 

ХIед илгъуна зулму барибти адамтира нуни бусурмантази халбарес хIейрус! 
Азис рат, набзирад я урухкIес, я урузкIес гIягIнили ахIен. Ну хIуни шилизив 
чейуси мискин-пякьир адам сайра. ХIу ишар раргниличи левгIев разииубра.

Аргъиб Шарипатли ил хъубзара гIяхIти пикрумачил чучи вакIибси виъни. 
БархIира ахъили, дугира чебакIибхIели, илини хIяжланкIила чудни-хинкIи 
дариб. Беруб диъла тIемличилси ил хурег илдас хIябилра бизили лебри.

Букра буки, хабар-вягIдара дурибхIели, ГIяхIмадата арукьес валкьаур.
— Адавзи, каладри! Кьанси дуги хIед шилизи чарухъес гьамадли хIебирар, 

— маслигIятбариб Ирбагьинни.
— Эгь, дила урши, чарухъес се саби? Ишди улгу-мина чуйна чедидяхъибти? 

ХIулби дигьира шилизи ваэс вирус, — жаваб чарбариб ГIяхIмадатани ва гIур 
чебатур. – Гьу, хIушани се биридаяв?

— Гьачамлис селра гIячихъбарили ахIенра.
— Ишар хIушаб дахъхIи калес асухIебирар. Яни гъамбиубмад, адамти 

дузани башес бехIбирхьур. Шанкьала иш хъулира биур.
— Балулра, адавзи. Сепайда, Шарипат гьачамлис аракариубли ахIен. 

ПикрибирехIе… 
— Азис датарти, ардукьеная чина-дигара. ЧIянкIли гьачамлис шилизи 

мякьядая. Мирзаха вайнукьябала някъбази дикадалли, мицIирли датхIейура.
— СирхIязи даахIелли?

— ХIебалас, СирхIязира ил хIиллакарла духъянти някъби даэс асубирар.
— Диркьаличи яра Къяба-Даргази?
Камсиван пикриухъи, ГIяхIмадатани иб:
— Дила пикрили, диркьаличиб, Хайдакьлизиб, гIяхIил бирар. Илдала 

мулк нушалайчиб халаси саби, шими-махьурбира вацIурбази тIинтIкадиубти 
сари. Ила, ашкарли, Мирзаха нукерти хIебаэс асубирар. Сепайда гьатIи, гьуни 
гьарахъси саби. ХIушаб напакьара хили, ну гIурра лявкьяс. Се биру, вегIлис 
баибси дунъяла пай хIербарес чебиркуси саби. Аллагьли гIердуцабая!

— Амин, я Аллагь!
Ирбагьин кьалли хIерлири, ГIяхIмадатани хIуша ишар мурул-хьунулван 

хIердирулраяв яра цаличирад ца тяйдили дуэс дирулраяв или, хьар-хъардаэсгу 
или. 

Юх, вахъхIила хъубзара духуси адам сайри: сунела пикрумазир илди суалти 
лерлихьар, дурадатес къалабахIейкиб…

*  *  *
ГIянручIла вахтлизиб хIябал урчила мурда ЦIелда БехI дубурличи 

чебяхIяхъиб, ва илдани урчи тIашаиб. Илдала гьалар  цIяб-гъуршли гьаргдиуб 
удибси Хала хIеркIла улгу-мина. Чемъурси закли ва ванаси гьавали ил 
гIебшнила бархIира ванаси ва дигеси бетарни гьалахили балахъусигъуна сабри.

— Гьу, гьанна чинадяхI дурхьехIе нушала ябни, хIурматла Мансур?
— УдидяхI, Хала хIеркIличидяхI!
— Кубгиу вацIализибра гIяяр гьарбилзули бирар.
— Бирар, бирар.
— ГIяпрахъу диркьа гурднала мулк бикIули аргъирагу?
— ИшбархIила гIяяр гурдначи ахIен! Гурдала диъра кам-камли букули 

бирар.
— ГIярми кьалли ГIяхIмадила Санирра лерти сари.
— Юх, ишхIелла сапар Хала хIеркIла чедибси вацIализи бирар.
— Шинкьала хъали лебихIи?
— Илара даэс асубирар.
— Мансур-узи, гIярала диъла тIем бахъхIи хIебагьурлира.
— Набра дигахъира ил беркала.
— Набра.
— Или биубли гIергъи, дила нукерти, гьаладяхI!
ГIяярличи дурабухъунти Мансурра илала кIел нукерра сабри. ХIябалра 

палтарлизибра ярагълизибра балкьаурлири: цIудара сакьлала валчагъуни 
чеблири; вайлиур ханжулти, хъуцIрумачир биалли мажурти лерри. Ябнира, 
мухъили дахунти дииши, пурхурдикIулри, замана-замана ахъли хIихIидикIули.  

 Гьалли Хала хIеркIла дубла баибмад, мажурти къяйкдухъун. 
— ХIера, ит кабикиб!
— Нуни чегахъира  — дила саби!
 — МехIурта мавгьуд! Нушала вегIбекI Мансурли саби ил кабикахъибси!
— Эллелей, бизиси савликун биэс иш жявли!
— Бирар, бирар!

— Гьари, цIа билкьехIе! БерцIибси гIярала диъ бизиси бирар!
ХIеркIла цIубхIярти-ургар гав ахъдиуб. Нукертани архъили гIяра 

хIядурбариб.
Мансур, гIярчумагра хурумла чакмала хъарличи пяхъбирули, алав-гьалав 

хIерилзули, хIеркIла дубкад къунзикIулри. Урчи хIеркIла ца шайчибси дахъал 
кьялубар дургла кьадализи дигьири.

ХIера, Мансур нукертачи гъамиуб.
— ГIяра берцIайчи нуни ца гьатIи гIяяр бирис!
— ХIурматла хужаим, гIур чина ваэс кьас саби? Ишаб гIяяр барес агара 

кьалли?
— ГIяяр чинаб дигара бирар, эгер гIяяркьяна виалли, — хамли жаваб 

чарбариб  Мансурли.
— ХIуцун аркьулрив? Нушара дарх дакIахIелли?
— ХIяжатдеш агара.
— Гьарахъли аркьяду?
— ИкI шинкьала хъали чебиис! Итира нушала гIяяр се гIяяр бируси, ирмачи 

ца-ца гIярара дигьи хъули чардухъес хIедиахIелли?
— Вархьли викIулри, нушла вегIбекI!  ДацIли чархIедухъес кьасбирехIе.
— Хьурали аркьулрив, хIурматла Мансур?
— Гьарахъли саби, ябура барх аркис!
— ХIебиалли, ит сирмугла кьадала гIелаб уркурла хан гьуни леб. Ишар ахъти 

шурми сари. МяхIкамли вии, нушала вегIбекI! – ца нукерли някъ гьабатурли, 
хужаимлис чедибси вацIализи бихуси гьуни чебаахъиб.

Тяп ил савли Ирбагьинра Шарипатра  мажуртала къяйк-къуйкли 
чебаргъахъиб.

— Иргъулрив? 
— Иргъулра. Жан Ирбагьин, илди наб гIергъикабикибти хужаимла нукерти 

бургар! Гьанна иша баили бургар! Вай, Аллагь, се бируси гьанна?! – рурси биса 
гъудурси тIамаличил тахличирад харчризур, ужагъла гьалав хала хIякаличи 
геркавхъунси  Ирбагьинничи кIапIрикиб.

Ил уркIухъи хIякизур, сунела михъирличи руржули кIапIрикибси Шарипат 
тяйдирарес хIейуб, малхIямли илала бемжурси ляжиличибад хъат чедиберкIиб.

— Паргъатрии! Белики, илди гIяярличи дурабухъунти адамти  биэс. 
УрухмакIуд!

— Вай Аллагь, уруххIекIес рирусу? Итди хIилисантази рикасли, дила 
мицIирдеш кахIевлан!

— ХIериркуд! ХIериркахъури! 
Ирбагьинни, дуравхъи, илмадан эмхIе уркурлизи бабгиб, рурси уркурличи 

кариахъиб.
— НахIа нуша чина даэс дирехIев? – сабурагарли хьарбаиб Шарипатли
— Леб ца гIурра дигIяндикеси мер… 
Шинкьа хъалила чедиб лагбяхI гьуни агарлихьар, жунабли кьадуби-ургабад 

азадси мер лебри:  гьаббуцили эмхIе, Ирбагьинни уркур илабад гьайбариб, ва 
бахъхIиагарли илди шурмала гъярбиклизи дурабикиб, сабира зумати биризла 
галгубани хIяриван гьакабарибси.

ГьатIи лагбяхI гьуни аги, Ирбагьинни илаб уркура тIашаиб, Шарипатлис 
уркурличирад карацIахъес маслигIятбариб.

— Ишар набчи хIерли руэн! Нуни балас нушаб урехи лебал, агарал! – илра 
или, ил сагадан удивяхI арякьун.

БархIила бархIи Шарипат, уркурла мякьла кариили, урехили саруцахъили 
калун. Ирбагьинничи хIерли, Аллагьлизи рулгули, лерси мерличирад 
вяшхIерухъи.

Дуги гъамбирулри. ВацIализи цIябдеш чебилхьулри. Барсбиубси гIебшнила 
аргъли муси дирихь дакIубарилри.

 ГIелавяхI чархIевхъун Ирбагьин. 
«ГIур ну ишар иличи хIерли калес хIерирус! Биубси бирар!» – пикрирухъун 

Шарипат. Илини уркурлизи бабгибси эмхIе гьаббуциб ва хIеркIла дубличи 
гьайбариб…

Рархьратурли Шарипатра, вацIализив къяйцIухъунси Ирбагьиннис чилра 
къаршихIейкиб. Я гIур мажуртала къяйк-ала чехIехиб.

«ГIяяркьянаби бурги, чула мурад бетаурхIели, гIелабяхI чарбухъи бургар», — 
илира или, илини барда касиб  ва, кам-гьамти урцул дяхъили, гIур Шарипатлис 
гIергъи укьес  пикрибариб.

Юх, илис селрацад хIянчи  бехIбихьес имкан бетхIеур: урцул дяхъес 
вехIихьибмад, гIеларад дячунти дерубти кьялубала тIама чехиб.

«Вайбухъ синка набчи чебухъес дигули хIебиалли?» — бардала арра 
цIацIабарили, гIелавяхI ласяхъиб. 

Урчила мурда! Илра сунечи мажар бяхIчиаибси! Илра чи-биалра ахIенрину, 
аллагьак Мансур!

— Кабихьа барда, михъирлизибад тIярхъи хIебатурли дигули виадли! - 
гъурбикIуси тIама аргъиб илини.

Ирбагьиннис цархIил бареси кахIелун. ВацIала чирхкад вебшес виригу, 
гьарахъ арукьес бажардихIерки. Илини барда ванзаличи лайбакIиб.

— Ахирра-ахир викири кьалли, душман! – иб Мансурли, иш гьакIлис 
ришхантличил пиширхъули. – Гьу, се бурида,  шаддикь?

— ХIед се аргъес дигулри набзибад? – паргъатли хьарбаиб Ирбагьинни.
— Чинара Шарипат, дила магьарла хьунул?
— ХIела магьарла хьунул хIечил рируси ахIену? Нуни сели балуси?
— Шарипатла жаназа чинаба? Чина арбухири?
— Жаназуни хIябрази дирхути сари, вацIурбази дихути ахIен!
Мансурли мажар Ирбагьинна кьяшмала гьала тямхъбариб. КIинайс 

шалкIубад хапбарили, иличи тапанча чебуциб.
— Ну хIечил масхурта угьули сай или гьанбиркулив? —  Мансурла 

дяхIличиб гъинчIла мерлаб гIясидеш багьарбиуб. Чурха нудбаурад гъурша 
хIулби кьяркьли хIердизур.

— Мансур, хIисаб-суайзибад гIяхIдеш хIебирар! Ну кавшес гIергъи вакIили 
виадли, кавшаба! Абикиб къуллукъ!

— Кара каршури! ДугIла хяличив гьамадли каршури! 

Мансурли тапанчали илала бекIлизи лишанасиб. ГIур, пикриухъи, ярагъ 
гIяшбуциб. 

 — Юх, ишав кахIершури! ПайдахIебирар! ХIу шантази каршахъури! Тяп 
Шарипатван къаркъубау улцIахъари! Вашен удивяхI!

Ирбагьин пикриухъун: «Гьагьай, ил хIяясизли лев мерличив кавшес 
вирар. ВацIализибси бебкIара илис селра агарсиван бизур. Белики, шилизиб 
диванханала агьлули цархIил хIукму барес, белики, илдани илцад кьяркьси 
танбихI хIебарес… Сеналра гьанна ну Шарипатличи чарухъес хIейрус! 
Илкьяйда гIяхIилра саби. ГIергъибухъунти Мирзаханна нукерти гIелабяхI 
чарбухъни гIяхIси саби. Эгер илдани умцIлаби даимдаралли, пякьир 
Шарипатра рургу. ХIейгахъира ил секIал биубли! АсухIебирар!..» — Ирбагьин 
Хала хIеркIличи аркьуси дякькад ватихьиб… 

*  *  *
 — ХIера, их левкули!
— Чи?
— Ирбагьин! Жамавханна ятим урши Ирбагьин!
— Астагъпируллагь! Ил сен уцибси Мирзаха нукертани?
— ХIедалусила гIермадирид! Мансурла хьунул Шарипат цIахрарибси 

илини ахIенрив?
— Валлагь, хIергъира! Эгь, узи, бугьтан гьамадли, хъажлизи алкунти цIаван, 

тIинтIбируси саби.
— ХIебиалли, сабаб агаркъи ГIямарасхIябла рурси къаркъубау ралцIахъив?
— Аллагьличира, ил рурсиличиб буребала бехIцадра гIяйиб аги!
— ХIуни балулрив?
— Балулра, ил къехIба хIериънира балулра!
— Чебиулраяв, се бетарулил? Рахли танбихI барес хьулбухъалли илди 

масли къагъбарибти?
— Илкьяйда адамла жан керасес чизибалра ихтияр лебси ахIен!
— Ил секIал хIуни Мирзаханхъалази аргъахъа!
— Гьамадли хIейрар илдази аргъахъес: шаригIятла диванра илдала 

някъбазиб саби.
— Гьанна ЧевяхIсилизивад урухкIусира камли ахIи чеэс агара.
— Тавба икIен! Илгъуна пасаддешличи даибтиванра нуша.
— ВегIебш, нахIа ил пякьир уршилисра кахси танбихI биру.
— Биру, гьайгьай, мажахIят илизи гIур дунъяла шала чебаахъес!
— Кьадармабиаб чисалра Мирзаханхъалачил къаршиикес.
— Валлагь, узи, вархьли викIулри. Илдани уркIецIи-ряхIму далути ахIен: 

цIудара цIуббиру, цIуба цIударбиру, бугьтан мар-мургьи бетарахъа…
— Берцуди биаб!
— Амин!
Илди гъайбикIути шанти сабри, кьакьакад урчилизи вигьи Ирбагьин 

Мансурли ва илала нукертани аркули чеили.
БархIехълис шилизи баибти илди нажасунани Ирбагьин диванханализибси 

ца хъули, сабира зинданни бетаурси, гIекIиб.

Ил дуги яра савли жявли диванханализиб ил уршилисра шаригIятла хIукму 
дурайсусири, иличи  танбихI хIерлири…

Иш гьакIлисра Мирзаха юртлизи шила юзбаши ГIябдулкьадир, шаригIятла 
диванчи Рабаданкьади ва имам СулайбанхIяжи цалабикилри. Илаб дугила 
мажлис дурабуркIулри, гьарилли сунела пикри бурулри ва Ирбагьиннис 
танбихI гьалабирхьулри.

Дурути тамандиубхIели, камси лехIдеш чебихьун.
Мансур рахли уталичивад харчизур.
— Ну кьабулли ахIенра хIушани дурасибси танбихIличи! Ил бархьси ахIен! 

– сунела разиагардеш аргъахъиб илини.
Диванчибас ил гьанагардеш сабри. Лебилра уркIбухъи Мансурличи 

кIайбизур. ХIятта дудеш Мирзаханра уршила кьяркьдешличи хIякизур. ГIур 
илини иб:

— Урши, вахъ цIакьли терсмайкIуд! ШаригIятла хIукму лебтанилра 
кьабулбируси саби.

— Дудеш, ил се хIукму саби? Шилизивад дураэс! Нушала кьам цIахбарибси 
шаддикь шилизивад дураэс!

— Нуни иргъулра, дила Мансур, бархьли бурасли, нура разили ахIенра… 
ГIур се биру?

ИлхIели диванчи Рабаданкьадини иб:
— ХIурматла Мирзахан, ил уршилис чIумаси танбихI барес гьамадли ахIен. 

Бикьруми агара… ЖягIял жамигIятлизира диванна хIукму иргъахъуси саби…
— Бикьруми хIушаб нуни вецIал-дигара лебкис! – сагали тIама дурабатур 

Мансурли.
— Чевверхи, азис ват, къалпла бикьрумазибад гIяхIдеш хIебирар: ил бунагь 

саби, ил бугьтанра саби, шантира шакбикес асубирар.
— ХIебиалли, илис танбихI нуни бирис! Наб хIушала диван хIяжатли ахIен! 

– гIясили руржескайиб Мансур.
Чилилра гIур иличи къаршиси гъай бурес хIейуб. Хъулиб гъургъашинван 

декIси гIибкьдеш акIуб. Хъа вегIли аргъиб, сеналра сунес гъудурухъес, масъала 
гьунчибушес хIяжатли биъниличила. Ил уршиличи гъамиуб, кIапIуциб ва  
малхIямли викIар:

— Дила  Мансур, паргъатии… Къалабали дирути делхъ дирар. ХIуни 
бурусира ишди хIурматла гIяхIлани пикрибиру: гьачамлис диванна хIукму 
дурасили ахIен…

Ил дуги я Мансурлис, я диванчибас суал мурхьли хIербарес гьатIи пурсат 
хIебикиб: хъули арацIибси Мирзаха хьунул Салиматли гIяхIли хинкIличи 
жибариб.

— Марлира, дила узи-урши, иш диван гьанна тIашаъни къулайли чебиулра. 
ЖягIялра Аллагьла бархIи саби. ПикридулхъехIе, даимбирехIе… Вархьли 
викIули ахIенрав, Рабаданкьади? – хъа вегI шаригIятла диванчичи дугьаизур.

— ХIу шямван вархьлири, хIурматла Мирзахан! Илкьяйда бирехIе!..
Дугила ил вахтлизиб гьар секIал чедаибси ва дагьурси хъубзара 

ГIяхIмадаталара паргъатдеш буири.

— Ил пякьир урши Аллагьла душманти Мирзаханхъалани таманкайру. 
Илис шаригIятла дивайчиб чIумаси танбихI дурайсни някъличирти шел 
тIулван ашкарли саби. ХIябилра хIебиэси мусибат леб! Сунечиб хатIа агарси 
жагьил уршила жанра илдани кайсули саби. Агь, Аллагь, сегъуна бархьагардеш 
сабил?! Се барес вирара? Секьяйда ил уршилис кумекбарес вирара? Ишдуги ил 
диванханала зинданнизив калалли, жягIял илди бунагькартани яра къаркъубау 
улцIа, яра хIябтIерхьаличив чевяхIкайхъу. ВегIебш, сегъуна балагь сабил?! – 
жаняхIлав бет-садвашули, сунези сай гъайикIулри ГIяхIмадата.

Рахли ил тIашизур, пикри-пикриухъи, къярдаличибад дулгъубиагар хIякара 
касили, къалабали хъуливад дураухъун.

Ирбагьинна тухумти Халид-азира илала рархкья Халумчакарра хап-
хабарагарли чучи хъубзара ГIяхIмадата вакIниличи тамашабиуб. Гьалав-декIар 
ил илдачи гIяхIлад вашули хIейри.

Илала хабарличи кIелра бухъна сабурличил лехIбизур, аммаки селрацад 
чуни хIебалусира агарли уббухъун.

— Нушани балулра ил анцIбукьличила, — иб хъа вегIли. – Балулра гьанна 
нушала кьариган ГIямарасхIябла, сунела бунагь-хатIа урдуц, урши зинданнизи 
туснакъварили виъниличила. Ашкарли, илис жягIял илди хIиллакартани хIуни 
бурусигъуна кахси танбихI дурайсу. ГIяй аман, се бирусил, чичи аркьусил, 
бархьил, нушанира балули ахIенра.

— Вай Аллагь, лехIхIехъиб набчи пякьир Ирбагьин, — гъайлизиахъиб 
Халумчакарра. – РикIира ну илизи, рургехIе хIед риэси рурси шилизир, 
хъумарти Шарипат; ил гьанна Мирзаханхъала ретаурли сари. Гьеч хIергъиб 
дила гъай! Шилизиб чула гъай бузути, чула цIакь лебти илди хужаимтас нуша 
чи сарра? РягIят адамти! Маза-мискинти нушачи чи лехIилзана? Жан Аллагь, 
хIейрар селра барсбарес! ЛехIхIейзур набчи игъбарагар Ирбагьин! ХIуни 
уркIецIибара, Кьудратла вегI ца Аллагь?!

— Сеналра наб ил урши кали дигулра, хIурматла Халид-ази! Илини чисалра 
вайдеш барибси ахIен. Илини ил рурси сунес гьарритIи аррукили ахIен. 
Къаркъубау ралцIунси, тIайзи ригьи ребкIахъес ратурси рурси рерцахъили сай. 
Марли, асухIебирулрив? РебкIахъес ратурли виалри, ил бархьси бетарулрив? 
Нуни балулра, ЧевяхIсинира Ирбагьинна баркьбуди бархьсили чебиу. Гьу, чи 
ва сегъуна мурул адам шалгIевухъес вирара зулмулизирси хьунул адамлис 
кумекла някъ гьахIебатурли? Нуни цархIилван пикрибарес вирули ахIенра…

— Баркалла хIед, виштIал узи ГIяхIмадата! УрхIла адамличила 
къайгъилизиикили, хIу нушачи вакIилри. АхIмакь баркьуди саби, Аллагь 
разивиаб хIечи. Сепайда гьатIи…

— Селра барсбарес хIейрар викIулрив, Халид-ази?
— Ну ухъна адамла ахъри се леба? Нушагъунти рягIят адамтачи хужаимти 

лехIра хIебилзан.
— Нуни пикрибарибси цархIил балбуц саби, Халид-ази. Ишдуги Ирбагьин 

зинданнизивад дураватес гIягIнили саби.
— Ил кьалли гIяхIсири, сен-сен вирара? Диванханала дугила къараул левси 

сай.

— Балулра, къараул юртла гьалав къунзикIули вирар. Ил шакхIейкахъес 
вирар...

— ГьатIи юртла гIеларра къапу лертив, гъари?
— Агара. Аммаки къаркъала лацлизиб тIярхъи барес вирар. Нуцун 

бажардихIейкишагу или, вас-васикIулра.
— Машааллагь, уруххIекIулрив? Рахли уцадли?
— Уцаслира, урухкIули ахIенра: кIидехI гIямру набра хIелуга.
— Нуни иргъулра, виштIал узи ГIяхIмадата, хIед кумекбареси вархкья 

варгес дигулри?
— Сайра, илкьяйда умутчевли вирира…
— Баркабан, хIу залум мурул адам уилри!
— ГIямрулизир залумдешра чедаахъес бикибси ахIен. Наб кумекбарес 

дигулра сунечиб гIяйиб агарси цIуръа уршилис. Итира се бикIара, Халид-ази, 
урухкIусини маза ахIедилкьа.

— ХIекьли бархьли бурри, багьадур! ХIу Аллагьли ват!
ГIяхIцадхIи буруси пикрибирули, хъа вегI лехIкахъиб. ГIур илала тIама 

чехиб:
— Укьен нушала рурсила мурул Мухтарличи! Илра сунела дяхIцIилизивад 

сай урухкIуси гъабза ахIен. Дила пикрили, нушала гуявли хIела пикри иргъу…
Рурсила мурул Мухтарличила аргъибхIели, Салимат лехIкахъили руэс 

хIериуб.
— Жан гIямал, нушала Мухтар ила гъудурварили хIейгахъира. Илала 

кулпет… Нагагьладан…
— Эй, хуху, мабурид хIебуреси! – тIама ахъбариб Халид-азини. – Балагьличи 

музахIелхъуси адамла багьа-ярга кавлути ахIен. Аллагьли белкIунси, хуху, 
ухьала кайхьи уусиличира хIебакIили хIебуар!

— Тавба астагъпируллагь!
— Амин!
Хъубзара ГIяхIмадатани сунези бурибсиличи Мухтар аъ-маъикIес ахIенну, 

«баркалла, адавзи, набчи илгъуна бирхауди бихьнилис» или, къалабали 
валкьаур, вайлиу ханжалра усабатурли, хъярхъли хъуливад дуравхъун.

ЦIябси дуги ГIяхIмадатасра Мухтарлисра ца гьатIи чула бархкья ва уртахъ 
бетаур. Чебиънаб къараулла къаралди аги: чини бала, ну иша тIашкахIейзаслира, 
къапу гIекIибси зинданнизивад ил урши дуравхъес хIейрар или, хъулиб 
гьанкIахъес арякьи урги.

Камси заманала бухIнаб илди бажардибикиб лацлизирад къаркъуби уркасес 
ва зинданнизи тIярхъи батес.

Ирбагьин, илдачи хIерли кайибхIеливан, илмадан кьакьализи дуравхъун. 
Сунес икьалабарибти ГIяхIмадатара Мухтарра чебаибхIели, се бурусил 
хIебалули, хIякизур.

ИлхIели хъубзара ГIяхIмадатани уршила къичула дулгъа буциб ва иб:
— Ваши нушаб гIелавад!
Ирбагьин дубхIехъили ватихьиб. Биалра, илала пикрумазир азир суалра, 

азир баркаллара садемцIурлири. Юх, илдас гъайкабухъес замана аги. Кьанси 
дугила манзил хIерли хIебуъни ашкарлири.

ГIяхIмадата сунела юртличи бихуси кьакьализи шурухъунхIели, Ирбагьин 
тIашизур.

— Адавзи, ил секIал хIебирар! Ну хIечи хIякьяс!
— ГIур хIед укьеси мер агара, урши! Илди байтарманти хIела юртличи 

гьамадли биур! Набчи биалли хIякьян!
— Юх, юх, сеналра хIякьяс! 
— ХIебиалли, ваши набчи! – иб Мухтарли. – Дила юртла удиб халаси кур 

леб. Заманалис ила дигIяникес вируд…
— Азир баркалла, Мухтар-узи, хIечира хьуракайэс хIейрус, — чIумали иб 

Ирбагьинни. ХIятта илала тIамара гьанна гьести гIямрула адамлаван саркъибси 
ва кабизла бетаурлири. – ХIушани барибси баибси саби. Ну бебкIализивад 
верцахъира. Шаладикайчи зинданнизив калунси виасри, гIур дила мицIирдеш 
хIебири. Дилацунра ахIенри… ХIушани иргъулрая кьалли ит гьарахъси Хала 
хIеркIла шинкьла хъулир набчи хIерли Шарипат лерни. Сецад урухкIулихьар, 
ил ну чарухъайчи дурахIерулхъан… Нуни иличила хъумартес хIейрус…

Ирбагьинни бурибси гIергъиси гъайла мягIна ГIяхIмадатани сабри аргъибси.
— ХIуша Аллагьли датарти, чардухъеная хъали-хъайгIи! Нуни балас гьанна 

се барес гIягIнилил!
Аргъиб хъубзара ГIяхIмадатанира Мухтарлира гьатIи дахъал гъай хIяжатли 

хIедиъни. Някъбира цIацIадарили, илди арбякьун.
Ирбагьиннира ши бархьбатур: сунечи хIерси Шарипатличи  къалабали 

сайри…

*  *  *
Таманни шалакабиубхIейс, Ирбагьинра Шарипатра сунес Чятла къада 

бикIуси мулкличи баиб. Илабад уркурла гьуни ГIяпрахъу диркьаличи 
дурабулхъусири. 

Шарипат уркурличи ариилри. Илала мякьлар декьла тавра, дубсила  гажин, 
палтар-тунаб, кам-гьамти цархIилти хъалицIала ваяхI лерри. Ирбагьинни 
гьаббуцили уркурлизи бабгибси эмхIе бикулри. Гьуни гъярцIлири, кIелра 
шачирад галгубала кьялуби сурдухъири ва хапикили илини азадси някъли 
тяйдидирулри: или биалра, цацадехIти кьялуби илала дяхIличи ва палтарличи 
хъябшдикIулри.

— Жан Ирбагьин, эмхIе багьлали батигу, пякьир бамсурли бургар.
— Бамсесцад гуж агара, Шарипат. Итира нушаб багьлабарес замана агара.
— Нура черкарухъасли? Рашес рирулра кьалли?
— Паргъатрии! АсухIебирар! Гьачамлис хIу аракариубли ахIенри…
— Нушачи гьарахъси гьуни хIерли бургар?
— Гъамсира ахIен: Хайдакьла ванзаличи даэс чебиркур.
— ГIяпрахъуб яра Кьара-Кьурейшлизиб бамсриахъахIелли?
— БетхIерар! ГIяпрахъу диркьаличиб хьуракадиэс мер агара. Кьара-

Кьурейшла шилизиб Мирзаханхъала тухум лебти саби, бикIар.
— Хайдакьлизир чичи аркьутира?
— Дурусли балули ахIенра, Шарипат. ЧIибяхIнила шилизи даэс кьасбирехIе. 

Илаб заманалис хьурадиэси гIямзи камхIебиэсгу.

— Жан гIямал, Ирбагьин, нушала архIя сукъургъуна кабилзули саби.
— Рархьли рикIулри: таваккал селрацад агара. КьакьамарикIуд, ца гIяхI 

камхIебирар. ВиштIахIели дудешли гьачам ил ЧIибяхIнила шилизи укибсири. 
Гьанна ил хIуван уркурличи катурли. Чичирил хьурара диубтиригу, гьанхIеркур 
ил гIяхIял.

— Ил хIушала се архIя сабри?
— ЧIибяхIни цIедешлизиб давлачебси мер саби. Илдала бягIлила халати 

унхъри лерти сари. Дудеш итхIели Мирзаханхъала хIянчизар вирусири. Илдани 
итхIели ил шилизи цIедеш кахъес вархьибси сайри…

— Вай Аллагь, бархIехълисалра шилизи даэс бажардихIедиркехIев?
— Валлагь, Шарипат, гьалахили бурес гьамадли ахIен. Нушала бухъна 

эмхIе бажардибикалли, даишагу.
— Балулра, камси-биалра бамсри хIехъили гIямалхIебирар.
— ГIяпрахъур тIашдизни вайси ахIенри. Нушара кьацI-кьякьладиэс, эмхIера 

дуббатахъес.
— ХIу гьавухъни багьалли, Мирзаха нукерти гIергъихIебухъи хIебуар.
— Гьайгьай, хIебуар! Аммаки илдас гьала-гьала Хала хIеркIла вацIала мер-

муса чедидяхъес чебиркур. ГIур асубирар нушала къел дуцесра.
— Вай Аллагь, се хIерлира нуша игъбарагартачи.
— МарикIуд… Ил заманала духIнар нуша цагIяхIил гьарахъдикес диишагу. 

Итира илдани нуша гьамадли гIеладяхI чардарес хIебирар!
— Сеналра жан асартани нушачи уркIецIихIебиру!
— Илра бархьси саби, Шарипат, хIердикIехIе…
— Урчила мурдабани иш гьуни кункли ихъу.
— Гьу, рахъ цIакьли децIмарикIуд! ЧевяхIси Аллагьли нушара 

лайхIедакIишагу.
— МажахIят, дила бирхауди кали ахIен!
— Эй, рурси, тавбарикIен! Илгъуна бурес асубируси ахIен! Бунагь бирар!
— ХIебурес рирусу, ЧевяхIсини ну дунъяличир лерай гIязабруркIахъули 

риасли?
— Сеналра тавбарикIен! Кьудратла вегIла сабур халаси лебси саби. 

ХIечилара пикриулхъан…
— Вай аман, кьаннивегI пикриулхъули сай.
— Тавба астагъпируллагь! Шарипат, или рикIес асухIебирар! УркIилизиб 

гIяхIси пикри бихIен!
Чятла къада гIелаб калун. Илди ГIяпрахъу диркьаличи дурабухъун. Илаб 

лебил вацIа сирмугла зумати кьадубала сабри.
БерхIира гьаббакIилригу, чIянкIли илала нур вацIала духIна гьачамлис 

диули ахIенри: сирмугла кьялуби-кьадубани чус дирутиван сарри.
ХIера, хабарра агарли, гIелаб калунси Чятла къадаларад гьала-гьала урчала 

гудуръала, кIинайс биалли мажуртала къяйк-ала иргъесдяхIиб.
Ирбагьинни ва Шарипатли аргъиб, чус гIергъибикибти лебли биъни.
«Иши гьунчир калахIелли, лерси мерличир къирдирура…» — пикриухъун 

Ирбагьин, эмхIе гьунчибад чедибси занзбала зумаси тялализибяхI ласбирули. 

Ил мер гIибкьли хIеризурсинира чехIебаэс асубири: пурпила ва шимла ахъти 
ахIенти галгубанира алавбарилри.

Уркур тIашбизурмад, Шарипат ванзаличи карацIиб.
— Вай, Ирбагьин, сенал дила уркIи гъяжбарибсиван саби. МажахIят илди 

вайнукьябазирад дерцес бикес! – кьакьаракIибси рурси уршиличи гъамриуб.
— УрухмакIуд, нушала жан илдани гьамадли асес хIебирар! – Ирбагьинни 

уркурличибад барда хапбариб ва вайличибси сура хIябалиу аргьабли 
къужкабариб. – ХIу иш кьадализи дигIянрики! Вяшмарулхъад! Ну икI чедибси 
шурла кьукьличи чевяхIихъус. Ца хIялалра багьиша чихъали сабил нушаб 
гIелабадкабикибтала…

Шарипат сирмугла кьадализи пяхърикиб. Ирбагьин кункли чедибси шурла 
кьукьличи арякьун, сабира Чятла къадализи хIеркабикIуси.

«Ца ханжал мага тIалаббарес бажардихIейкира. ВегIебшла, мискиндеш!» 
— гьанна илини, хIябалиубад дурасили, бардала ар гъяжбарилри. 

Бурули бирар, някълизиб балбикибси ярагъ гIяхIси бирар или. Ирбагьинни 
барда ярагъванра бузахъес устадеш касилри: вацIализир урцул дирхъуси 
замана, рахливан тIашизурли, барда ахъбурци ва вецIал ганзлацад гьарахъси 
галгаличибяхI лайбикIи – барда гьархIели алтIи. Ил багьуди илини бархIиличи 
бархIи ункъбикIахъес хъумуртули хIейри…

БахъхIиагарли къадара ахъили, ГIяпрахъу чебяхIихъуси гьунчиб урчила 
хIябал мурда багьарбиуб. Чебаибмад, Ирбагьинни илди багьур – итхIели сай 
ясируцибти ва диванханализибси зинданнизи ваахъибти Мансурра, илала 
кIелра нукерра.

«Илдани уркурла къел пикрилизи касесара яра шалгIеббухъи арбукьесара? 
– вас-васухъун Ирбагьин. – Шакбикалли, се барес вирара? Ишар кьалли дахъал 
къаркъуби лер. Илдачи гердатес вирус. ЧIянкIли илкьяйда нушаб берцуди 
биэсара?..» 

Мурдаби бахъхIиагарли илди дигIянбикибси мерличи баиб, аммаки, тIашра 
хIебизурли, касдарили урчира, чедибяхI арбякьун.

Ирбагьин илхIели гIибкьдешлизив калун: чини бала, илдани гIур се 
пикрибирул, гIелабяхI чарбулхъанал, яра, ГIяпрахъу диркьаличи дурабухъи, 
тIашбилзанал.

Шарипатличивад тяйдили вахъхIи калнира илини гапла баркьуди хIебиъни 
аргъиб ва ил лерси сирмугла кьадализи чарухъун.

— Жан гIямал, Ирбагьин, урехили гьигь тIашиули бара калун. Ца гIяхIдеш, 
илди ишабад шалгIеббухънира.

— Сеналра сахъли диэс чебиркур, бусягIят гьунчи дурадухъесра асухIебирар!
— ХIела пикрили, илди гIелабяхI лябкьяну?
— Асубирар. Се-дигара асубирар: камсиван сабурбирехIе…
Илди эмхIера уркурра лерихIи чарбухъун, лехIихъули, хIерли шипIбяргIиб.
БерхIи цагIяхIил закибяхI ахъбиубхIели ва илала нур вацIализи гIяйдирес 

дяхIибхIели, илди сагали гьунчи дурабухъун, архIя даимбиуб.
— Кьара-Кьурейшла вацIализи даахIелли, гьатIира къулайли бирар.
— Илаб се къулайдеш лебси?

— Илдала вацIа гьатIира зумаси ва цIябси саби. Чилра гьамадли варгес 
хIейрар. Илар уркура хьурабарести шурмала гъарбикунира лерти сари.

— Саби урхIли кабушарти, илди Кьара-Кьурейшла шилизи хьуракабиуб 
бургар?

— Набра илкьяйда гьанбиркули саби.
— Вай, Аллагь, уркIецIибара нушачи!
Кьара-Кьурейшла шилизи баэс халати кIел авараг калири. Илдала пикруми 

циила шалахъдиубтиван сарри: Мансурхъали гIелабяхI чархIебухъун, 
хIебиалли, илди яра катхIел Хайдакьлизи арбякьири, яра, ГIяпрахъубад бикили, 
СирхIязи чебяхIяхъилри.

Гьуни циила бягIукабиубси къярдлизиб гьунила дублаб арсаварла бегI 
гIиниз лебри.

Ирбагьинни гьалли гIинизла мякьлаб эмхIе тIашаиб.
— Ишаб нушани бамсриихъехIе, эмхIера кьарли бугахъес батиэхIе.
— ХIябилра духуси пикри леб, Ирбагьин.
— Нушаб беркесира се-биалра бургар хIела?
— Беркеси се биэса, хIяжланкIила къяжа леб, гIинизлар шинра лер.
— Рархьли рикIулри, гьункьябас ил беркала баибси  саби.
Таврара барх касили, гIинизла гьалав тIашси уршиличи Шарипат гъамриуб. 

Диркьси къаркъала кьасиличи, таврализибад дурасили, илини къяжа кабихьиб. 
Ирбагьинни хурла гIянкIала хъутухълизир шин хиб. Шарипатлис кариахъес 
маслигIятбарили, илини эмхIе уркурлизибад акьубатур ва вацIала берхъибси 
кьарли бугахъес бархьиб.

Букес бекIхIебиубли лебай, къяйкла тIама чехиб: Ирбагьинна някълизибси 
хъутухълизибад хIярхIяли тIярхъи батур, иларад шин жургъдухъун.

Ил, илмадан чеветаили, рурси дукларуциб ва гIинизла гIела аррухиб.
— Агь, чула ахир пучбиарти! Илди нушаб удикабили буили саби! – 

шивкIивухъун ил, Шарипат ратиули.
Гьар-гIергъили кIел гIурра мажарла хIярхIя зявдухъун: гIинизла лацличирад 

шайчидяхI дянгдухъун.
— Эй, шаддикь?! Эй, Шарипат?! Дурадухъеная гьунчи, кахIедушили 

дигалли! – бяхIчиси чурха кьялубар ядала галгала гIелавад Мансур дуравхъун. 
Илала ца някълизиб мажар лебри, итил ханжа арличиб сабри. Илала бархкьяби 
чебиънаб аги. Ашкарли, илданира, дигIянбикили, лишанасили урги.

Ирбагьин рурсиличи хIеризур. «Гьу, се бирехIев?» — бикIусигъунари илала 
хIер.

— Ирбагьин, хIу укьен някъличи! Ну хIерирус! Наб ишаб бебкIа биаллира, 
декIардеш агара…

Рурсила чIумаси ва урехиагар гъайли ил уркIаиб: Шарипат илцад залум 
рурси рургар или илис гьанхIебирки.

— Шарипат, ну илдас райхIерни хIуникIун балулри?
Шарипатли селра жаваб чарбатайчи хIерли кахIейили, ил, «Ишарад 

вяшмарулхъад» или, гермукьаван герикIули, уркурличи ваиб. КIел хIярхIя 
зявдухъунгу, илис чехIегиб. ИлхIели ил бажардиикиб сунела барда хапбарес ва 
удибси вацIала чирхлизи тIяхIухъес.

Илис гIелабад кьяшла дякькад Мансурра кIелра нукерра батбихьиб. Илдани 
балулри, Ирбагьинадала барда ахIи, цархIил ярагъ агарси биъни. Аммаки 
мажурти някъбазирти илдас вацIала дякькад гIергъибикес гьамадли ахIенри. 
Гьачамличив-гьачам гьарахъиркуси Ирбагьиннис хабарра аги сай къадала 
хIеркабикIуси шурла лесличи виънила, гIур удибяхI гьуни агнила. Илар зурбати 
биризла кIел галга сарри лерти, алавчарси мер чIянкIлири. ЛагвяхI чарухъесра 
кьаннири: душмантачил дяхI-дяхIли цугирки, ва илдани ханжултачил бутIнад-
бутIнадвири. Ца биризла гIела дигIяникес сабри илис калунси.

Халати чарх-бекIла вегI ца нукер, гьакIбирули чIяхIбарибси халжалра сайра, 
бархкьябас гьалаухъи, биризличи гъамиуб.

— Эй, зибкьнут, хъярхъли дуравхъен дила гьала?!
Ахъси гIяк-гIякра бяхъили, ил гIелабад лябкьути Мансурличи ва юлдашличи 

ласяхъиб.
Ил манзил шятIгъуна тIамаличил иличибяхI барда арцур: нукерла къакълизи, 

хъитIализи бяхъибсиван, барда атIун: левси мерличи нукер геркавхъун.
Гьанагарси анцIбукьли уркIаибти Мансурра варх левси нукерра тIашбизур, 

урухбиубли, гIелабяхI хихбиуб.
ИлхIели Ирбагьин кIел тIяхIли вяхIгьавли кайкибси нукерличи ваиб, илала 

къакълизи атIунси бардара хапбарили, биризла галгала гIела сагали дигIяникиб.
Ванзаличи цаличи ца гъамли цIапIакунти Мансурра нукерра шивкIивбухъун:
— Чебаирив, се бетаурал?
— Чебаира. Ил урухбиубси гIярагъуна уили ахIен: устадешличил барда 

бузахъули сай.
— Уцес гьамадли хIебирар, хIурматла Мансур.
— Ил нушаб уцес хIяжатдеш агара! Кавшес диахIелли, баибси саби!
— ХIебиалли, мажурти сагали даршес чебиркур.
— Вархьли викIулри:  бирехIе!
Илди мажуртази ахъиб.
Сунес илдани хIярхIуби хIядурдирули биъни аргъили, Ирбагьинни бириз 

бархьбатур, лусен алавбарили, сагали чедивяхI, гIинизличивяхI, дуцIухъун.
— Эй, Мансур, хIеръа итичи! Гьавулхъули сай!
— Вати, гьарахъ архIякьян! Мажарла хIярхIяли ил гьамадли тIашиу!
Ирбагьин гIинизла гьала ветаибхIейс, цабил мажар къяйкбухъун. Ил хIярхIя 

уркурла гедамухлизи атIун. Мякьлар тIашли Шарипат чераили, Ирбагьин 
иличи вявухъун:

— ХIуни се бирулри? ДигIянрики гIинизла лацла гIела!
Шарипат ребшиб. Цуг-цугли ца гIурра мажар къяйкбухъун…
Ирбагьин биалли гъярцIа дякьличивад чедибси вацIала ухIна арякьун. 

Илаб вацIа хъяшлири, гIергъисигъуна хIярхIяли  ил гьамадли варгес асубири. 
СецадхIи ил гьавухъи калунал, ахирра ласяхъибхIели, душманти гъамбикIули 
чебаиб. Нукер, ханжалра гьакIбирули, хьурали сайри, Мансур биалли – 
урчиличи мурдали.

Ирбагьин катругси бяхIла музаличи дурайкиб. Иш гьакIлисра илис гIур 
викеси мер кахIелун: шурмар къадала бяхI илала хIулбала гьалаб багьарбиуб.

«Юх, ишавад тIяхIухъи бебкIа хIебирис! Илра гъабзала баркьуди хIебирар: 
убкIухIелира, хIурматличил вебкIни гьалаб саби!» — илира или, дургла 
кьадалиу гугииб. ГIур ласяхъили хIерикIалли – ахъбуцили ханжалра нукер 
чесайули!

«Агь, хIяжар! Ца хIуалра набчил варх архури!» — илини нукерла ханжа 
бяхълис барда гьабуциб, гIур, гIяшиубли, гьеркличиикибси нукерла канилизи 
барда атIахъун.

Сепайда, илхIелира Ирбагьиннис верцес хIебикиб:  нукер гераибхIейс, 
урчиличи мурдали, Мансур чесаиб ва иличи мажар бяхIчиаиб.

— Диур уюнти, шаддикь! ЛайбакIа барда!
Итира барда Ирбагьинна някъбазиб аги: ил ванзаличив герикIуси нукерла 

канилизи атIи лебалри.
«Гьу, гьанна дилара кадерхур. Ну кьалли кавшаслира, ит  гIинизла 

мякьларси пякьир Шарипат рерцахъес биалри…» — Ирбагьинни Мансурличи 
къакъбариб, гIур гьалавяхI ганзухъун.

— Ит шурла музаличив кавшес вируд! – иб илини.
— Чиналра хIякьяд, угъраш! Ишаб бирар хIела ахир!
Мансурла илди бегI гIергъи дурибти гъай детаур: хапли мякьларад чехибти 

жаниварла кахти ряхямали вацIа шипIбяргIяхъиб. Сиртличи гъурша, халаси 
синка дурабухъун ва, кьяцалангбизурли, гьаларти качIуби гьакIдариб, гьатIира 
ахъли тIамадариб.

Урухбиубси Мансурла урчи, хIихIира дурабушили, бебшес алавбухъунгу, 
бетхIеур: къалабали ласбяхъибси ил шурла музаличибад удирти гяв-гяв 
шурмази гербухъун, сунечил варх Мансурра хъусварили.

Ирбагьин левси мерличивад вяшхIевхъун. Синка сунечира гъамбирули 
чебаили, хIулби чекайхьиб ва, шагьадатра белчIи, ванзаличи вяхIудиикиб.

Ил вяшхIевхъун, жаниварла гъуръала ва буцIарси, гягIбикIуси гьигь тамай 
сунела мякьларад чехибхIелира.

Юх, иличи жанивар къячхIебикиб. Гьарахъдиркути гунзрала тIама 
аргъибхIелицун, Ирбагьинни бекI ахъбуциб.

Синка, кIел дурхIяра сунес гIеларад дашахъули, вацIализи мурхьбикиб.
Ил харчизур ва виубцад къалабали удибси гIинизличивяхI дуцIухъун.
Шарипат чериънар аги.
— Чинарри хIу, Шарипат?! Сен дигIянрикилри? – жиухъун ил.
Рурсили жаваб чархIебариб, аммаки гIинизла ца шайчирад цIумъала чехиб.
Ирбагьин гъамиубхIели, Шарипат ванзаличи чIикьритIи раргиб. Ил бегIла 

гIергъити гьигьаназир сарри: михъирличи хIусбухъунси цIуба декIа хIилизиб 
сабри.

— Агь, Аллагь?! Иш се балагьа? Мажарла хIярхIя хIечи сен баибсири? – 
кьутIкьуси симкьли гIяндуршуси Ирбагьин рурсила гьалав кьукьубачи кайзур 
ва ил дукларуциб.

— Чевверхи, Ирбагьин, гьархIедизур нушала кьасани, — хIилхIи 
шивкIивбариб Шарипатли ва даимлис хIулби кьяпIдариб…

КIИИБИЛ БЕКI

ГIинизла чедибси мигла халаси галгала удиб Ирбагьинни хIяб абитIун, 
Шарипат кIапIрариб. ЦIелдалис къаркъара катIи, далутигъунти балга-дугIя 
делчIун.

БархIехъли манзил гъамбиуб.
— Шилизи чарухъес хIейрус! АрхIя даимбарни ахIенси царил  агара, — 

Ирбагьинни аварагкад эмхIе гьайбариб: селрацад декIдеш агарси уркура 
вякьярбухъун…

 ЧIибяхIнила дуба-карчIаличи ил кьанси дуги ваиб. Вамсурси, гьарахъси 
гьунчив инжитиубси, ил бархIила балагь-кьадарли гIякьлу бамкьахъурси.

Шила дублаб, хивла бухъна галгала удиб, цацун яха лебри. Итира 
хайдакьлантани нег-дугенилис  хасдарибти яхаби юртличирад тяйдили яра 
шиличи гъамти чула диштIати хъумачи яра унхърази тIашдалтуси гIядат бири.

«Ишгъуна кьанси дуги чичи-биалра хьуракайэс хIейрар. Итира илав нушала 
минала гIяхIял агара. Ишаб бамсри ахъалли ахIенси…» — илини яхала гьалаб 
уркура тIашаиб, эмхIе азадбатур ва гаши ахъахъес диркьаличи бархьиб.

МурчIазибад бемхурси яхала унзала цацун гьабикI сабри лебси,  абхьили, 
Ирбагьин ухIна ацIиб, буркьа хIякара убушили, унабурхIличи гъамли мураличи 
усес кайхьун.

Чеваргъиб, серил кьяшлизи къизбикухъунхIели. ХIерикIалли – сунечи 
ряхIчили, някъбазиб мегьла кьягара сарра риштIа-риштIаси чехьери рурси. 
Иличирти дуркьа палтарли рурси мискин  хъалибаргла рурси риъни балахъулри. 
Ил кахдешличил гIибкьли тIашризурлири: гьайгьай, хабарагарли чула яхализив 
урхIла адам варгибхIели, уркIрухъи риъни багьеслири.

— ХIу чи сайри? – ахирра хьарбаиб рурсили.
Ирбагьин, се жаваб бурусил хIебалули, ахъиуб, гьаргдухъунти кьяшмачи 

хIякала дукала балбариб.
— Ну гIяхIял сайра, — сенрил дурабикиб илала.
— ГIяхIли яхализиб хIебирар! Къачагъ ургуд?
Ирбагьин бараван гъинчIизур.
— Къачагъ кьалли, гIяхIял рурси, набчи мешули хIейрар.
— Чини бала?
— ДилакIун ярагъ агара! ГIе, гIе, ну  гIяхIял сайра. Кьанни хIушала шилизи 

ваибси… Иш хIушала яхализиб дуги беркIибси…. РирххIерулрив?
— ХIелуси адамличи рирхаэс, ну хъяша рурси ахIенра.
— Наб Ирбагьинада бикIар. Муирала дубуртазивад вакIибсира… Дила 

эмхIера лебси саби, уркурра…
— Чедаира! Илди дурар лер, - рурсили, пикри-пикрирухъи, кьяга ца шайчи 

лагбатур. Илала урехи чебарбякьунсигъуна сабри.
— ХIела гIяхIли чихъали саби?
— Черрерхи, рурси, дила гIяхIли агара хIушала шилизиб.
— Гьанна хIед яха бархьбатес замана баили саби. Нуни кьяйс мура архути 

сари… Дярхълизир набчи неш хIерли сари…

— Аргъира, баркалла, рурси, — Ирбагьин айзур, хIякара чесабуцили, 
илавад дураухъун.

Дукала бицIили мурара сарра рурсира дурарухъун ва илабад гьарахъли ахIи 
чебиуси ца дерхIла юртличиряхI аррякьун.

Уркурлизи эмхIе бабгибхIейс, гьести гIямрула хьунул адам, ашкарли, 
рурсила неш, дурарикиб.

Иличирра белкунси цIудара хIевара, бекIличиб балала кIанара, кьяшмачир 
хурла гIянкIбала  тIирихунира сарри. ГьакIбирули някълизиб гъярцIа мурчIра 
лебри. ДяхI гьимрукIибсиван гъузгъалдидиублири.

Ирбагьиннис кьалли, ляркьукид  мурчIли рирхъули, сунечи черулхъан 
илира гьанбикиб.

— Эй, гIяхIял урши, сен хIуни дила рурси урухрирулри? ХIу чи сайри? 
Чинавадсири? Сен нушала яхализи дигIяникибсири? – суалтала духем бариб 
хьунул адамли, уркурла мякьлар тIашрилзули.

Ирбагьинни илизира гьар секIал аргъахъиб.
Ил урехила адам хIейъни ва сабигъуна мискин-пякьир урши виъни  

багьурхIели, хьунул адам ряхIятли гьигьрухъун.
— ГIяхIял хъули хьуравируси сай! Ваши нушачи, хъулив мурулра лев! – ил 

гьаррашули аррякьун.
Азбарлизи ацIибмад, Ирбагьинни хъа вегIла дибгIян-хъяш вякья-кьяртIала 

дураб, урчила уркура чебаиб, иличиб  урца халаси чармара лебри.
Хъа вегI, алаша-алаша, чIалтIализир гъярцIа хъуцIрумар, хIяндеш 

гъудурдухъунти гъезли дерхъибти дяхIличилси мурул адам юртла ца шайчибси 
хъуливад  дуравхъун ва илис гьуниваиб.

— ХIябилра гIяхIси бетаур, гIяхIял урши, хIу нушачи вакIни! Ваши, ваши! 
– илини, хъули ацIайчи, Ирбагьинна цIацIабарибси някъ батхIеиб. 

Ил улкьайла гьалабси тахличи катур, гIяхIцад салам-калам дариб, хIятта 
сунела вахъхIи чехIеибси минала гIяхIяйзиван. ГIур Муира-СирхIяла шимира 
гIандуршули, ит валаду, иш валаду или умира гьандуршули, сунела балу-
бирхутачила хьар-хъардаиб. Гъай тамандирули, иб:

— ИшбархIиличивад, урши, мурт ЧIибяхIнила шилизи вакIадра, 
ГIябдуллагьла Мятяйра илала хъалибаргра хIела гIяхIли саби. Иш юртла къапу 
хIед мурталра гьаргли дирар…

— Баркалла, ази, дила хIушани халаси хIурмат бирулрая... 
Илди ихтилатбикIули лебли, хъа вегIла хьунулра рурсира чарбухъун. Илди 

пикрилизи касили, Ирбагьин вирхаэс хIейрулри, Мятяй хъулив дудешра 
мурулра виъниличи: ил цагIяхIил ухъна виъни якьинни багьеслири. Илдала 
гIур цалра дурхIя аги, рурсира кьанни акIубси руилри. Камси гIатIи илизи 
аргъахъиб, хъа регIлис Майсарат, рурсилис ГIяйшат бикIули биъни.

Мятяйли лертигъунти хабуртира дуриб: сай сецадхIи ЧIибяхIнила хужаим 
ГIяхIмадхайчив шин диханни узулил, хьунулра рурсира хужаимла бягIлила 
унхъразиб бузули биъниличила, ил илцадра уркIи гьаргси адам сайри, хIятта 
хIедурести хъалибаргла дигIядешунира дархли гьаргдирулри бараван вагьурси  
жагьил уршилизи.

Бай хъули сункира кабихьили, нешра рурсира гидгурала чуднази ахъиб. 
Илди урга-ургади жагьил гIяхIяйчи хIербилзулри: рурсила хIерлизиб Ирбагьин 
гьар шайчивад хIисабвирни багьеслири; нешла хIерлизиб сахъдеш чебаэслири: 
«Чини бала ил гIяхIял урши сегъуна саял, ца хIерли адам вагьес хIейрар»  ибси 
пикри лебсигъуна сарри.

Хъа вегIлара Ирбагьиннара ихтилат даимбиублири.
— ХIебиалли, урши, хIянчи баргес нушала Хайдакьлизи ваибси валанри?
— Сайра. Илгъуна пикри леб, рахли гьарбизалли. 
Гьайгьай, илини сунечил ва Шарипатличил детаурти гьандушес хIейри. Я 

илгъуна хIяжатдеш аги.
— ХIела мурад бетарар: нушачир дахъал хIянчи лерти сари.
— Адавзи, унхъразирти хIянчи викIулрив?
— Сайра, сайра…  Унхърасра къуллукъ гIягIнили саби. ХIед багьес дигалли, 

урши, галгуби шинни далхули дашахъути сари. Абзур дус анхълизир хIянчи 
камдирути ахIен: кьяли-кьама  дурчни, ванза кIантIибирни, сабухъ бурчни, 
галгуби шинни далхни, гIур биалли духъна галгуби дирхъни ва илдала мерличи 
сагати мярхIни удалтни… ХIуни шилизиб сегъуна хIянчи биради?

— ИмцIаливан дузани вашира, дяхъили шантас урцул дикира.
— ВацIапIакь?!
— ГIе, гIе, вацIапIакь вирира. 
— Марлира, ил санигIят нушачибра бузахъуси саби. Вируд вацIапIакь 

ветаэсра… Сеналра хIед гьала-гьала хужаим-анхъчи ГIяхIмадхайчил 
къаршиикес гIягIнибиркур. Илини сари шантас хIячурби лугути. Ил сай шила 
халалра: юзбаши левлихьар, илала ихтияр агарли, илини сунес сай ваили, 
цалра масъала ирзули хIейрар.

— Адавзи, нугъуна мискин-пякьир кьабулваресара?
— Виру, виру; илис, азис ват, хIянчизарти гIягIнити саби. Дигалли нура 

хIечил варх вакIес вирус!
— Баркалла, адавзи, илкьяйда бархьил, наб гьамадли бири…
Гъай-гъайлизиб Ирбагьинни сай цIуръали халакаибси виъниличила, 

къиянти дурхIядеш  деркIниличила хабар буриб.
Ил секIал аргъибхIели, хъа регI Майсаратлара дурашан уршиличи 

уркIецIидухъун.
— ХIу, урши, ГIяхIмадханна унхърала къараулра виэс вируд, — сунела 

пикри гьалабихьиб илини.
— Эй, ашна, къараулла хIянчи бетхIерар! Къараул ухъна ХIяжитай  

гьачамлис мицIирли левал! – иб хъа вегIли.
— Вай, хIу араваркь, дила Мятай! ХIяжитай гьанна базцадхIи хIянчила 

вашули ахIен. ДягIла изай кьяшми дуцили, хъули виаркайили сай. 
— ХIебиалли, хужаимли цархIил къараул ургу! Нуни ил хабар хIергъирагу?
— ХIуни чебиуси шинна чарма саби: илра хужаимла хъули шин дикухIели…
— Ил давлачевла хъулир шин агарав? – тамашавиубли, хьарбаиб Ирбагьинни.
— ГIяхIмадха юрт нушала шила бегIла хъариб саби, гьалли вацIала удиб. 

Илар я гIиниз, я урунж лерти ахIен: илбагьандан жумягIли кIина илала юртлизи 
биахъуси саби урчила пургъумличиб нуни ил халаси чарма шинни бицIили. 

— Чебаира, адавзи, хIела урца чарма азбарлизиб. Шин  Хала хIеркIла 
дургар?

Хъа вегI гъинчIизур.
— Чина хабара? Хужаимла хъалибаргли дамкьурти шин кьабулхIедиру. 

Хала вацIализибси урунжла шин сари ила дикути.
— Илгъуна урунж лебниличила аргъибсири, амма чебаибси ахIенри.
— Чебиид! Нушачив хIериадли, Хала вацIала урунжра чебиид, урунжла 

шинна тIемра балад…
Ирбагьинна пикрумазиб ца гьатIи суал челукьулри: «ХIянчи кьалли сен-

биалра баргиша, хIериэс мер-муса агарлира гIямалхIебирар. Я гьанна ухъна 
Мятяйлизи, ну хIушачив хIервараба викIес ламус хIебиур. Се бикIара: шангла 
хъар гьарглихьар, хялара ламус биэс гIягIниси саби…»

 Гидгурала чудни-хинкIира  дерки, савлиличил шила хужаим ГIяхIмадхайчи 
цугли арбукьес вягIдара бигьи, хъа вегIра Ирбагьинра декIарбикиб.

Майсаратли илис тавханализиб буруш хIядурбариб.

*  *  *
Халаси къаралдила вегI, туркменталагъуна бухъяна халгIят чевси ва пес 

кьапIа чебиибси шила хужаим ГIяхIмадхай сунечил гъайкабухъес бакIибти 
Мятяйра Ирбагьинра кьабулбариб. Илдани буруси тиладила мягIна аргъили, 
илини иб:

— ХIянчи кьалли даари лер унхъразир, урши, кьелхIе-газа дузахъес баладу?
Селра гIячихъли буреси агарли, Ирбагьин лехIли калун.
— Иш хIела гIяхIял урши вахъ жагьил кьадин?  — хужим Мятяйличи 

шуряхъиб.
—  ХIу араваркь, хIурматла вегIбекI, ил бажардииркур: дубурланти 

хIянчилизибад урухкIути хIебирар.
— Дубуртачивад нушачи вакIибси валан?
— Сай, сай, Муиразивад.
— Илдала чула хIянчи камли дургар?
— Чевверхи, хIурматла ГIяхIмадхан, ил цIуръа урши сай.
— ХIерагу ца, или биалли, бургехIе ил уршилис хIянчи.
— Аллагь разивиаб хIечи, дила хужаим! Ирбагьинадани къараулла хIянчира 

барес вирар… Нуни аргъира, ухъна ХIяжитай зягIипикили бикIули.
— Бархьси саби. Гьу, дирехIе ил урши унхърала къараул варесра, — хужаим 

иш гьакIлис Ирбагьинничи хIеризур. – Бажардииркуду?
— Виркус, хIурматла вегIбекI! – ахъ-ахъли дурабатур  Ирбагьинни.
— ХIебиалли, Мятяй, укану илизи нушала унхъри чедаахъа! 

ИшбархIиличивад ил къараул вирар!
— Баркалла, дила хужаим!
— Илала вайлиуб ярагъра чебиули ахIенрагу?
— Дила барда леб! 
ГIяхIмадхан дукаряхIиб.
— Барда се бируси? ХIу, урши, урцул дяхъяхъес урхьули ахIенри! Ханжал 

агарав?

— Ханжал агара.
— Гьу, селра хIебирар! Бирар хIед ил ярагъ! Дигалли, мажарра лугехIе!..
— Баркалла, ханжал баибси саби.
ГIяхIмадхай сунела дубсила зянкъярай зингъбухъахъун: илмадан 

тавханализи къуллукъчи ацIиб. 
Хужаимли илизи сунечи гъамиахъес лишанбариб, гIур илала лихIилизи 

серил шивкIивбариб. 
Нукер хъярхъли дуравхъун ва, кьяртIайзибси бухъяна ханжалра 

цIацIабарили, чарухъун, вегIбекIличи гъамиуб.
— Дила лебдеш хIербара, урши, хIедра напакьа бирар, — илира или, 

хужаимли Ирбагьиннис ханжал гьабуциб.
Давлачевла юртра бархьбатурли, Мятяй гьаввашули, Ирбагьин илис гIелавад 

вашули, илди ЧIибяхIнила хабарла, сунесра БерхIили Чури бикIуси къярдлизи 
баиб. Ил халаси ургуба сабри, бягIлила чумал анхълизибад цалабикибси, кIелра 
шайчирад вацIурбала тугъи чедиуси. ГIела гIебшнила манзил биалра, жявлил 
сабухъ бучили, бягIлила галгуби кIаразирад пяхIдирулри, бугIярдешла асар 
лебри. Марлира, ил къярдли сунес бихьибси  БерхIила Чури ибси у марбирулри. 
Гьалли къярдлизи кайцIуси мерличиб урцуйзибад белшунси чятир лебри. Илаб 
уркура букеси халаси гIяягъизра лебри, аммаки унхъри мурчIала бемхурси 
хIярили алавдарилри.

Мятяйлира Ирбагьиннира къараулла чятир ахтардибариб: илар кам-гьамти 
ваяхIра, ванзаличи убушибси цIукла халаси бурушра лерри. Чятирла дурабси 
гарасличиб бурдибси хала хIякара лебри.

— Гьу, гIяхIял урши, сейкIуда? Ишав хIериэс лебу? – хьарбаиб Мятяйли.
— Леб, леб, адавзи,баркалла! Наб гIур селра хIяжатли ахIен!
— Рахли се биалра хIяжатбикалли, дугьаизи. КумекбирехIе, нушакIун 

гьанна гIяхIли сарра.
— Баркалла. Марлира, къараулла хIянчи наб биэси саби.
— ВегIбекI сунела къуллукъчизи сейкIибал, аргъирив?
— Адавзи, пикри бяхIчихIеира.
— БархIехълис къуллукъчини хIед урчира лебкуси саби. Кьяшмачиб иш 

унхърала халаси къярд ганзбарес гьамадли хIебирар.
— Ягъари, адавзи, дила къараулла хIянчила мягIна се бетарули? Гьанна 

ишаб се балтахъуси? ЦIедеш агара, унхъри дацIкадухъи сари…
Мятяй бараван гъинчIизур.
— МайкIуд, урши! БягIлила галгуби дилгIути хъулкнира лебти саби. Ириъ 

унра шилизибад бакIибти хIябал хъулки буцли танбихIлабариб.
— БягIлила галгуби чуни дакIахъес хIебирулрив, гъари?
— Эгь, узис ват, бягIлира лерти сари бягIли. Нагагьладан илдала сабухъ 

хIуни чебаибси вадри. Нушала хужаимла цIедеш урхIмешути ахIен, дурала 
пачалихълизирад хибти галгуби сари… МухIлила гъайличил сипатдарес 
хIейрар: илди бягIли хивгъунти халати дирар, цIябли-хIунтIенаби, варъа 
мурити, шинни духIнарад дицIибти. Абзур бархIи укадлира, канилис 
диргалахIебулхъан… ВегIбекIлис цIедеш дицесра хIяжатдеш лебси ахIен: 
Дербент-къалала вачрукьябани, чуни делтIи, ардихути сари.

— Машааллагь, адавзи, хIушала ванза лебгIеб баракатла буили саби.
— Ну гьачамалра дубуртази чевяхIяхъибси ахIенра. БягIли хIушачир агарав?
— Чина хабара? Ил цIедеш бакIеси я бикьеси нушачиб ванадеш хIебиур.
— ГIур се цIедеш дирара?
— ИмцIаливан дугIла хъярби, гIинцби, дургби, муръухьули, мижигъури…
— Ризкьи?
— Ризкьила сабухъуни давлачерти дирар: анкIила, мухъи-мяхIярла, 

хIяжланкIила…
— ГIе, ЧевяхIси Аллагьли гьарил ванзалис сунечи хасдирути духълуми 

дедили сай. Шукру биаб!
Мятяйли, шилизи чарухъес валилзули, уршилис някъ гьабатур.
— КьакьамайкIуд, гьар секIал гьунчидиркур, хIура бурсикайруд. Се бикIара, 

дукIли унц руркъули бирар, гIямрули – адам. Ишаб хIед анцIхIебулкьан: жягIял-
царахIел унхърази хIянчизарти лябкьян, илдани галгубала духънадаибти 
кьялуби чердирхъу, галгуби-алав ванза кIантIибиру, татауйзирад шин лерку, 
сагати мярхIни удалта… Иш къярдлизир яни гъамбиайчи хIянчи думжар…

*  *  *
Ирбагьиннис къараулла хIянчила гьалар-гьаларти бурхIни дехIдихьиб. 

Унхърала вегIбекI ГIяхIмадхай илис хIериахъес икьала бариб: декьла гавлаг, 
урчи, палтар-тунаб дархьиб, илала къуллукъчини къарауйс кумекчи саблин, 
бухънабаибси хяра чятирличи баахъиб.

Наб ишаб лакьай гIягIнили ахIен, ил агарлира гIямал бирис или, ил кайзургу, 
къуллукъчи чIумаси увухъун. ХIед диги-хIейги лерти ахIен, хужаимли 
хъарбарибси таманбирес хIечиб чебси саби или, гъай къантIкадариб. 

Къуллукъчи арякьунхIели, Ирбагьинни гараслизи бигьунси хя батаиб: 
«Букьен хIед дигна! Наб хIу хIербарес хIяжатдеш агара. БукIун яра хIенкьула 
виасри, анцIбукь декIарсири…»

Аммаки хяли къуш бархьхIебатур, чятирла гьала гугкабиили, гьаларти 
кьяшмачи бекIра кабихьили, Ирбагьинничи халати диги лерхIеливан, ванали 
хIербикIули, паргъаткабиуб.

«Се биру, нахIа пайда агара. Чевверхи Кьудратла вегI Аллагь, белики, хIуни 
бархьибси биэс иш лакьайра дила цундеш дутIахъес…» — кьацIла камси 
бутIара хялис кабихьили, ил сунела кам-гьамти хIядурдешла хIянчилизи 
ахъиб. ЧIигIялизибад барибси чятир гъарацIбиублири, дягI бухъалри, кабикес 
хIядурлири.

Ирбагьин чятирлизивад дуравхъунхIели, хя бугаги, тянишбиэс дигусиван 
удибси диркьличир  гIяйкадиубти урчилара эмхIелара мякьлаб лебри. Илди 
гъамли уртахъдиркни ашкарлири.

Ил бархIи унхъразиб цаибти хIянчизарти дакIубиуб: цабехI кьяли-
кьамализирад  унхъри умударес, цабехI кьелхIначил ванза укъес, хIябэсти 
биалли шин дашуси татаул умубирес бехIбихьиб.

ХIерила манзил чабализи ласбарили нусила чудура сарра, Мятяйла рурси 
ГIяйшат дакIурухъун.

Ил баркьудили Ирбагьин циилаван урузра виахъуб.
— ГIягIнили ахIенри кьалли! Селис инжитрирусири? Нуни ишабра букан 

барес вираси…
 — Нешли рархьира… ХIед нусила чуду хIейгахъиду?
— Дигахъис! Ил бегIла бизиси беркала саби, чIянкIли хIу…
— Ну хъяша ахIенра! Ишди мер-мусаличир халакараибсира.
— Унхърази рузес рашадив, гъари?
— Рузесра рашира… РиштIахIели нешли шадирра рикира… — илини 

чедибси вацIализибяхI някъ гьабатур. – ИкI вацIализир чадур дахъал лерти 
сари. Сури бицIили дурчира, дудешлис дихира…

— Чадур нушачирра дирар. ЦIударти, бехI тIулгъунти…
— Нушала цIябли-хIунтIенаби дирар. ЛергIер мурити.
Чятирла гьалабси хъитIаличи кайили, Ирбагьинни чаба гьаргбариб. Нусила 

чудула ца бутIа касили, иштяхIличи укес вехIихьиб. МукIурхIейкIулихьар, ил 
гушкайублири, гьайгьай, илала я хIерикун хIядурли аги.

— ХIуни хIебукаду, ГIяйшат?
— Ну хъулир рукунра.
— Бизиси леб. ХIуни барибси хIебиэс?
— Саби. Ну шел дус риубхIели, хурег бирахъес бурсирарибсира.
— ХIебиалли, хинкIи даресра бажардириркуд кьалли?
— Риркус. Нушала хинкIи камли дирар. Дудешли кигьа белгьунхIели дирар 

букIун хинкIи дирахъути. Сен хьарбиида? ХIед хинкIи илцад дигахъутив?
— Чис хIейгахъу, ГIяйшат, аммаки дила хъулир хIедири. Унра-хунрубачир 

рах- магли тIем балули вираси.
— Нуни иргъулра, Ирбагьин, хIукIун цIуръали халакаибсири…
Пикри-пикрирухъи, ГIяйшат, чеббатурли дулгъубиагар тушлукъра 

убихьили, иличи  ряхIчили карииб. Аргъесири ил хъули чаррухъес къалабали 
хIериъни.

— Иш чятирлизив дугели хIуцун уэс уруххIекIуду?
Ирбагьин гъинчIизур.
— Селизивад урухкIусира? НукIун хIехара урши ахIенра?
— Жанивартазивад. Бурули аргъира, икI вацIализир буцIи дахъал лерти 

сари или.
— ГIяйшат, дила ярагъ лер: ханжал, барда. Итира жанивар рахлира адамтачи 

чебулхъуси ахIен.
— ХIуни сели балулри? ХIукIун гIяяркьяна ахIенри?
— Илкьяйда бурули бирар.
— ШайтIунти дакIалли?
Ирбагьин иш гьакIлис ахъли дукаряхIиб.
— Черрерхи, ГIяйшат, ну илдачи вирхуси ахIенра!   Я гьачамалра набчи 

дакIибти ахIен.
Рурсилис илала жаваб хIейгибизурсигъуна бетаур.
— ХIебиалли, хIуни дехIибалара дирули хIергуд?

— Дирути сари. Бархьли бурасли, цацахIели чердулхъулира дирар.
— ГIур ляркьухIели хIед дехIибала дируси биштIаси кьалтин лебхис… Ил 

нуни барибси саби….
— ПикримарикIуд, ГIяйшат, селра хIяжатли ахIен! Ванза умуси саби: 

чятирла гьала дуравхъи, диркьбикличир дехIибала дирес вирар…
Илди шакра хIебикили, ихтилатлизи мурхьбикили бетаур: Ирбагьинни, 

гьар хIулби ахъдуцибхIели, рурси сунечи вякьризурли чериулри, ташмишдеш 
агарли, ил биркIан-биркIай ахтардивирули риъни багьеслири. Аммаки илала 
уркIи гьачамлис гьалабван бетаурси кахси анцIбукьла асарлиуб лебалри, ва 
Кьара-Кьурейшла вацIализир хIябларарибси Шарипат гьанрикибмад, буреба 
атIунхIеливан, къизбулхъулри.

Багьес хIейри, ГIяйшат сецадхIи Ирбагьинна къушлизир кавлил, эгер 
татауйзив узуси ца ухъна адам илдачи гъамхIейубси виалри.

Саламра бедили, ил Ирбагьинничи дугьаизур:
— Азис ват, ишаб хIела гажин агарав?
— Леб, адавзи, леб! – илини харчизурли чятирлизибад дубсила гажин 

кабухиб.
— ХIерила дехIибала ишар дарес пикрибарира… ХIянчи кали саби, урши, 

хъуливад сагали вакIес хIейгахъира…
Гажинра бухили, ил татауйзи арякьунмад, ГIяйшара харчризур, чуду 

бергурси чабара хапбарили, аррукьес ралризур.
— Вай, ну ишар рахъхIи калунра: неш хIерли рургар!
Ирбагьин рурсилис баркалла багьахъес бажардихIекиб. Илдачибад цагIяхIил 

гьарахъси уркурла гьунчиб кIел урчи дабгибси цIуба пургъун дакIубиуб. Ил 
пургъун чятир агарли гьарглири, иличи кабиибти жагали балкьаурти хIябал 
чехьери рурси лебри. Пургъунна архIяликьянаби вацIализи аркьули биъни 
багьеслири.

— ХIера, икI Айбика! Нушала хужаим ГIяхIмадха рурси! Сунела 
къаравашуначил вацIализи аркьули сари! – аргъахъиб ГIяйшатли, андаличи 
къатра чебуцили, илдачи ибкьли хIеррилзули.

— Унхърала вегIбекIла ил цацун рурси рургар?
— Сари, сари, цацун рурси сари, аммаки уршира левси сай… Дербент-

къалализив…
— Илдани вацIализиб се бургули? ГьаннакIун цIедешра кали ахIен! 
— Айбикас цIедеш се дареса? Чеб-гьабахъес, ихтилат барес…
— Иргъулра, дудешла къимиз-тIутI! Гьай вегIебш, давлачебтала пишни 

илди сари, ГIяйшат. Агара илдас децI-шишимъала.
— Айбика кьалли илцад гьарбилзуси рурсира ахIен.
— Сен или рикIулри?
— Дербент-къалала базриганна уршилис хъалларарибси сарри, ца дусра 

иличир кахIели, дудешла хъули чаррухъун...
— Гужли шери редибси рурги? 
— АхIенри. Нуни аргъира, илини муруйзи нушала ЧIибяхIни гечиахъес 

гьлабихьили калири. Ил кьабулхIекилри: валлагь, хьуна бегIтачив хIериэс 
хIейрус, итира ил баркьуди мурул адамтачи лайкьси ахIен или, гIибкькайзурли. 
Чехусан, сунес сари раибси Айбика гьимрукIили, хIу агарлира дила гIямал 
бирар, наб хIечиб дила бегIти гьалаб саби или, декIаррикилри.

— ГIяйшат, хIебиалли, илдала цаличи ца хIялани лергIер мискинти урдухъи 
сари.

— Асубирар. Гьарли-марти дигай диалри, илди илкьяйда гьамадли 
декIархIебирки.

— ХIебирки, валлагь…
Ирбагьиннис гIурра унхърала хужаимла рурсиличила хьар-хъардаэс 

дигулригу, тIашизес чебурхъуб. Илди хIербикIули лебли, Айбикала пургъун 
кьячIикличибад вацIализи бухIнаберхур. 

ХIера, ил манзил, лихIбира чапIдикIахъули, хя дурабикиб. Гъамбиубли 
ГIяйшатла гьала ванали хIербикIули, гугбииб.

— Агь, ЛавцIукI! Чина бетахъири? ХIела къуш бархьмабалтад! – ГIяйшатли 
илис  калунси чудула бутIа гьабуциб.

Хяли иштяхIличил бергун. Къуйрукъра силтIбирули, рурсиличи гIурра 
хIебизур.

— Гьу, диур хIед! ГIур агара!
— ХIуни балусив ил хя, ГIяйшат?
— Жан гIямал, ЛавцIукI чили хIебалули? Чятирла мякьлаб, унхъразиб, шила 

кьакьурбазиб лебтанилра чебиуси саби. Илала ца вегI левси ахIен. Пякьир, 
цацахIели гушли, милигли кавлули бирар…

— Савли хужаимла къуллукъчини, ишаб хIербара или, набчи кибсири.
— Ирбагьин, иш духуси хя саби. ХIед марси къуллукъ биру ЛавцIукIли!
— Ну къаршили ахIенра. Дунъяла кам-гьамси гIямзи ЧевяхIсини илисра 

чебаахъибси бургар…
ГIяйшат, гIяхIли кален, гIяхIял урши,  или аррякьун.

*  *  *
Савали Ирбагьинни, лертигъунти кьяли-кьама пайдаладарили, ужагълизиб 

цIа бикьур. ЦIегъала шанглаб мяхIярла бетIула дахни бариб.
«Юх, ишбархIи дуравхъес гIягIнили саби, — дубватес кайрули, пикриухъун 

ил. – ЦIабикьала агарли, ужагълаб цIа хIебилкьули, гIямал хIебирар. Бурни 
хIясибли, ишаб, диркьаличиб, яни-декIар бугIярси буили ахIен. Чятирлизив 
хIериэс вирар, аммаки урцул тIалабдарес чебиркур. Я вацIа гьарахъли ахIен: 
дигалли уркурлизи эмхIе бабгили, дигалли урчи бабгили дузани укьес вирус. 
ЛехIли, тIакIли уэс асухIебирар. Янилис хIяка дуцIрумлизиб хIядурбирули 
бирар…»

ГIела гIебшнила чемъурси бархIи сабри. Цалра гъагул агарси зак дубагарси 
хьанцIа капарайван чебиулри. Машрикьла шайчибси урхьула дуб, цIали 
алкунсиван, хIунтIеннири. ХIебиалли, бахъхIи агарли берхIи гьаббикIни 
багьеслири.

Ирбагьинни, ца хIялалра багьиша ил вегIбекIли наб бархьибси  хьанцIа 
ябула или, ил уркурлизи бабгиб, сайра уркурличи айили, вявбяхъиб:

— Гьари, баркабан, ваахъаба икI чедибси вацIализи!
Диркьала вацIализив ил бегI гьалав сайри къаршиикибси. ВацIара ибхIели 

лебгIеб давлачебси: зурбати мигани, зурми, пурпи, шимани, биризуни зумали 
дакIилри ва, заки даэс дигутиван, ахъли сарри. Уркурла гьунила кIелра шайчир 
цацахIели къаршидиркулри чIянкIбикунира, чучибра кьадара агарти ва ахъти 
кьарли дерхъибти.

Ирбагьинни гъамли тIашизнилизиб пайда хIебирни аргъиб: даршани 
дусмазир тIашти  халати галгуби дяхъес хIейри; сирмугла, дургла, жунабла 
яра цархIилти кьадуби хIяжатлири, яра гьаб-уб бяхъибси галгала кьялуби 
хIяжатлири.

ХIера, илис дамкьурти шинна биштIаси шара цугбикиб. Илар сецад-дигара 
дерубти урцул лерри: илди дяхъибти биризунала сарри.

ВахъхIи пикриикIес гIягIнили ахIенри. Илини урчи уркурлизибад акьубатур 
ва, лебси мерличиб кьяшумдихьили, кьарли бугахъес батур.

Уркурличи селрацад кьялуби кадихьес бажардихIейкили левай, 
Ирбагьинничи вяшарла тIама чехиб. Ласяхъялли – сунела мякьаб ЛавцIукI 
тIашкабизурли  ва духуси хIерличил, хIера, нура хIечи бакIилра бикIусиван, 
хIербикIули, цаагили къуйрукъра силтIбирули.

— Агь, баркабан! ХIу духуси хя буилри! Наб гIергъи бакIилри! ХIебиалли, 
хIуни ну хIела вегI варилра… — гъамиубли илини хя кIапIбуциб ва 
уртахълизиван гIурра чумал ванати гъай дуриб. 

ВацIала тяхIудешра кIунбацIили, гьава ванакабирес бехIбихьибхIели, 
уркура урцуй бицIиб, ил гьаяли бигьун. Юх, селрацад илала вамснира хIебиуб: 
дерубти кьялуби кункти сарри.

«Асубирар гьанна дила къушличи чарухъесра. Анхълизи укъес бахъал 
хIянчизартира лябкьути саби. Чуйнара гIурра иша дузани вакIес вирус: сецад-
дигара дерубти кьялуби даргес вирар…» —  Ирбагьин урчи кес арякьун. 

ЛавцIукIра илис гIелабад батбихьибгу, гIур тIашбизур, сурдухъунти 
лихIбира дингаили, вацIала чедибяхI хIербизур.

Гьалли ил манзил илабад рурсила тIама чехиб:
— Вашен ишавад, жярга няс! ХIечи хIерли кариили хIерииша!
Илмадан мурул адамла бубхаси тIамара гурбухъун:
— Ну викIуси хIебарадли, нажас, хIела нуни жан айсис!
— ХIебирар ил секIал! Карушаслира, кьабулхIериркус!
— Риркахъури! Гьачамлис хIу дила арилизир лералри!
— Ари пучбиаб хIела! ХIяя детахъибси къачагъ!
— Эй, уртахъ, селичи хIерсири? ХIуни чериулригу ил, чIичIалаван 

чIярхърикIули! Бара ит хIу викIуси! – гьанна ил цархIил мурул адамла тIама 
сабри.

— ХIуни хIейрули виадли,  нушази пурбанбара! Ну бажардииркус! ХIя-хIя-
хIяй! – ил хIябэсил мурул адам сайри.

Рурсила бисала тIама иргъесбяхIиб.
Ирбагьинна сабур каберхур, хъярхъли чарухъи, уркурличибад барда 

хапбариб ва, галгуби ургавад викили, чедибси диркьаличи чевяхIяхъиб.
ЛавцIукIра иличил барх дуцIбухъун. Диркьаличиб илала хIерлис гIяжаибси 

сурат лагбизур. Ца шайчиб кIел урчи дабгибси  пургъум тIашлири, итил шайчиб 
хIябал чехьери рурсира, занта-занта къаралдлумала бегIти, дурхъати палтарли 
бегIбиубти хIябал гIулухъара лебри. Илдазивад цали дурхъаси дарайла 
хIевачерси  чехьери жунабла кьадала гIела, даргъаррикIахъули, хъусрарилри; 
кIелра цархIилтани, ца-ца някъ дуцили, ашкарли, чула бегIбиъни хIясибли, 
къараваш рурсби биишигу, чекабуцилри. Нургъби чяхIдирули бисулихьар, 
илди батиули ахIенри. ИтатIирван, махъла галгализи дигьи хIябал юргъара 
лерри.

«ИлкIун итхIели Майсаратли гьанрушибси, хужаим ГIяхIмадла рурси сари! 
Чихъали саби илди вайнукьяби?!» — уршила дагьрилизиб гьанбикунала лямцI 
чебаргъиб.

Ахъли гъямбухъи, ЛавцIукI къараваш рурсби чекабуцибти къачагъуначи 
бетухъун.

Ахъбуцили бардара, Ирбагьинра илис гIелавадикиб.
УркIбухъунти вайнукьяби, рурсбира батаили, халжунтачи бухъунгу, селра 

бетхIеур: ЛавцIукI гьачам цаличи, гьачам цархIилличи кьацIбикес кьасличил  
тIяхIбикIескабииб. 

Ирбагьин чесаайчи илди, урухбиубли, урчи дигьунси махъла галгаличибяхI 
гьаббухъун.

Хя илдас гIелабад арбякьун. Аммаки Ирбагьин вацIала уди, хужаимла рурси 
хъусрарибихIи, дуцIухъун.

Илар ванзаличи герризурси рурсиличи хIябэсил къачагъ чейкилри: дарайла 
хIева гъярбарили бутIнадбарилри. БекIличибси кIана кабикили, гъез гьарглири, 
губдалан чувякуни кьяшмачирад чердикилри. Ил рурси гужбарес алавухъунси 
зулмукарличи хункIани рирхъулри, ахъли вяв-чIяррикIулри.

Ирбагьинни акьуси балуй някъли къачагъла хъуцIари буциб ва лебси 
цIакьличил ил тямхъвариб. Къачагъ шулгIибси муръухьулала кьадализи арцур. 

Кахдешли дяхI чукурдарибси рурси гьала-гьала уркIрухъун, гIур хаприкили 
гъярдердибти  хIевала бутIни михъирличи чедуцили, хамха кIапIбариб. Илала 
дурадикесли хIулби кIайдизурлири, ляжубачир нургъби лямцIдулхъулри. Юх, 
илини цалра гъай дурахIебикахъиб.

Кьадализивад ахирра, чIяхIбирули ханжанра, вайнукья дуравхъунгу, 
Ирбагьинничи чевхъес хIейуб: къаршикар, иличи ахъбуцили бардара, бяхъес 
хIядурли сайри.

— ХIебалас, хIу чи сайрил! Виркуд набзира! – ванзаличи шутрира тударили, 
ил сунела балликьянаби лебихIи арякьун.

Урчиличи къалабали мурдакабиили, вацIала къачагъуни гьарахъбикиб. 
ГIяхIцадхIи гIурра илдас гIелабад бикили, ЛавцIукI ахъли гъямбикIули 

батбихьиб. Урчила дапаръала къайдикибхIели, ил гIелабяхI чарбухъун.

ГIибкьси ва кахси анцIбукьла асар гIяхIцадхIи калун. КIелра къараваш 
рурсили  чула ханум, илала чIянкIудеш дигIянбирули кIапIруцили, ванзаличи 
гугбииб. Белкъайчи биса дариб.  ГIур ца къаравашли сунела хIева чеббатур ва 
ханумлис чекагьахъур. Илала уди чекалгьуси хIевара лебли уббухъун.

Ирбагьин илдачи гъамхIейуб, хяра сунела мякьла тIашбизахъурли, се барес 
гIягIнилил хIебалули, лехIли ва хIерли калун. 

Камсиван хIякдеш чебарбякьунхIели, хужаимла рурси аризур ва, багьлали 
ганзрикIули, Ирбагьинничи гъамриуб.

— Баркалла! ХIуни барибси кумек ребкIайчи хъумхIертис! – иб илини.
— Гьанна хIуша чардухъес дирудая: къачагъунани вацIа бархьбатур.
— Вай, Аллагь, ил душман гIурра набчи хIерли удикайили хIейалли?
— Дила пикрили, илини аргъиб ишавад арукьес гIягIнили биъни.
— ХIу чи сайри, багьадур? Нушала ЧIибяхIнив гьачамалра чеибси ахIенри.
—  Ну хIела дудешла унхърала къараул сайра. Ирбагьин бикIар.
— Наб Айбика бикIар.
— Нуни балулра: хIечила кам-гьамти хабурти аргъира.
— Или биубли гIергъи нушачи чебухъунтира чихъали сабил хIуни балули 

ургуд?
— Балулра викIес хIейрус. Ит хIед гужбарес алавухъунси хIела мурул 

хIейалли? Дербент-къалала базриганна урши?
— Сайри. Ил сайри, сай Аллагьли кавш! Чуйнал ил наб гIелавад кайкили 

сай… НушакIун гьанна мурул-хьунул ахIенра?! Байхъала дус декIарлир 
хIердирулра…

— Белики, сагали дархдикадалли?
— Юх, хIебирар ил секIал! Ил гьанна цIудара душманван чейулра!
Серил пикрибирули, Айбика лехIкахъиб. Ирбагьинни  хIисабхIедарес хIейуб 

рурсила жагати  чарх-бекI, цIудара нед-хIули, цIубли хIунтIендеш гъудурти 
ляжуби, никIа рурсилаван диштIати къянкъ ва мухIли, лугIянси, ахъси хъяб…

Гьеч ил урузкIули ахIенри жагьил уршили сари биркIан-биркIай 
хIисабрирули риъниличи. ХIятта ахъбуцили байхъу гьаргси балуй някъли 
пухIдухъунти гъезра далдариб, гIур биалли уршиличи вана-ванали хIерризесра 
хъумхIертур.

— Дурашан урши, хIуни хIебалад: ил урехила адам сай.
— Нуни чебаира: адаб-хIяя лерси мурул адамли хьунул-адамличи някъ 

ахъхIебурцу.
— Балулрив илис се дигулил набзибад?
— Нуни багьес хIейрус! Сунечи чаррухъни хIебиалли?
— Юх, ил набчи карцIли убкIули ахIен. Я нуни илизир набчи дигай 

чехIедаира… Илис арц дигули сай! ГIе, гIе, ну урухрарили, дила дудешли арц 
дедахъес дигули сай.

— Илкьяйда бирусив, гъари? Мурул адамли хьунуйзирад арц тIалабдирутив? 
ИлкIун цIахси хабар саби!

— Илис цIахси ахIен! Илини убяхIдеш хIебала!

— Дудешличил гъайхIерухъунрив?
— Гьачамлис дубхIехъира. Итира сунела къайгънази вархибси дудешла 

паргъатдеш буэс хIейгулра..
— ТIалаббируси напакьа бедайчи ил вайгъабза хIечивад чевхIейкес 

асубирар.
— Балулра! Юх, хIелугас нуни илис арц! ХIерирус ил векъахъес! Сагали 

вехIирхьур, гIурра сабаб баргили гIелавадкаркур…
— Иргъулра, Айбика, хIед гьамадли ахIен.
— Илдала наб маслис хибти мургьи-арц чардарира. ХIятта магьарла маслис 

кайхьибти тIулекара урцIлира дархли…
 Ирбагьинни, гIяшиубли, мякьлабси ЛавцIукIла бекIличибад някъ 

чедиберкIиб. 
— Айбика, малугад илис гIур селра! Арц малугад! ЧIумарии!
— Дилара ил пикри саби, – кьасличил иб рурсили, гIур чебатур. – Ирбагьин, 

хIу нушачи гIяхIлад вакIи! Дила дудешли хIу дацI някъбачил гIелавяхI 
хIерхьури.

— Селра хIяжатли ахIен, Айбика! Наб хIела дудешли хIянчи гиб. ХIелуси 
дурашан уршилис. Ил гIяхIдеш баибси саби!

Замана-замана пайтунничи хIербилзули, къараваш рурсби Айбикачи 
хIерлири. Илдас хъули чарбухъес дигулри.

— Ну аркьяс! Сеналра, дурашан урши, хIу нушачи вакIи! – иш гьакIлис 
Айбика бараван гъинчIризур.

Ирбагьинни жаваб чархIебариб, аммаки, хяра барх арбукили, илдала пайтун 
вацIализибад дурабухъайчи гьуниббатур.

«Наб селра хIяжатли ахIен», — сунези сунени тикрарбариб илини.

(Хьарахъуд бирар)

                        ХIяжимурад РАЖАБОВ

ДУРГЪБАЛА ДУРХIНАЧИЛА

Дергълизиб алхунти ва илабад чедибдешличил чарбухъунти дила 
шантачила цачумал макьала делкIунра. Ириъ ЧебяхIси ВатIа дявила ветеранти 
дила унра шантачилара делкIунра. Набчи дила унрашан ва  тухум, авал дус 
набчил варх ца школализив учительли узули калунси кьялклан БяхIяммад 
Агъаевичли телефоннизирад зянкъдяхъиб. - Мурад ГIяммаевич, - дугьаилзули 
сай ил набчи, - хIед Чедибдешла бархIилис макьала белкIес дигули сай бикIули 
аргъирагу. БелкIен дила дудешличила. - Валлагь, дила узи БяхIяммад Агъаевич, 
хIуни ЧебяхIси ВатIа дергълизив алхунси хIела дудешличила набчи баянти 
дархьадли, гIяжаибли белкIиша иличила макьала. - ХIуни 2020 - ибил дусла 
январьла 24-личиб дурабухъунси «Дагестанская правда» газетализиб дила 
дудешличила нуни белкIунси макьала барга. Илар нуни дурути баянтазибад 
се-биалра гIячихъбарес хьулухъадли, зянкъдяхъя. «ХъумхIертнила жузлизив» 
къел-хIерзи агарли веткахъибси сай бикIули гьанушибси дила дудешличила 
наб бархьдеш лебилра дахадаевлантазира багьахъес дигулра. Ил багьандан 
саби наб «Шила гIямру» газетализибра дудешличила макьала дурабухъи 
дигуси. Нуни бусягIят БяхIяммад Агъаевичла макьала баргира. ЧIянкIли 
илис гьалаб наб бурес чевкъар БяхIяммад Агъаевич «дургъбала дурхIни» 
бикIутазивад виъниличилара. БяхIяммад Агъаевичхъала шилизив ну 1973-
1977 – ибти дусмазив урус мезла ва литературала учительли узули калунра. 
ИлхIели набчил ца школализив БяхIяммад Агъаевич историяла учительли 
узули вири. Ил багьандан, чизилра хьархIебаасра, нуни БяхIяммадла къантIси 
биография бурес вирус. МуртазагIялиев БяхIяммад Агъаевич акIубси сай 
I939 ибил дуслизив Дахадаевла районна Кьялкнила шилизив. ЧебяхIси ВатIа 
дергъ бехIбихьибхIели, БяхIяммадла дудеш колхозла председатель сайри. 
Ил сай гIяхIъулали дергълизи арякьунсири. Камси замана дикили гIергъи, 
БяхIяммадла нешли мурул дергълизив къел-хIерзи агарли веткахъниличила 
буруси кагъар касибсири. 1943 ибил дуслизир къачагъунани БяхIяммадла 
колхозла бригадирли рузуси нешра карушибсири. Илкьяйдали, 4-5 дус виубси 
БяхIяммад хала нешли ва дудешла рузини айкьурсири. БяхIяммадли Тихий 

МакьалабиМакьалаби

океанна флотлизиб къуллукъбарибси саби. ГIярмиялизивад чарухъунхIели, 
Узбекистайзив, Бухарский институтла исторический факультетлизи учIес 
керхур. Авъибил курслизиб Дагъиста пединститутлизиб белчIуди даимбариб 
ва гIяхIти кьиматуначил хъараахъур. БяхIяммад Агъаевич сай акIубси 
Кьялкнила шилизив 50 дус мугIяллимли узули калун. БяхIяммадли сунела 
бекIлибиубси хIянчиличил дарх жамигIятла хъарбаркьунира дузахъули вири. 
Илала «Профсоюзунас I00 дус» бикIуси медальра лебси саби. 70 дус виубхIели, 
зягIипикибси БяхIяммад Агъаевич хIянчиличивад акьуухъун. БусягIятла 
замана гьарли-марси кьялклан «дургъбала урши»  БяхIяммад Агъаевич цаибил 
группала чулахъ сай. Илини бучIахъули калунти Кьялкнила дурхIнани, чула 
учительла хIурматбирули, ил 80 дус виубси бархIи Кьялкнила шилизиб 
байрам дураберкIибсири. БяхIяммад Агъаевич Кьялкнила шилизив халаси 
хIурматла адам сай. Гьанна БяхIяммадли сунела дудешличила белкIунси 
макьала газета бучIантас гьалабирхьулра. БебкIаагардешлизи ганз ккацIибти 
Германияличибад чедибдеш сархибхIейчирад 75 дус дикнила юбилейлис нуни 
пикрибарира ватIан багьандан жан дедибти гIяхIгъабза дагъистанлантачила 
белкIес. Гьанна бикайчи нуни макьалализиб гьанбуршути верхIелра 
гIяхIгъабза къел-хIерзи агарли беткахъибтази халбирутири. Игитуни къел-
хIерзи агарли беткайхъути ахIен, илди бебкIаагардешлизи бухIнайхъути саби. 
Илди дагъистанлантала ургав дила дудеш МуртазагIяли Агъаевра левси сай. 
ЧебяхIси ВатIа дергълизи Дахадаевла районна Кьялкнила шилизибад 50-чиб 
имцIали адам арбукибтири. Илдазибад 12 чедибдешличил хъули чарбухъун. 
Илдала ургаб лебри «Гъабзадеш багьандан» ва «Ленинград батахъни багьандан» 
бикIути медальтачил шабагъатлаварибси ГIяхIмад Ибиев, ХIунтIена Зубари 
орден бихан, Чехословакия азадбатахъес ургъули калунси Ибрагьим Акаев 
ва дявтазивад кьяш агарли чарухъунси Абубакар Маммаев. «ХъумхIертнила 
жузлизиб» дила дудеш МуртазагIяли Агъаев 1939 ибил дуслизив гIярмиялизи 
арукибси сай или белкIи саби. Ил бархьси ахIен. Дяви бехIбихьибхIели, дила 
дудеш Кялкнила колхозла председательли узусири. Улкалис къияндикибси 
замана ил сай гIяхIъулали дергълизи арякьунси сай. Шила бухънабани илис 
бикьридеш дирутири. 1943 ибил дуслизир дила неш къачагъунани карушибси 
сари. БегIти агарси ну хала нешли ва дудешла рузини айкьурсира. Байхъала 
даршдусцадхIи шилизив историяла учительли узули калунсира. 20I3 ибил 
дусла гIебшнила замана Интернетлизибад нуни багьурра, Украинала Керчь 
шагьарлизирадси Наталья Юрьевна Дзюба ну варгес умцIули риъни. Илини 
набзи дудешличила сагати баянти дагьахъур. «ХIела дудеш МуртазагIяли 
Агъаев игит сайри, ва хIу игитла уршири», - рикIулри ил. - Закивад ил хIечи 
хIулкIули хIерикIули сай». Илини ну Керчьлизи вакIахъес живирулри. 2014 ибил 
дуслизиб Крым Россиялизи чарбухъун. Нуни Керчьлизи укьес пикрибарира. 
Сенрил дила кьяш бячун, ва наб Наталья Юрьевначи Керчьлизи укьес бетхIеур. 
Нуша Интернетлизир цаличил ца гъайдикIес дирутири. ИлхIели илини набзи 
дила дудешла ва илала юлдашунала гIямрула бегIлара гIергъити минутуначила 
ишди баянти дагьахъур. Дила дудешличил барх цархIилти игитла бебкIаличил 
алхунти дагъистанлантира лебтири. ХIера, ХIурхъила шилизивадси 
Зайвика ГIялиев, Губданивадси Ибетта ГIисаев, МяхIячкъалала Кировский 

районнизивадси ГIябдул Жапаров, лейтенант Керим Керимов МяхIячкъалала  
илала хьунуйс ПатIимат бикIусири, МяхIячкъалализибадти Абулат Гъазуев ва 
Сапат Шикулаев. Дила дудешличил барх лебилра верхIел адам лебли буилри. 
Илдала полк душмантани алавбуцибсири. Немецунани илдази гьалабихьили 
саби, фашистунала формара чегьурли, чула шайчибад нушала гIярмияличи 
къаршили бургъахъес. Илдигъунтира биуб, амма цалра дагъистанланни 
душмантала буюр кьабулхIебариб. Илди лебилра немецуначил дявилизи 
дурабухъун ва игитла бебкIали алхун. ГIур дусми ардякьунхIели, илдала 
жаназуни Таганроглизир хIяридихьиб. 20I9 ибил дусла хIеблизиб Н.Ю.Дзюбани 
набзи гIяхIси хабарра буриб. Дявила–патриот бяркъ бедлугнила гIяхIбаркьла 
фондла хIукму хIясибли, лебил Россияла жамигIятла «Застава святого 
Ильи Муромца» бикIуси организацияли дила дудеш МуртазагIяли Агъаев 
«БебкIаагардешлизи ганз кацIибси» бикIуси медальличил шабагъатлавирили 
уилри. Нушала шила администрациялизи бархьили, ил медаль набчи баахъиб. 
Дудешличил барх алхунти дагъистанлантала уми нуни Дагъиста ветерантала 
Советлизи даахъира. ХIера, их саби «Дагестанская правда» газетализиб 
дурабухъунси БяхIяммад Агъаевичла макьала. Наб ил бучIухIели, гьандикиб 
Расул ХIямзатовла назмулизирадти ишди тугъи: «Симферопольлизиб бусули 
саби ВерхIел урус гъабза ва ца кIарахъан. Илдала хIябличиб танк тIашли 
саби, Ил солдатунала памятник саби». Цагъуна игитла бебкIа буилигу 
Расул ХIямзатовла назмула игит МяхIяммад-Загьид ГIябдулманаповлара 
БяхIяммад Агъаевичла дудешлара. ЧIянкIли итаб, Крымлизиб, Р.ХIямзатовла 
назмулизибти, «верхIел урус гъабза ва ца кIарахъан», буили саби, БяхIяммад 
Агъаевичла макьалализибти биалли, верхIелра игит гъабза дагъистанланти 
саби. Чилра ва селра хъумуртуси ахIен.



59

           
ГIяхIмадхан  ГIИСАЕВ

АСИЛТИ БАРКЬУДЛУМИ ХЪУМУРТУТИ АХIЕН

Германияла гъармукабачибад чедибдеш сархибхIейчирад гIяхIцад дусми 
дикили сари. Итди кьяркьти дусми, дунъяличиб хабарла улкала хъархIерагардеш 
багьандан гIяхIгъубзнала асилти баркьудлуми чилилра хъумартес хIейрар. 
Ит кьяркьси дергъла бутIакьянчи сай кудагулан Ражаб Рабаданов. ИшбархIи 
шилизив ва районнизив ца илцун кали сай. 

- «1944 ибил дуслизив ну Кудагула «Коммунизмала гьуни» колхозла 
зяхIматчи сайри, – бурули сай Ражаб Рабадановли. Шила советла исполкомла 
председательли нуша жагьилтази багьахъур: - ВатIайс къияндикили сари, 
хIуша гIяхIъулали гIярмиялизи дукьес дигутани гIярзаби делкIи, районна 
военкоматлизи дукьеная. «ИтхIели Кудагула ши биштIасири. Набчил барх 
гIярзаби делкIун ХIяжи Рабазановли, ГIяхIмад Рабадановли, Сулайбан 
Ибрагьимовли ва ГIяли Шамхаловли. Саби гIяхIъулали гIярмиялизи аркьути 
цархIилти шимазибадра лебри. Уркарахъирад нуша Дербентлизи сборный 
пунктлизи ардукира. Илаб цархIилти районталара адамти лебри. Лебил 
цалабикили гIергъи, нуша поездличи чекадатурра ва Гори шагьарлизи 
ардукира. Гори шагьарлизив ГIяли Шамхалов нушачил декIарвариб, хIулбазиб 
нукьсандеш баргили, гIелавяхIли чарвариб. ХIябал баз илар руркъули калунра. 
-- 1944 ибил дусла декабрьличив дявилизи керхурра Венгрияла Будапешт 
шагьарлис гъамли. Дявилизив къакълизивад вяхъира. 2,5 баз госпитальлизив 
калунра. АракайубхIели сагадан дергълизи арякьунра. Чехословакиялизи даира. 
Илавра душма хIярхIяли варгира, някълизивад вяхъира. Майла 8-личи бикайчи 
госпитальлизив калунра. ГIергъила бархIи Германия мутIигIбакIниличила 
хабар тIинтIбиуб. Дергъ таманбиуб, амма жагьилти солдатуни хъули 
дархьхIеира, поездличи кадатурли гьайдарира, чина аркутирал балули ахIенри, 
гьунчир ца баз калунтири. Поезд Монголиялизи тIашаиб. ГIур багьурра 
нуша Китайлизибси СССР-ла базали сабси Порт-Артурлизи аркьули диъни. 
Манчжурия япониялантани буцилри, хьурали гьайдарира. 1200 км ахъира. 
Монголиялизирад Китайла мегьла гьунчи даира. Держес шин, беркес кьацI 
агарти замунти диуб. ШуцIали бархIили Китайла станциялизи даира, иларад 
– поездличир, Порт – Артурлизи. Ца баз карантинничир калунра. Японияла 
квантонна гIярмияла цIакьани агардариб. Манчжурия, Корея азаддатур. 1949 
ибил дусла апрельличив хъули чарухъунра, хъайчикайира. ГIямрула рархкья 
ГIяйшаба ГIисаевачил хIябал урши ва ца рурси абикьурра. Илди гIямрула 
дякьличи дураира». 

Ражаб шилизив хIурматла адам сай. Ил школала бучIантачил, шила 
жагьилтачил гьунивиули вирар. Илдази сунела гIямруличила дахъал хабурти 
дуру. Ишдус Ражаб I0I дус вируси сай. Ражабла уршила хьунул Райзанатли 
белкIунси назмуличил макьала ахирличи биркахъулра. Хабар халал, у дурхъал, 
ВатIа дергъла игит, Ватаби хIу кулпетлис, Нушаб ахIерси дудеш. Душмантачи 
къаршили ДеркIири дусми хIуни, Дурхъал ватIан багьандан калунри кани 
гушли. Ардякьун кьяркьти дусми ДакIиб даршути бурхIни, Хала дудешли 
деркIиб Хала нешличил бурхIни. Аллагьлизи рулгули Балгара кьабулбариб, 
Дила хала дудешли Байрахъ някълизи буциб. ГIяхIмадхан ГIисаев Кудагулан 
ветеран Асилти баркьудлуми хъумхIертехIе Чедибдешла бархIи нушала улкала 
гьарил адамлис дебали мягIничебси саби. ГIядатлибиубливан, ил бархIи 
зайдикIути дявила дусмала далуйтани адамтала уркIбазир патриотдешла 
хIялани алкIахъули сари, вегIла ванзаличи диги имцIадирули сари. Дявила 
ва илис гIергъити дусмала искусстволи нушаб имканти алкIахъули сари 
итхIелла манзилличил бархбас кабизахъес ва фашизмализибад лебилра дунъя 
азадбатахъурти игитуни гьанбиркахъес. Дунъяличиб бегIлара кахси ва дахъал 
хIи картIибси дергълизиб алхунти солдатунала хIурматбирули, илдала рухIла 
гьалар икрамбирес гьар дуслизиб дахадаевлантира ЧебяхIси Чедибдешла 
бархIи цалабиркути саби. Чедибдешла байрам 81 дус биънила балбуцличира 
илкьяйдали дявила майдайчир гIязиз жан кьурбандарибти нушала хала 
дудешуни гьанбиркахъни якьинси саби. Дявила бутIакьянчибала хIурматлис 
тIашдатурти памятникунала гьала цалабиркур дурхIнала унхъразибадли, 
школабазибадли дурхIнира. Илдани солдатунас хасдарибти назмурти дучIа, 
памятникла гьала вавнала халуби кадирхьу, минутла манзиллис лехIкахъили 
алхунтала хIурматбиру. ЧебяхIси Чедибдешла байрамла хIурматлис нушала 
улкала бекIлибиубсигъуна сценаличибра лебтанилра уркIиличир далути 
дявила дусмала далуйти дучIути сари. Далдуцуначир байрамла программабази 
дявила дусмачила театрла репертуарти кадурхахъу, советский автортала 
итхIелла къиянти дусмачила назмурти ва далуйти зайдулхъан. Архивлизирад 
кинолентаби пайдаладарили, цархIилти далдуцунира дурадуркIути сари. 
Информцентр. Гьар дуслизибван районнизиб ишди бурхIназиб Лебилроссияла 
«Георгиевла чял» ибси акция гIеббуциб. Балбуц хасбарибсири ЧебяхIси 
Чедибдеш 81 дус бирниличил бархбасахъи ва 1941-1945 ибти дусмазиб ВатIан 
багьандан алхунти бургъанти гьанбиркахънилис. 9 ибил байрамла бархIи 
сабаайчи районна лерилра шимазир волонтертани хIябал цIудара ва кIел мургьи-
бухъутIа рангла къелмачилти чялани дуртIни гIядатли бетаурли саби. Акция 
дурабуркIантала, районна жагьилтала баркьудлумала ва туризмала комитетла 
вакилтала гъай хIясибли, «Георгийла чял» - Германияла фашизмличибадли 
нушала солдатунани чедибдеш сархнила лишан саби. Ишдус Украиназибти 
неонацистуначи къаршили бургъути нушала бургъанти уркIичеббирахъу 
илдигъунти бетуцунани. Чялани дутIили сари райцентрлизир, муниципалитетла 
учреждениебазир ва организациябазир. Волонтертани илкьяйдали чялличила 

ва ил секьяйда бихес хIяжатлил баянтачилти листовкабира дутIили сари. 
Районна администрациялизибра муниципалитетла руководстволи акция 
гIеббуциб. Акциялизир бутIакьяндеш дарес багьандан багьес хIяжатси саби 
ишдигъунти чумал далил. Арбякьунси дуслизибси Георгиевла чял баргили, ил 
михъирличи биршуси саби, касили сурат соцсетанази кабирхьуси саби ва вегIла 
юлдашуначи эстафета биахъуси саби. Адамтази волонтертани иргъахъуси саби 
чял уркIила шайчиб михъирличиб бихес хIяжатли биъниличила. Чялличил гъез 
дилгьес, дабриличиб ил бихес ва цархIил тяхIярли пайдалабирес асубируси 
ахIен. Геогиевла чял ВатIан балтахъантала игитдешла, дявила асилдешла 
лишан саби. «Георгиевла чял» ардякьунти наслубала эстафета саби ишхIелла 
наслуличи баахъибси. Халкьла гьанбикунала, дудешунала ва хала дудешунала 
игитти баркьудлумала, вегIла ВатIан, вегIла халкь, мез, у датахъес хIядурли 
виънила эстафета саби ил. Илдачила хъумартес асухIебирар.



62

                 Кьади ГIЯЛИСУЛТАНОВ

ДАГЪИСТАН  УРКIИЛАБЛИ

Тамашала саби адамла кьисмат. АкIес гьалаб ЧевяхIсини лукIули сай илис 
гIямрула тарих, гьарил абалтуси гьигь булан.

ГIядатли бетаурли, арадеш мяхIкамбарес багьандан арбякьунси дус ну 
Къарачаево-Черкессияла Теберда бикIуси шагьарлизи вякьунра. Жагаси яда-
ла вацIала бухIнаб мерлабиублири санаторий, суненира шагьарла у бихуси. 
Илаб Россияла декIар-декIарти республикабала вакилтани бамсриихъулри, 
илдачил тяниширули, сагати юлдашуни дакIубулхъулри. Илкьяйдали бахъал 
сабри санаторийлизиб бузути декIар-декIарти миллатунала вакилтира, амма 
наб бегIлара тамашабизурси – илди-ургав дарган адам левни. Иличил ну КIи-
шала шилизивадси КIиша-Каспийск маршруткаличив дахъал дусмазив узу-
ли калунси Рабадай тянишварира. 
Ну дебали разивиубра илав дар-
ган адам левниличи. Илис ГIязиз 
Кьурбанов бикIулри. Санаторийла 
хIянчизарли сайси илини лебилра 
хозяйство къелгIеббикулри. Иличил 
гъайикIухIели, нуни ил машгьурси 
Хъярбукла шилизивадси виъни ба-
гьурра. Ил пергер даргайчила камти 
баянти дурес дигулра.

Ил акIубси сай Дахадаевла рай-
онна Хъярбукла шилизив, гIядатла 
дубурланна пергер ва халаси хъа-
либарглизив. Илала дудеш Кьурбан 
дахъал дусмазив мегьла гIягIниахъ-
луми дирули, комбинатлизив узули 
калун, илини дарибти мегьла ваяхI, 
чумра даргайс багаладиуб. Неш ГIя-
шура биалли, балализирад жура-жу-

рала палтар дируси комбинатлизир рузусири. ГIязизла хIябал узи ва кIел рузи 
леб. Илди Дагъиста ва илала дураб халаси хIурматличил бузули саби.

Шила школализир 8 класс делчIи гIергъи, ил МяхIячкъалала декIар-
декIарти санигIятунала адамти хIядурбируси училищелизи кархули сай. 
Баягъи ил училище бара таманбарибси жагьил хIянчизар I970 ибти дусмазир 
Дагъистайзир мерс дакьунхIели зараллизи дикибти юртани далдирули узули 
калун. Илала гIергъи, ВатIа гьалабси чеблара ахъили, МяхIячкъалализи 
чарулхъули сай. Сунела санигIят хIясибли гIяхIцад объектуни дирули узули 
калун.

1976 ибил дуслизиб сай узуси организация кутурбиъни багьандан, илис 
хIянчи баргес цархIил республикализи арукьес кьадарбиуб. ГI.Кьурбанов 
Къарачайла-Черкессияла Домбай шагьарлизив юртани тIашдалтули узес 
вехIихьиб. Илав узути дусми бегIлара разитази халдарес вирар: илав ГIязиз 
Украинализирад бамсриахъес ракIибси, миллат хIясибли румыниялан 
Элеонорачил тяниширули сай, илдала ургар дигайла хIялани акIуб ва ГIязизли 
иличил сунела кьисмат цабариб. Илдала кIел уршира ца рурсира акIуб. 
Халалгъуна урши Рабазан Москвализив Росгвардиялизив узули сай ва сунела 
гIямрула рархкьячил кIел биштIати абилкьули хIеркайрули сай. Ургавсигъуна 
урши Олегли биалли, Ставрополь шагьарлизив программистла санигIят 
бузахъули узули сай, хъайчикайибси сай. РиштIалгъуна рурси Кристина 
Москва шагьарлизир больницализир медсестрали рузули сари.

Наб бегIлара тамашабизурси, дахъал дусмазив Дагъиста дурав хIерирули 
хьалли, илини дарган мез ва сунела лугъат хъумхIертни ва илди сунела 
дурхIназира дяркъяхъни. Илкьяйдали нуни багьурра хьунуйра дарган мез 
дални. ИшбархIила замана, нешла мезла шайчир дахъал къияндешуни 
акIубхIели, чеалкIуси наслу дарган мезли гъайхIебикIухIели, Дагъиста дурав 
хIерируси илини суненира хъумхIертурли ва илкьяйда сунела хъалибарглизира 
дагьахъни нуни игитдешлизи бейгIес вирус.

Санаторийлизиб ГIязизла халаси хIурмат леб. Лебилра бамсриахъес 
бакIибти дагъистанланти сунела дачализи жибарили жагаси гьунибаъни 
дурабуркIу. Сай дахъал дусмазив биштIаси ВатIа дурав хIерирули виалра, 
илини сай акIубти мер-муса хъумуртули ахIен. УркIи разибиуб, хъа духIнар 
Дагъистан ва сай акIубси Хъярбукла суратуни, белкIани чедаибхIели. Гьаман 
илала юртлизирад даргала мез ва макьамти аргъес вирар.

Сунечила сегъуналра гапла гъай хIейгуси, ЧевяхIсини сунес бедибси 
кьисматличи разили гIямру дуркIуси пергер дарган ГIязизлис ва илала 
кулпетлис арати гIямру дулгулра. Мурталра илкьяйда дяхI шалали нушаб 
гьунивиули гIямру ардукьяб хIела!

ЧИХЪТИ УСТАДЕШЛИЧИЛ

Иш дунъяличиб адамла арадешлизи бухъеси селра агара. Арадеш 
нукьсанбикили гIергъи дебали къиянни саби ил къулайбарес, вегIличи 
балбикеси дарман баргес ва сунес кумекбарес  балуси тухтур варгес.

Гьарли-марли ишбархIи заманаличиб изалара кабизахъурли, илис бархьси 
лечениера баралли, ил зягIипсила халаси игъбар саби. Камли ахIен илдигъунти 
тухтурти урусуни бикIуливан, «Врач от бога», санигIятлашалти чихъти уста-
деш лерси ва бусягIят изалара белгибарили, зягIипсила арадеш къулайбиахъес 
бажардибиркути тухтурти. Илдигъунтазивад сай Хасавюрт шагьарла больни-
цала урологияла отделениела заведующий Шапиев Марат ГIусманпашаевич. 
Ил пергер тухтурличила бахълизибад аргъибсири, амма иличил ну 2023 ибил 
дуслизив Пятигорск шагьарлизив санаторийлизиб бамсриихъухIели тянишиуб-
сири. Столоваялизир нуша ца стол-алав къаршидикира. Марат ГIусманпаша-
евичли сунела гIямрула рархкья ПатIиматличил барх бамсриихъулри. Чумал 
бархIила духIнар нушала юлдашдеш 
демжур. Сунечила баянти хьардаиб-
хIели, илала бегIти Лавашала район-
на машгьурси Къуппала шилизибад 
биъни багьурра. Сунечила сегъуналра 
гапла гъай хIейгуси Маратли сани-
гIятличила селра-декIар хIебуриб.

Ца бархIи процедура барес ярга-
личи кайзурхIели, Хасавюртла район-
на Аксайла шилизивад бамсриахъес 
вакIибси МяхIяммад набчи гъамиуб-
ли, Марат ГIусманпашаевичличила 
дебали гIяхIти гъай дуриб. Илини 
бурни хIясибли, санигIят ункъли ба-
луси тухтур гьарил зягIипсиличил 
малхIямли гъайикIар ва итмаданал из-
ала белгибарили, лечение бехIбирхьу. 
Бахъал гьести гIямрула адамти гапбикIули ва разили арбашар Марат Шапи-
евличибад. Урцецунала, жихIла пушягIла, простатитла изала хIебикибси, ма-
жахIят, левли виэс мурул адамтала ургав. ИмцIатигъунтира Маратличи чула 
челукьусиличила бурес урузкIули башар. Сунела жагьти гIямруличи хIерхIе-
или, Марат ГIусманпашаевичла чихъти багьудлумира устадешра дакIударили, 
лечениера барили, зягIипти разили хъули бурхьу.

Наб ишар Марат Шапиевла гIямруличила кам-гьамти баянтира дурес 
дигулра. Ил акIубси сай 1982 ибил дуслизив Хасавюртла шагьарлизив, 
мугIяллимтала хъалибарглизив. Илала бегIти дудеш ГIусманпаша ХIябибович 
ва неш Ханипат Багьауттиновна дахъал дусмазиб мугIяллимтили бузули саби, 
чеалкIуси наслу багьудлумачил бегIбирули, ва гIяхIси бяркъличи бикахъес 
халаси пай кабирхьули саби. 1999 ибил дуслизиб Маратли Хасавюртла 10-
ибил школа мургьила медальличил белчIи, Дагъиста пачалихъла медицинала 
академиялизи кархули сай. 2004-ибил дуслизиб илини чедиб бурибси 
Академия хIунтIена дипломличил таманбариб. 2004-2005 ибти дусмазиб илини 
Хасавюртла больницала цахIнабси хирургияла отделениелизиб интернатурара 
таманаиб. 2005-ибил дусличибад сунела бузерила гьуни Хасавюрт шагьарла 
больницализиб урологли узули бехIбихьиб. Ил узулри машгьурси хирург 

Ханакаев Давут Ханакаевичла бекIдешлиув. Халаси кумек бариб Давут 
Ханакаевичли илис. Мурталра насихIятчи илис гIибратли вирар. Дебали 
пагьмучевси тухтур Марат ГIусманпашаевичличи больницала руководстволи 
урологияла отделениелис бекIдеш дарахъес хъарбариб. 2013 ибил дусличивад 
ил баягъи отделениела заведующий сай.

Мурталра зягIиптачил варх, бегIлара къиянти операциябачив вирар Марат 
Шапиев. Адам мицIирли левалцадхIи учIес ва багьудлуми чедирцIахъес 
гIягIниси саби. Ил багьандан Маратра мурталра сагати технологиябагIив 
умцIули, илди бузерилизир пайдаладирули вирар. Ил Москвализир, Санкт-
Петербурглизир, Сочилизир, Казаньнизир дурадеркIибти гIилмула декIар-
декIарти конференциябачи вякьун. Заманаличил варх вашес багьандан сагати 
технологияби пайдаладирес гIягIнили сари. Медицина гьар бархIи гьалабяхI 
башули саби, компьютерла ва роботунала кумекличил дебали къиянти 
операцияби дурадеркIес имканбикIули саби. Медицинала дигIяндешуни 
дяркъес багьандан, Марат Шапиевли декIар-декIарти макьалаби дучIули вирар. 
Ишар дахъал дурес вирар Марат ГIусманпашаевичла сархибдешуначила ва 
мурталра баркаллаличил дугьабилзути илини арабарибтачила.

Марат урибси тухтурцун ахIенну, пергер хъалибаргла бекIра сай. Сунела 
гIямрула рархкья ПатIиматличил хIябал дурхIя абилкьули сай. Бурес чебиркур, 
ПатIиматра тухтур сари, мурталра арадешлис къарауйчирси.

Вирхулра, М.Шапиев сунела гьамадли ахIенси бузерилизив гьатIира 
гьалавяхI аркьниличи. ЧIумаси арадеш ва духъянти гIямру дулгулра хIед, 
хIурматла Марат ГIусманпашаевич!

       ПатIимат ШАХОВА

ДАРГАНТАС ГIИБРАТЛАСИ

Даргала культурализи ва литературализи мекелли халаси пай кабирхьули 
рузули сари Р.ХIямзатовла уличилси Миллатла библиотекала край руркънила 
отделла бекIлириубсигъуна хIянчизар, ДР-ла культурала рурибси хIянчизар 
ХIяжиева Салимат МяхIяммадсягIидовна.

Варъа бучес къайгъилизир жигар-
черли дузути мирхъи кьяйда, даргала 
рухIла давла пашхIебяхъяхъес, наслу-
бала бархбас къябхIебердахъес къайгъ-
илизир мурталра бузерилизи ахъибси 
адам сари С.ХIяжиева.

Ил акIубси сари 1962 ибил дусли-
зир, Сергокъалала районна ХIурхъила 
шилизир. Ил 1970-1978-ибти дусмазир 
ХIурхъила урга даражала школализир 
ручIули калунсири. КIинайс ил хъали-
баргличил МяхIячкъалализи гечриуб 
ва илабси дубурлан рурсбас хасбариб-
си интернат таманбариб. Салимат ХIя-
жиевани Дагъиста пачалихъла универ-
ситетла филологияла факультетлизиб 
белчIуди даимбариб.

30 дус ГТРК-ла кагъуртала отделла редакторли, фильмабала-видеотекала 
отделла заведующаяли ва I0 дус профкомла председательла заместительли 
рузули, илини гIяхIцад хIянчи дариб. 2009 –ибил дуслизир Салимат 
Р.ХIямзатовла уличилси республикала Миллатла библиотекализир рузес 
рехIрихьибсири. БусягIятла заманара ил край руркънила ва миллатла 
литературала отделла бекIлириубси библиотекарьли, даргала секциялизир 
рузули сари. Салимат ХIяжиевачил ну 2014 ибил дуслизир университетлизи 
карерхурси замана тянишриубсири. I2 дус нуни ил ралули, гьачамалра 
дугьаризурхIели, мурад хIебарили гьанхIебиркур. Университетлизир ручIуси 
замана библиотекализи рякьи ца суал хьарбаибхIели, илини наб гьаладирхьути 
багьахънибачи ва баянтачи мурталра тамашарирусири. Писательтала белкIани, 
илдачила делкIунти макьалаби, цархIилти машгьурти адамтала илдачила 
пикруми, се-дигара илини лугули дири.

Сунела хIянчилис марси адам лер кьалли, секьяйдали азгъинхIериубли, 
ца авторличила ишцад баянти дурчутив или наб гьанбирки. Газетализир 
рузухIейчирадра дила иличилси бархбас имцIабиуб. СенахIенну С.ХIяжиевани 

мекелли жигарчерти бутIакьяндеш дирути сари лерилра сера балбуцуназир 
«Замана» газетала гIямрулизирра. ХIушанира чебиуливан, газетализир илала 
макьалаби дурадулхъули сари.  БурахIелли, илгъуна аги саби лерилра даргантачи 
къячдилкути далдуцунала шайчибра. Гьар шадлихъличир С.ХIяжевани 
далкьаахъурти жузала выставкаби нушани чедиэхIе. Даргала миллатличил 
дархдасунти мягIничерти бурхIначила илини гьачамалра хъумхIерту. Гьарил 
илгъуна бархIилис хасбарибси выставка, балбуц илини дурабуркIуси саби. 
Халаси умутличил бурес рирус, Салимат МяхIяммадсягIидовна миллатла 
библиотекализи ракIибла илала бузерира гьалабяхI арбякьун, дарган 
мезличил ва литератураличил бархбас лебти адамталара хIянчи гьамадбиуб. 
СенахIенну илиницад дахъал баянти нушаб чилилра гьалахIедирхьу. Нуша 
хIянчилар мурталра дикIутира: «Салимат икIар хIерузуси риалри, нушаб чили 
ишцадра кумек бири. Ил мерличив цархIил адам виалри, Салимат кьяйда узес 
вирхIейри». ХIера, «Замана» газетала хIянчизартала ургабцунра ахIенну, бахъал 
даргантала-ургаб халаси хIурмат сархибси, гьарли-марси хIянчизар сари ил. 
Иличи че, дубурлан хьунул адамла бегIлара дурхъати ва жагати къиликъуни 
илизир нушани чедиулра: уркIи гьаргси, дяхI шаласи, ламус-хIяяла регI, рухI 
жагати халатала ва биштIатала хIурматбируси, сунела мезличи, культураличи, 
миллатличи уркIи изуси хьунул адам сари ил. Баркалла Салимат рузи хIед, хIу 
нушала лернилис. ЧIумаси арадешличил, хъалибарглизиб талихIличил даршал 
дусла гIямру хIуни деркIаби! Нушабра, чеалкIуси наслулисра хIу гIибратла 
адам сарри. Даргала миллат гьалабяхI башахъули, бузери сабухъчеббикIахъес 
Аллагь икьалавиаб.

Гульнара  ИСМЯГIИЛОВА

ВАТIА ВА АДАМДЕШЛА ГЬАЛАБСИ ЧЕБЛА САБИ ИХЪУСИ

Мургьила мякьячибад
БакIибил нарла галга,
Сархири хIела бегIтас
ГIялам халкьла баркалла.

Баркалла, хIу лерси мер 
ГIурра жагабарнилис,
ХIябал  азирла авид
Уржили хIербирнилис.

Багьудлумала гьели
Сахаватли релгIнилис.
Кьадричебси  сабухъли,
ВатIан эркинбирнилис.

Баркалла байхъу даршдус,
ХIялай залай рузнилис.
Бяркъ лугули наслубас,
Дай уркIи кабирхьнилис.

ШуцIали лайикьбикиб,
Мургьила медальличи.
Ишдусра цалра хIейуб
ЕГЭ- дедес хIейубси.

Тухтурти, инженерти,
ХIела мутагIялимти,

 ГIяхIти  адамтачила лукIулра ГIяхIти  адамтачила лукIулра

ГIяхIладли башар хIечи,
Бетаурли гIялимти.

ГIядатла дарган рурси,
БахIяммадла Муъминат,
ХIела гIямрула гьуни,
Сабигу бахълис гIибрат.

Тахо-годила анхъла,
БегIла берхъибси галга.
Чум наслули деркуна,
ЦIедеш хIела дагьрила.

ХIямид ТIалхIятла мякьи,
ДакIухIейэс дирару?
Нарличибад нар ахIи,
Тегенек челябкьяну?

Гап, ляв агара ишар,
ХIякьикьат саб гIячихъси.
БегIталара хIела шаб,
Саб хIурмат бегIла чихъси...

Лер кьанилар дихIули,
Ургъаннацад орденти.
Гьар бархIи гIурра хIуни,
Сархулири  гьунарти.

Гьунар саби урхIлара,
ДурхIни вегIлаван  бални.
Дигиличил илдира,
Бархьси гьуйчи дурайъни.

Духълумас берхIилацад,
Леб кьадри бучIахъутас.
ХIед баркаллала хабар,
БахъхIи кавлан,  Муъминат.

Чумра азир дурхIяла,
УркIбазиб ванадешван.
ХIу илдала бегIтасра,
Ухулри зубариван.

Асил бегIтала, кьамла,
Пергер дубурлан рурси,
Кьабулбара иш деза,
УркIи -уркIилабадси...

Лебси саби халкьла бурала: «Замана ва гIямру гIяхIти мугIяллимти 
сари, заманали гIямрула кьимат балахъу, гIямрули биалли  замана  бархьли 
харжбирахъес бурсивиру» - ибси.

Амма левси сай цархIил, гьарли-марси мугIяллим, гIямруличира  
заманаличира, сунес багьа абаахъес хIейруси , багьудлумала дунъялизи хIед 
гьундури гьаргдируси, дагьриличи ва шалаличи хIулби ибхьуси, гIямрулизив 
хIела цаибил мугIяллим.  

ХIера илдигъунтазирад цали сарси, бахъла хIурмат сархибси хIурхъан 
хьунул адамличила саби дила иш белкI.

I958  ибил дуслизир хIурхъила шилизир Вуадала МахIяммадла урши 
БахIяммадла ва ГIяликьадихъала Шамайла хъалибарглизир   Муъминат  бикIуси 
рурси акIуб. Уржибси, халаси пергер хъалибарглизир дехIдихьиб Муъминатла 
цаибти гунзри...

 Илдала хъалибарглизити лебтанилра чебяхIси даражала багьуди касиб. 
Узи ГIялибекли  Дагъиста пачалихъла университетла Исторический ва 
Юридический факультетуни  делчIун. ГIур кIинайс Москвализиб  Гьаргси 
(откритый) университетлизибра белчIуди даимбариб... Рузи Аминат филолог 
сари. Рузи ПатIимат   33 ибил  гимназияла директорла заместительра, 
ангийский мезла учительницара сари. Узи МахIяммад биалли гIямрулизивад 
жявли шалгIевухъун...

Сари Муъминат филолог-преподаватель, тилмаж  сари.
Немец  мезла ва литературала дурсри кадирхьули калун. Муъминат 

БахIяммадовна  2009 дуслизир педагогикала  гIилмуртала  кандидат ретаур.
Муъминатла гIямрула вархкья Муртазаев ХIяжимурад  Дагъиста духIнарти 

къуллукъунала подполковник сайри... Ил гIямрулизивад шалгIевухъунна 
гIяхIцад дусми дикили сари...

Муминатли пергер хъалибарг абикьур.  КIел рурсира ца уршира.
ДурхIнази чебяхIси даражала багьуди касахъиб. Аидани Дагъиста 

Пачалихъла Университетла экономический факультет ва   педагогический 
факультетуни гIяхIти кьиматуначил  тамандариб.

Рурси  Гульшаннира чебяхIси даражала кIел факультет - Дагъиста 
Педагогический Университетла  юридический ва психологический 
факультетуни тамандариб. 

Ункъли бучIни ил  Муртазаевхъала хъалибаргла  гIядат саби.

Урши ХIяжини Дагъиста Пачалихъла 
Университетла  юридический факультет 
ва Педагогический университетла  
«Факультет управления»  тамандариб. 
Гьанна бусагIят  ДурхIнала Пагьмуртала 
кIялгIяла директор сай....

Муъминат гьачамлис жагьси ва гIяхIси 
хала неш сари. Гулшанна 4 дурхIя леб. 
Уршила хIябал, Аидала ца урши.

Алжанала анхъван берхъаб саби!  
ГIямру ва дунъя жагабарес акIубти пергер 
адамти.

Муъминат БахIяммадовна къябберд-
ниагарли, гIебалкIуси наслу багьудлума-
чи бегIбирули байхъу даршдус  рузули 
сари.

2000-ибил дусличирад рехIрихьли  
Муъминат МахIячкъалала 13  ибил  гим-
назияла директорли рузули сари.

Ил ахъси, гьамадли ахIенси ва  бахъал адамтала гьалаб жавабласи 
къуллукъличир  рузули, Муъминатли ВатIа ва халкьла ургаб халаси хIурмат 
сархиб.

Сунела бекIдешлиуб  бузути учительтала  гьарилличил чучи хасти гъай 
дургу, гьарилла хIурмат биру, илдала бузери  ва яшавла шуртIри хIисаблизи 
кайсу. ГIягIнибикибси мерличиб бегIлара гъамтала ургаб мер бурцу.

Учительтала ва дурхIнала багьудила ва бекIахъудила даража ахъбуцести 
тяхIурти далдурцу. Илдачил Муъминатли  сари регIси хъалибаргван ванаси ва 
уржибси кьукья абикьур. Гимназиялизив узуси гьарил педагогла сунезир лерти 
пагьмурти гьаргдарести ва гьаладяхI дашести тяхIурти дакIудариб.  

Илкьяйдали, гимназиялизив узуси гьарил учительли жура-журала 
конкурсуначир жигарла бутIакьяндеш дарес имканти лер. Илдани мурталраван 
цаибти меранира сархули сари. «БегIлара гIяхIси классла руководитель», 
«Дусла Учитель» ва цархIилти. Гъаличибра имцIали  учительли «Россияла 
бегIлара гIяхIси учитель» бикIуси Президентла конкурсличир цаибти мерани 
дуциб, ва  цархIилти чедибдешуни сархиб. Ишаб илди сархибдешуначила 
гьанбуршули ахIенра. БекIлибиубси, ишав гьарил хIянчизар дурхIнас 
гIягIнисили, гIибратласили ветаурли сай.  Хамдеш агарси, пасихIкарси 
Муъминатла бекIдешлиув цалра учитель чедихIяртсили ва авараагарсили виэс 
хIейрар. Халаси саби ишаб гьарилличи бихьибси игьдибар, гьарилла бузерила 
хIурмат-кьимат ва тIалабкардеш, бегIлара гьалар сунечи сунела.

Гьанна гIяхIцад дусмазир Муъминатли  МахIячкъалала жамагIятла  
«МяхIячкъалала шагьарла хьунул адамтала советлис» бекIдеш дирули сари. 
БегIтачил ва дурхIначил илини иргъахънила халаси хIянчи бузахъули сари. 
ХIялалси бузери ва багьудлуми гьаладяхI ардикнилизи кабирхьуси хIяракат 
багьандан шагьарла  Администрацияла шайзирад, Багьудила министерствола 

шайзирад, «МяхIячкъалала шагьарла багьудила управлениела шайзирад 
наградабачи ва баркаллаличи Муъминат чуйнара лайикьрикиб...

Илгъуна бузерила  кумекличибли гимназиялизиб бучIути дурхIнани, 
республикализир ва республикала дурар дурадуркIути олимпиадабачир ва 
гьар журала конкурсуначир,   жигарла бутIакьяндеш дирули сари  ва гьалар-
гьаларти мерани дурцули сари.

Муъминат БахIяммадовала хIяракатличибли  бусагIят  илала бекIдешлиубси 
гимназия  багьудлумала чIумаси хъарихъли бетаурли саби. Сунезира  учебно-
методический, эстетический ва физкультурала центрти кадерхурси. Дусличи 
дус гьаладяхI дашули сари дурхIнала ва учительтала багьудлуми, гьаргдирули 
сари  сагати пагьмурти . Школализиб къяббердни агарли бузули саби 
интернет, кIел класс лер компьютертачил,  ва белчIудилизир гIягIнидиркути 
гьар се секIайчил  далкьаахъурти. Илкьяйдали бамсриихънила шуртрачилра 
гIердуцибти.

Халаси саби Муъминат БахIяммадовнала хIурмат  ва сархибдешуни. Гьар 
дус дурхIнани ЕГЭ ва ОГЭ  дедлугнили тяхIурти (90 -I00  балличи адиркули  
сари.  РАЕХ  -ла  (бегIлара халаси рейтингла агентствола) хIялумцIлаби 
хIясибли I3 ибил гимназия гьар дус бегIлара гIяхIти белчIудила заведениебала 
лугIилизи кабурхули саби.

2025 ибил дуслизиб I3 ибил номерла гимназия, «100 бегIлара гIяхIти ибти 
белчIудила организация РФ»  бикIуси реестрлизи каберхур. Гимназиялизиб 
халаси пикри бяхIчииули саби, дурхIнала  бухъя - зегъаличи, бяркъ  бедлугнила 
лерилра шалуби лергIер гIяхIил тIашдатурли сари.  Иличила бурули саби  13 
ибил гимназияла  50 дурхIя - мургьила медальличи  лайикьбикили бучIнилира . 

Духълуми духъахъес тIабигIятла ряхIматван,  духIнала багьудлуми ахъси 
даражаличир диахъес багьандан Муъминатли халати къайгъни  дакIудирули 
сари. Илбагьандан, рамсни хIебалуси Муъминат БяхIяммадовна  «Отличник 
образования РД»-I3д.,  «Рыцарь гуманной педагогики»-2009 д.,(мургьила 
значок), «Орден честь и гордость Дагестана – Мургьила чIака», «Защитник 
Отечества»,«Медаль за патриотическое воспитание подрастающего поколения» 
2024 д. Ва дахъал цархIилти баркаллабачи лайикьрикиб. 

Гос.Думала багьудлумала Комитетла шайзибад «ГIебалкIуси наслулис  
бяркъ бедлугнилизи кабихьибси пай багьандан» баркалла ва шабагъат сархиб 
2016 д.  «Медаль Дагсоветла ветерантас 30 дус» - 2017 д...

БегIлара халаси сархибдеш ва баркалла саби Муъминатли дурхIнала, 
дурхIнала бегIтала ва лебилра сари ралутала гьлаб сархибси хIурмат.  Пахрума 
хIебиркьес хIебирар дубуртар ВатIан сунела илгъуна  асилси рурсиличи...

Сунечила белкIес дигни багьурхIели Муъминатли  гъай къантIдариб: 
«Нуни дила ВатIанна ва адамдешла гьалабси чебла саби ихъуси, селра имцIякь 
гапбареси барили ахIенра. Цараван биэсра хIебири»....

ХIера илгъуна сари нушала  Муъминат БахIяммадовна. ГIебалкIуси наслу 
багьандан сунела гIямру харждируси дубурлан рурси. ХIед  чIумаси арадешра, 
дурхIнала талихIра, дунъяла паргъатдешра дулгулра!!!

                                          Хадижат ГIЯМАРОВА

ПАГЬМУРА БУЗЕРИРА ЦАДАЛГУНСИ ДЕВЛА УСТА                  
Гьалабван бетерхурси Лебилдагъиста орфографияла конференцияличир 

даргала секцияла руководитель, филологияла гIилмуртала кандидат, гIялим ва 
поэт Хизри Юсуповли, сунени цалабяхъибси «Урус-дарган словарь» лебилра 
даргала секцияла бутIакьянчибас савгъатбариб.  

Хизри ГIябдулмажидович акIубси сай 1956 ибил дуслизив Дахадаевла 
районна Хъярбукла шилизив. Мегь-шандан мутIигIдирути, «ца игьуб 
хIярхIялизи хIябал дев дулхъахъути» хъярбуканти-ургав халаваибси 
илизир нешла мезличи диги алкIукад акIубти дургар. Бузерилизиб залумти, 
хIулбани чебаибси някъли барес кьасра, яхIра, гъирара лерти шантазивад ил 
гъайла устадешличил декIарухъун. Кьудратла ВегIли илис бугаси пагьмура 
бедиб. Илбагьандан Хизри, зугьаси кьякьличил ахIи, кункси кьаламличил 
гьалмагъикиб. Илис хьулчили бетаур биэсра асубирар Хизрила неш Аминатла 
халкьла мухIлила пагьмули гарчли бицIибси уркIира: дурхIнас, дурхIнала 
дурхIнас дучIути гардла далуйти, мекъ-сяхIбатличир дучIути дезни-хIябкубти, 
буркьунзар дурути бакьалаби, багьираби, айтуби, масхурти, гIергъити 
гIямрулизир кьадардиубти муръаличир дучIути чIиллайти…

Хизрини I983 ибил дуслизиб ДГУ-ла филологияла факультет таманбариб 
ва ДейбукIла гехIел дусла школализив учительли, Урцакила гехIел дусла 
школализив директорли узули калун.

1989 ибил дуслизив ил МяхIячкъалализи гечиуб ва Пачалихъла «Дагъистан» 
телерадиокомпаниялизив редакторли узиб. 2004 ибил дуслизив «Гьалмагъдеш» 
журналла редаторла къуллукъличи шурухъун.

ГIергъити 20 дус, дарган мез калахъес хIяракат бирули, Хизри Юсупов 
Россияла гIилмуртала академияла, Дагъиста гIилмула центрла ХI. ЦIадасала 
уличилси мезла, литературала ва искусствола Институтлизив узули сай. 
ГIилмула хIянчизар сайливан ва баягъи ил Институтла лексикологияла ва 
лексикографияла отделла заведующий сайливан, илала бекIлибиубси хIянчи 
словарти цаладирхъни саби. 

Хизри Юсупов школализив учIухIелил назмурта лукIес вехIихьиб. 
ИлхIейчирад илала назмуртала ва далуйтала вецIну урегра жуз дурадухъи сари. 

БегI гьалаб дурабухъун «Савгъат» (бархси 
1994) жуз. Илис гIергъи даргала литература 
чебицIахъиб «Гьуни» (1995), «ГIямрула 
някьиш» (1996), «Дунъяла тIем» (1998), 
«АвкIапIи» (2000), «Далуйтала духем» (2003), 
«Шала ва дяхIцIи» (2004), «ЗурхIябла верхIел 
ранг» (2006), «Вечность мгновения» (2006), 
«Цундешла агурби» (2008), «Къара-нарт» 
(2010), «Даршал далай» (2013), «Литературала 
урунжуни» (бархси 2015), «ВерхIел кIапIи» 
(20I5), «ГIямрула ганзухъуни» (2021), 
«Далуйтала кьани» (2025). БегIла гIергъиси  
жузлизи даргала 40 далайчини делчIунти 
200-личирра имцIати далай ва гьачамлис 
хIеделчIунти чумал далай кадерхахъурли 
сари. Пагьмучевси поэт Хизри Юсуповличи далайчиби дугьабизурли, илдала 
тилади хIясибли делкIунти сари илди далуйти.  

Даргала бегIлара машгьурти далайчибани автор сайливан Хизри Юсуповла 
у гьар мурталра гьанбуршу. 

Нушани ишаб чIянкIли назмуртала жузала сияхI гьанбушира. Даргала 
литературализи кабихьибси ил халаси пай саби. Хабарла мегьла устнала 
шилизив акIубси Хизри Юсуповла мягIналашал мурхьти ва мезла шайчир 
давлачерти, дарган девлис дебш картIили, дурусли каргьурти назмурти 
ишхIелла мискинбиубси нушала литературала хазна сари. 

Хизри Юсуповла творчестволис лайикьси кьимат кабатур «Даршдусмала 
хIябкьяйличиб» бикIуси жузла кIиибил бутIализиб даргала литературала 
критикала варачан, машгьурси гIялим-литературовед, пергер педагог ва 
писатель ГIябдулла ВяхIидовли. «Цадалгунти пагьму ва бузери» ибси у бедили 
сай ГI. М. ВяхIидовли Хизри Юсуповла поэзия чебетаахъили кьиматлабарибси 
белкIлис. Марлира, илгъуна сай дарган мез уркIиларли гIямру дуркIуси Хизри 
ГIябдулмажидович. 

Хизри Юсуповла жузи хIярп-хIярпли делчIунси гIялим ва прозаик, 
филологияла гIилмуртала доктор ГIябдулла ВяхIидовли пагьмучевси поэтла 
«Кьабулбарибси балга» поэма кьиматлабирули,  ишкьяйда белкIи сай: 
«ХIякьикьат сипатбирнила, ил образуни ургали гIячихъбирнила устадеш 
хIясибли «Кьабулбарибси балга» поэма  даргала машгьурси поэт МяхIяммад 
ХIямидовла «Хьаникъада» ва лезгибала поэтесса Ханбиче Хаметовала 
«Шинна кIантIра къаркъара» бикIути поэмабачил ца къяйлизи кабатес 
вирар… Аргъбаибси тема ахъбуцили – I930 ибти дусмазиб пачалихъли 
гIяйиб агарти адамти къирбирниличила поэма белкIи, Хизри Юсуповли 
бархьдеш, хIялалдешгIевли кайзурли, хIялалли гIямру дуркIуси адам 
къирварибси манзил балтIулицун ахIенну, иличи къаршили дуравхъунси игит 
чевяхIирули сай. Поэтла сюжетли алавбуцибси манзилра, чумал вецIал дус 

гьалар диубти анцIбукьуни ишбархIира мягIничертили диънила хIекьдешра 
поэмализир цадалгахъи сари. Ил кьяйда барили, авторли адамла азаддешла, 
гьарил ца декIарси адамла гIямрула кьиматчебдешла масъала даимси биъни 
тасдикьбирули сай, кабилзахъули сай…».

Халкьла мухIлила пагьмула хазна бухIнабуцибси нешли, сунела  насабла ва 
жинсла тарихла бикьри хала неш Муъминатли, дила пикрили, гьуни кабердиб 
бургар Хизри Юсуповлис фольклорличил, дугьбала хазналичил бузери 
бархбасахъес. 

Даргала халкьла мухIлила пагьмуличи дигили алкунси Хизри Юсуповли 
Киев шагьарлизибси Фольклорла институтла аспирантурализи гьуни буциб. 
Арбякьунси даршдусла 90 ибти дусмазиб нушала улкализиб адамти вачар-
чакарла бузерилизи ахъибхIели, Хизри Юсупов сунела хьуланас ва кьасанас 
марли калун. Аспирантура чедибдешличил хъараахъур. 

2006 ибил дуслизив, «Даргантала гIядатунала поэзия: цагъунабсира 
мер хIясибли хассира» бикIуси диссертация балкьаахъурли, филологияла 
гIилмуртала кандидат ветаур. ИлхIейчивад Россияла гIилмуртала академияла, 
Дагъиста федералласи хIялумцIлабала центрла ХI. ЦIадасала уличилси мезла, 
литературала ва искусствола Институтлизив узули сай: 2006–2007 ибти 
дусмазив (вягIда хIясибли) гIилмула хIянчизарли,  2008–2016 ибти дусмазив 
гIилмула халал хIянчизарли, 2017–2019 ибти дусмазив – гIилмула гьаввашуси 
хIянчизарли. 2020 ибил дусличивад ишбархIиличи бикайчи лексикологияла ва 
лексикографияла отделла заведующий сай. 

Хизри ГIябдумажидовичли халкьани-ургарти, лебилроссияла ва декIар-
декIарти мераначир дурадуркIути гIилмула конференциябачир бутIакьяндеш 
дариб. Илини лексикологияла ва лексикографияла отделлизир хIядурдирути 
хIянчурбас редактордешра дирули сай. Институтли дураибти I2 гIилмула 
хIянчила ил жавабла редактор сай ва гIилмула статьябала 8 сборник 
цаладяхъибси авторра сай.

Мез руркъуси гIялим сайливан, Хизри ГIябдулмажидовичли кабирхьуси 
пайличила, дарган мез калахъес ва илди гьаладяхI дашахъес бируси 
къайгъиличила ишкьяйда бурес вирар: Хизри Юсупов кадяхъибти I80 
гIилмула хIянчила (жузала ва статьябала) автор сай.  Илдала ургар лер дарган 
мезлисцун ахIи, даргантала тарихлис, культуралис ва фольклорлис хасдарибти 
хIянчурбира. Масала, гьандушес вирар ишдигъунти жузи-монографияби: 
«Хъярбуканти: тарих ва культура» (1997), «Даргантала гIядатунала поэзия» 
(2009), «Дахадаевла район: тарих ва ишхIелла манзил» (бархси 2009), 
«Дахадаевла район: тарих, санигIятла устадеш, культура (бархси 2015), 
«Даргала литературала мез гьаладяхI дашнилизиб даргала лексикографияла 
кьадри» (2021), «Переписуни ва учетла документуни тарихла, культурала ва 
мезла  материалтиван (Хъярбукла шила мисал хIясибли)» (2023).

Хъярбукантас гьарли-марси савгъатли бетаур 1997 ибил дуслизиб поэт ва 
журналист МутIалим МутIалимовличил барх белкIунси «Хъярбуканти: тарих 
ва культура» бикIуси гIилмула жуз. Ил жуз багьанданра кIелра автор чихъси 
кьиматличи лайикьли саби.

ХIекьли халаси хIянчи бирули сай Хизри Юсуповли даргантас словарти 
цаладирхънила шайчибра. Ил верхIел словарьла автор сай. Илдала ургар лер: 
«Урус-дарган словарь» (2005), «Школабас хасбарибси урус-дарган словарь» 
(2009), «Дарган мезла орфографияла словарь» (ХIябиб Кьурбановличил 
бархси 2011), «Литературоведениела терминтала урус-дарган словарь» (2014), 
«Дарган-урус словарь» (2017), «Урус-дарган словарь» (2020), «Дарган мезла 
синонимтала словарь» (2024). Синонимтала словарь цархIилти миллатунала 
гьачамлис агара.  Даргантас гIягIниси ва гIяхIси кумекчи саби бегIла гIергъи 
дурабухъунси сагабарибси «Урус-дарган словарь» (2025). Ил словарь, 
дарсдешуни кадикахъили, бахълис пайдалабиэсли, Хайдакьла районна 
Сурхачила шилизивадси спонсор Юсупов МяхIяммадрасулла кумекличибли  
дураибси саби. Баягъи словарь филологунасцун ахIенну, писательтас, поэтунас, 
журналистунас, тилмачунас, преподавательтас, учительтас, студентунас, 
бучIантас, илкьяйдали даргала ва урус мез дагьес дигутас багалабирар. 
Авторлис ва спонсорлис дарганти баркаллабикIули саби.

Словарлизир гьаннала урусла литературала мезла 60 000 дев, термин 
ва каргьурти гъай лер, илдала лугIилизиб жамигIятла-политикала лексика, 
бекIахъуди-экономикала ва гIилмула терминология. Илизир тIинтIли гили сари 
таманти гъай, азадти ва хIеделхъути дугьбала цалабикуни, чунира дугьбала 
мягIнурби гьаргдирути, илкьяйдали илизи кадерхахъурли сари буралаби, 
айтуби ва фразеологизмаби. БучIантала гьарзаси авидлис хасбарибси словарь 
дарган мез калахънилис гьаликIли бетарар.

ИшхIелла бархибси манзиллизиб Хизри Юсуповли литературализи ва 
гIилмулизи кабихьибси пай халаси саби. Даргала гIялимтазив бусягIятла замана 
ил цаибил мерличив сай викIаллира хатIахIеркур. ГIилмуртала кандидатунала 
уми сархибти, амма багьудилашал декIархIебухъунтачил цугуцибхIели, Хизри 
Юсупов сабухъчевдешличивли декIарулхъули сай. 

Хизри ГIябдулмажидовичла бузери лайикьси тяхIярли кьиматлабарили 
саби. Ил гIяхIцад грамотабачи ва цархIилти наградабачи лайикьикили сай. 
Илдала ургар лер: Россияла гIилмуртала академияла ХIурматла Грамота 
(2020), Россияла багьудила ва гIилмула министерствола «Чеббухъунси 
бузери ва декIарухъни багьандан» бикIуси III даражала медаль, «Дагъистан 
Республикала гIилмула урибси деятель» ибси хIурматла у (2025). 

Хизри Юсуповла гIилму-ахтардила бузерила хьулчилибиубси бяхIчибиз 
– дарган мезла лексика руркъни ва лексикографияла хIянчурби (словарти) 
цаладирхъни саби. Сунени сунечи чебигьунси ил декIси хIянчи илини яхIличил 
бетурхахъули сай. Нушани балулра, филологияла гIилмуртала докторла илала 
диссертация жявлил хIядурли саби, амма гьачамлис ил кьабулбарили ахIен. 
Дахъал дусмала къиян кьиматлабарили, ил диссертация тасдикьбарили, 
бахъхIила хьул бетурхниличи умутбирхьулра.

Хизри Юсупов кIел хъалибаргла бекI сай. Илала шел дурхIя леб. Дагъиста 
халкьла гIяртистка Пирдауз Камаловачибад акIубти хIябал урши ва ца рурси, 
ПатIимат Юнусовачирад – ца рурси. Гьанна Хизри Юсупов ПатIиматличил 

хIерирули сай. Бурули бирар, машгьурдеш сархибси гьарил мурулла гIелар 
мурталра дагьричерси хьунул тIашли рирар или. ПатIиматли халаси икьала 
бариб Хизри Юсупов гIилмула ахъанайтачи ацIахъес. 

Юнусова ПатIимат Мусаевна акIубси сари Дахадаевла районна ДейбукIла 
шилизир. Шилизиб школа белчIи гIергъи, Избербашла педучилище ва ДГПУ-ла 
филологияла факультет хIунтIена дипломтачил тамандариб. Шила школализир 
учительницали, завучли рузули калун. Дагъиста тахшагьарлизи гечриубхIели, 
гIяхIцад дусмазир адамти бузериличил гIеббурцуси центрлизир рузиб. Сунечи 
дугьабилзути даргантас рирусигъуна кумек бариб. Арадеш нукьсанбикни 
багьандан, илис хIянчиличирад аррукьес чебуркъиб. БусягIят ил Хизричи 
башути гIяхIлас къуллукъчи, илала марси къакъбяхъ ва кумекчи сари.

Гьардизаб хIушала кьасани! ГIямрула мягIна мезла хазнализиб сабси 
зяхIматчис, пагьмура бузерира уржахъили, гIилмула ахъанайтачи къаркъубар 
ва занзбар гьуни ахъахъес чIумаси арадеш, кьисматла шайзибад игъбар 
ва даршудеш дулгулра. Пагьмура бузерира цадалгунси девла уста Хизри 
ГIябдулмажидович Юсупов гIямрула бекIсигъуна мурадличи  ваахъес 
Кьудратла ВегI икьалаиаб!

       Ибрагьим 
       ИБРАГЬИМОВ

ДЯВИЛА ЛЕТЧИКЛИЧИЛ ГЬУНИБАЪНИ

Гьалабван Дахадаевла районна КIишала ХI. Сулайбановла уличилси 
урга даражала школализиб дявила летчик, РФ-ла ВКС-ла «Белый лебедь» 
бикIуси бегIла халаси дявила самолетла летчик-штурман Билалов Билал 
Гебековичличил гьунибаъни бетерхур.

Чедирти классунала дурхIначил ва учительтачил гьуниваэс, сунени ВатIайс 
бируси къуллукъличила ихтилатбарес ил  Саратовла областьла Энгельс 
шагьарлизивад вакIилри.

ЧебалкIуси наслулис гIибратли биэси ва хъумхIертеси гьанибаъни сабри 
ил. ДурхIнани багьур, Билалли 2007-ибил дуслизиб КIишала гимназия ахъти 
кьиматуначил  таманаили, кIинайс Челябинск шагьарла дявила училищелизи 
керхниличила, ахъти сархибдешшуначил илра хъараахъурли, Россияла 
ГIярмияла ВВС-лизиб къуллукъбарничила.

Сунела гъайлизиб Билаловли аргъахъиб нушала улкала ишхIелла 
гIярмияла цIакьличила, тяп сунени къуллукъбируси ВКС-ла кьадриличила. 
Ихтилатличи цалабикибти школьникунасра илкьяйда учительтасра чула шан 
багьадур  летчикла хабурти анцIхIедукьун, дигиличил лехIбизур. Илала буруси 
таманбиубхIели, лугIилашал дахъал суалти дедиб

Бархьил, Билал цацадехI суалтас жавабти дурес къалабахIейкиб: улкала 
дявила хIяракатла дигIяндешуни лерти диъниличила ва бахълизи хIедалахъути 
диъниличила аргъахъиб.

— Ил санигIят касес багьандан, уршбас сегъунти багьудлуми 
имцIаливан хIяжатдиркули?

— Школализир лугути лерилра багьудлуми гIягIнити сари. Биалра, хIушаб, 
дурхIни, физкультурала ва спортла шайчибси хIядурдешра чараагарси саби…

— «Белый лебедь» самолетличиб летчик-штурманна гьалаб-гьалабси 
чебла се саби?

— Самолет гьаваличи ахъбуцни, чебаахъибси закла гьунчибад 
чебхIебалкIахъни, командиртани чебаахъибси масъала хъараахъни, гIур биалли 
хатIахIейкили самолет ванзаличи кабиахъни.

— Гьанна бетурхуси Украинализибси дергълизир хIушани бутIакьяндеш 
дирутив?

— Се буриша хIушази? Ярагъра техникара дергълизир пайдаладарахъес 
дуракайути сари… Чедибад, улкала халалличибад, хъарбаркь агарли, нуша 
дергълизи дурадулхъути ахIенра. Итира ракетабани бегIбиубси «Белый 
лебадьлис» дергъ бержурси ванза-декIар хIяжатси ахIен: илини гьарахълибадра 
мурад бируси саби…

— Адамла тIабигIятла сегъуна къиликъ имцIаливан гIягIниси дявила 
летчиклис?

— Урехиагни! Ил бекIлибиубси саби. УрухкIуси ургъан-летчик ванзаличив 
кьяйда закив вяшикIес хIейрар. ИлхIели гьамадли хIебирар илис сунела чебла 
ламусличил ахъес. Илбагьандан ургъан се заманара чIумали виэс гIягIнибиркур.

— ХIела къуллукъличи хIуни пахрубирулрив, Билал?
— Гьайгьай. ЦархIилван биэс хIебирар! СанигIят дигули гIергъи, ил 

пахруличил хIербаресра, гьалабяхI бикесра, чеахъбикIахъесра гIягIниси саби…
- ХIед гIямрулизиб талихIли биубси ва хъумхIертеси анцIбукь се сабри?
- БегI гьалав хьанцIа капарайличи  самолетличив ваъни. ИлхIели, бархьли 

бурасли, камсиван кахдешра лебри, аммаки гъира ва разидеш имцIалири, наб 
нуни сагаси  дунъя гьаргбарибхIеливан сабри.

- Бурги кьалли гIямрулизиб децIли лагьбухъунси  анцIбукьра?
- Лебри: дудеш Гебек вахъ жявли гIямрулизивад арукьни. ИтхIели ну 

виштIаси урши сайри, гьанбиркур илини авлахъличи арикули ва, андаличи 
хъатра чебуцили, рахли закиб самолет дакIубиалри, вахъхIи хIерикIули, 
гIур, набчи шуряхъили, бурули вири: «Урши, чебиулрив самолет? Сегъуна 
багьадурти сабил летчикуни, гьаваличиб гьуни кавдути, урехиагарли дунъяла 
дубличи-дигара биути…»

Биуб уршби, чунира жягIял-царахIел школа бархьбалтути: илдас дигули 
ахъиб дявила летчик Билалличи баэс ва, нагагьладан илала имкан леббиалли, сай 
учIули калунси дявила училищелизи чусра бучIес каберхахъес икьалабарили…  

Билалличил рарх гьунираэс школализи илала неш Муъминатра ракIиб. 
Ил бахъал дурхIнала неш сари, гIяхIцад дусмазир шила Культурала Юртла 
хIянчизар сари. Илини сунела гъайлизиб уршиличи пахрубирули риъни аргъиб 
лехIихъутани, ил секIал нешла гьарил девлизиб ва гьигьлизиб лебри. ГIур сен 
биэс бирара? Чидил нешлис сунела уршила гIяхIгъабзала хабар хIейгахъу?

Пайдаласи ва меклли халаси мягIнала ил балбуцличир бутIакьяндешдариб 
шила администрацияла бекIла заместитель Сулайбан Мусаевли, школала 
организатор ХIяжи МяхIяммадовли, учителтани ва дурхIнала гIяхIцад  
бегIтани. Ахирличиб цалабикибтани вягIдара бигьун: 

      МяхIяммад ТАХСУРМАНОВ

ДУДЕШЛА ДЯКЬКАД ВАШУЛРА 

Ну виштIахIейчивадли дудешли багьудлуми кайсниличи гъирачевсили ва 
бузериличи дигичевсили вяркъурсира. БехIбихьудла классуназив учIули левай 
нуни аргъибсири чIянкIли «шула» кьиматуначил учIес хIяжатли биъни. Урус 
мез ункъли дагьахъес багьандан дудешли ну Каспийсклизи учIахъес укибсири. 
Илав кIел дус учIули калунра ва урус мез гIяхIил дагьурра. Наб гIяхIил 
гьанбиркули саби камсилра сархибдеш биахъубхIели, дудешлира нешлира ну 
разидешличил гIевурцусири ва уркIичеввирахъусири.

Сенрил нешла мез дяркъес наб къиянбулхъусири. Дудешли биалли 
хъулибра набзи илди руркънилизиб кумек гIеббиахъусири ва кIирка хIурпри 
руркънилизиб хаслира халаси хIянчи бирусири.

ВиштIахIейчивадли набзи бегIтани гIяхIил аргъахъибсири адамла 
бегIлара халаси давла берхъибси хъалибарг биъни. Хаслира узби-рузби 
цалис ца кумекбикIули, гьар секIайзиб гIеббурцнили илдас гIямрула талихI 
шалабикIахъу или бурусири. Нуша шилизир хIердирули ва мурталра бузерила 
гIяхIдешличирли арадешлизир къулайли диахIелрира, бегIтани нушаб 
спортлизи ахъахъес багьандан, гIяхIцад гIягIниахълумира тIалабдирутири. 
Илди сарри гантельти, эспандерти,  ва цархIилти.

Сунени кабирхьуси предметличи дудеш дебали чекайзурсири. Илини 
дарс кабирхьухIели, ташмишухъесил ва хIергъибси сегъуналра секIал 
кахIевлахъи. Илцадра чебетаахъили сагаси тема иргъахъи бучIантази. Илини 
сунела предмет гьалабирхьи цархIил дарс бекIлил агархIеливан, иличи 
дурхIнала диги алкIахъули. Илцадра чекайзурсири дурхIнази нешла мез 
руркъяхъниличи, цацахIели  ил левгIев тIалабкарси сай или гьанбиркусири 
нушаб. Амма кьанниван аргъира нушани байхъалацун барибси секIал илини 
кьабулхIебирни. Илкьяйдали илини школала бучIантази чедетаахъили 
нешла мез ва Дубуртар Улкала пагьмучебти автортала назмурти, повестуни, 
романти,… руркъяхъутири.

Замана арбашуцад нура дила дудешличи мешувиркескайира. Дудешла 
тIалабкардешличила балуси ну ункъли учIули виасрира, илала дарсличив 
паргъатагарли вираси, кьакьавикIаси, дудешлис хIейгуси камсилра секIал 
хIебарес кьаслизив вираси.

Гьар бархIи дудеш чекайзурли гьарил дарсличи хIядурикIусири. Илцадра 
ункъли сунела санигIят балуси дудеш илкьяйда мурталра учIули ва узули 
чейухIели, илизи гьачам хьарбаибсири нуни: «ХIуни ункъли балули 
виадлира предмет, хIуни гIяхIил балуси дарсличи сен илцадра чекайзурли 
хIядирукIусири»? Илини жаваб чарбатурсири: «Гьар бархIи гьалавяхI 
хIешалли, сархибдешунира чедибдешунира дирути ахIен». ИлхIейчибадли 

нуни, дудешла мисал гIерисули, бехIбуцибси гьарил секIал чебетаахъили 
ахирличи биркахъули вирус. Ил шайчив ну дила дудешличи мешувикес 
къайгъилизив вирус.

Нуни  школализиб белчIуди хъараахъурхIели, сегъуна санигIят чеббиркIуси 
ибси масъала тIашбизурлири дила гьала. Амма шагьарлизиб дила хIябал рузи 
бучIулри ва итхIели илди гIеббуцес гьамадли ахIенри. Шилизиб хIербирути 
бегIтас шагьарлизиб бучIути дурхIни гIеббурцес дебали къияннири. 
ЦацабехIти адамтачила бурули бирар: «Сунела санигIят дебали дигахъуси сай». 
Дудешра илдигъунтазивадли ца сайри. Наб гIяхIил гьанбиркур нешла мезла 
олимпиадаби дурадуркIес дехIдихьибхIели, ну школализив учIули ахIенри, 
илар бутIакьяндеш дарахъес дурхIни хIядурбирули вири илини. БучIанти 
нушала хъули жибирутири, илдази жавабти дяркъяхъес багьандан. ЦацахIели 
илдала хъулрази вашулира вири. Илкьяйдали районна ва республикала 
олимпиадабачи гIяхIил сунела предмет бяркъяхъурли бикутири дурхIни. 
Гьайгьайрагу, цалра олимпиада хIебири илдани гьаларти меранира хIедуцибси.

Олимпиадабала баянти хIясибли, дудешлисра ДГУ-ла Дагъиста мезанала 
кафедрала, Лавашала районна багьудила управлениела, Лавашала районна 
бекIла шайзирадли ХIурматла Грамотабира дедлугутири.

Дудешли ункъли далути сари дарган мез ва литература, илди дебали 
дигахъутира сари илис. Илди кадирхьнила дигIяндешуни ва методикаби 
руркъули, чекайзурли гьалавяхIра вашусири ил. Гьаргти дурсри дурадуркIули, 
жагьил мугIяллимтас кумек гIеббаахъесра къайгъилизив вирусири мурталра 
дудеш.  

Дахъал дусмазир дудешли даргантала халкьла хабурти, буралаби, багьираби, 
назмурти цаладирхъули вирар ва илди районнара республикалара газетабазира 
журналтазира кадирхъу. Илди изданиебазир илала мурталра дахъал повестуни, 
хабурти, очеркуни, назмурти, поэмаби дурадулхъути сари.

Халкьли бурули бирар: «Даршал къуруш мадургидну, даршал юлдаш 
биахъа», - или. Дила дудешлара бахъал юлдашуни леб. Илдачи шадив вашар, 
илдала вай-гIяхIличи гьавхIекIили хIевъар. Илкьяйдали дахъал шимази ва 
шагьуртази виули вирар ил. Ну виштIахIели гьанбиркур, ГIяялахъяблизибси 
гьунила дублабси юртлизир хIердирухIели, илала лебилра гьалмагъуни 
гьунчибадли шулумбулхъути ахIенри, нушачи гIяхIладли гьабхIебакIили.

ИшхIелла манзиллизивра ил чекайзурли узули, учIули, лукIули чейухIели, 
илис илдицад баркьудлуми дурадуркIес селис хIяжатли или гьанбиркули бирар. 
Илис бамсриихъули, сунела дурхIначи гIяхIладли вашес хIяжатсигу. ИлдикIун 
вайтIа хIербирули ахIен, иличи мурталра хIерли бирар ва илала хIурматбирес 
ургабикили бирар. Амма ил паргъатли кабиили буутазивадли ахIен. Ил 
чугурличирти гимиван сунела дагьрира устадешра «къимдирули», хIерирес 
бурсивиубси сай. Илала гIямрула илгъуна пергерси бетуц гIеббуцесцун кали 
саби нушабра. Халкьлизиб бурули бираргу, адам убкIуси сай сунела умут 
бетахъахъибхIели или. Дила дудешла умутуни, кьасани ва гIямрула чебяхIси 
бетуц мурталра вавалидирхъули дигулра.

            Басират 
            ХIЯЖИМУРАДОВА

ЧЕББИКIИБСИ САНИГIЯТЛИС МАРСИ 
                                                                       

 Тухтурла малхIямти гъайлира- адам аравирахъу (Гиппократ)

Дунъяла мас бучес бахъал бажардилизиб саби, бегIлара халаси давла 
арадеш биъниличила кьанницун шакбиркули.  Сецад зягIипти леба ишбархIира 
миллионти харждаралра арадеш асес ахъри агарти? Амма, зягIипикибси замана 
багьудичевси, малхIямси тухтурла  хIерудилиу викалли, изала хIярхIбиубсин 
билзан, арадеш хъярхъли къулайбирниличи умут имцIабирар. Иш белкIлизиб 
илдигъунти багьудичебти, малхIямти тухтуртазирад цаличила бурес дигулра.

ГIялиева ПатIимат БяхIяммадовна акIубси сари I937 ибил дуслизир 
ХIурхъила шилизир (ГIялзи къотIлизир) хIялалси бузериличил яшав бируси 
гIядатла хъалибарглизир. Дудеш ГIяли гIямрулизивад жявли шалгIеввухъи, неш 
Ханичани кIелра рурси: Аймеседура,  ПатIиматра абикьуртири.  Дудеш агарли 
халабаибти биалра, кIелра рурсини гIяхIти багьудлуми касиб. Сергокъалала 
педучилище белчIи, Аймеседу мугIяллимли рузули калун.  ЦIудхъурла округла 
АметеркIмахьилизи мугIяллимли рузахъес рархьибси Аймеседучил рарх, 
ХIурхъила школализир авал класс таманаибси ПатIиматра, белчIуди даимдарес 
аррякьунсири. ГIур кIелра рузи чула шилизи чарбухъун. ХIурхъила шилизиб 
школа белчIи гIергъи,   ПатIиматли тухтурла санигIят чеббикIиб ва I959 
ибил дуслизир Буйнакъскла медучилищелизи карерхур. ХIябал дус ручIули, 
ПатIимат ГIялиевани фельшерла диплом касиб.  I962 ибил дуслизир УбяхI 
МулебкIила Миглакьасимахьилизир рузес рехIрихьиб, 8 баз хIянчи барили 
гIергъи, ПатIимат ГIялиева Сергокъалализи ХIяжи ГIямаровлис хъариуб.  
Сегъунти хIянчи лерли диалра, хьунул адамлис хъалибаргличиб гьалабси селра 
лебси ахIен. ХIяжилара ПатIиматлара хъалибарглизиб 3 урши ва 2 рурси леб. 
БегIтани 4-лизи ЧебяхIси даражала белчIуди касахъиб. КIелра халатигъунти 
урши Зубайру ва ГIяли, дудешла санигIят чеббикIили, электросетьлизиб бузули 
саби, виштIасигъуна уршира ГIябдусалам хъулирти хIянчила уста сай. Илдала 
рурси Раисатли нешла санигIят чеббикIили тухтурли рузули сари, кIиэсил 
рурси Зугьра– корреспондент сари.

Гьанна 3 дурхIяла бегIтасра – бахъал дурхIначилси хъалибарг или ирули 
саби. ИтхIели сарерхурси ПатIимат БяхIяммадовнали шел дурхIяличилси 

хъалибаргра, тухтурла жавабкарси хIянчира чедетаахъили бекIдирутири. 
ПатIимат ГIялиевани фельдшерла биалра белчIунси, багьудичебти тухтурти 
камли биъни багьандан, илис хирургиялизир, биштIатала отделениелизир 
ва дурхIни алкIахъуси отделениелизир рузес чевкъулри. Жавабкардешличил 
рузуси, малхIямси  ПатIимат БяхIяммадовнас излумазибад акьубухъунти 
баркалла бикIутири. 45 дус хIянчи барили гIергъира, ПатIиматла уркIи 
зягIиптачил сабри, илдас багалариэс бажардилизирри. Илкьяйда, 
физкабинетлизир фельшерли рузули, шала чебирхьули, илини сунела бузерила  
арадеш балтахънила стаж 50 дусличи абаиб. 

Арадеш балтахънила министерстволи баркалла балахъули  ПатIимат 
ГIялиевас шабагъат бедиб. Ил бузерила ветеранра сари. Мурталра зягIиптачил 
малхIямси, багьудичерси ПатIиматлис, сунени арабарибти адамти гьаннара 
разили гьунибиур ва баркалла бикIар. Ил ахIену гьатIи гьарли -марси тухтурла 
уркIила мурад?

ХIяжи ГIямаровли ва  ПатIимат ГIялиевани, чула балгунси хъалибаргличил 
5I дус деркIиб. ДурхIнас  гIямрула бархьси гьуни гIеббуриб ва  хъалабарили 
мерлабариб.

ДурхIнала ва дурхIнала дурхIнала дигили алавруцибси ПатIимат ишбархIира 
сунела хъалибарглис берхIиван ухули сари.   Уршби-рурсбани чула ахIерси неш 
гьар-секIайзирад гIеррурцули сари. Ил ахIену дунъяла инса халаси талихI? 

                             Сабият ГIЯБДУЛЛАЕВА

ХIУРМАТ САРХИБСИ УЧИТЕЛЬНИЦА
 
 Рабаданова ГIяйшат Набиевна акIубси сари Бутрила шилизир I948-ибил 

дуслизир гIядатла, учительла хъалибарглизир. ГIяйшатла дудеш Наби Рабаданов 
дахъал дусмазив школализив завучли ва историяла дурсри кадирхьули узули 
калун.

Бутрила урга даражала школализир гехIел класс тамандарили,  ГIяйшат 
Буйнакъск шагьарлизибси  педучилищелизи карерхурсири.

1968-ибил дуслизиб ГIяйшатли, гIяхIти кьиматуначил педучилище 
таманбарили сунела бузерила гьуни бехIбихьиб школализиб. Ил замана 
заочно ручIули Дагъиста пачалихъла университетла филологияла факультетра 
белчIун. Сунени касибси санигIятлис марли ГIяйшат гьаннара школализир 
завучли ва нешла мезла ва литературала дурсри кадирхьули, сунела бузерила 
гьуни даимбирули  сари.  ГIяйшатла бузерила стаж гьанна  58 дусличи абикили 
саби.

 ГIяйшат Набиевна  хIурматла уличи лайикьрикили сари. Илди-ургар лер: 
«Почетный работник общего образования РФ», «Отличник образования РД»-
ибтира. 

ГIяйшат Рабаданова  «Ахъушала район» МО-ла администрацияла ва 
багьудила управлениела шайзирад ХIурматла грамотабачил шабагъатларарили 
сари.

  Бутрила шила халкьла ва сари рузуси школала коллективла-ургаб ГIяйшатли 
халаси хIурмат сархили хIеррирули ва рузули сари. 

  Илкьяйдали, сунени бучIахъули калунти дурхIнанала ва бусагIят бучIахъули 
лебти уршби-рурсбала, илдала бегIтала шайзибадра  баркаллаличира, 
хIурматличира лайикьрикили сари.

Жавабкардешличил, черетаили, сунечи хъарси хIянчи даимбирули, 
дурхIначи дигичерли, бучIантази багьуди касахъес, илдас гIяхIси бяркъ бедес 
къайгъилизир рузули сари  ишбархIира ГIяйшат Рабаданова.

ГIяйшатли сунела гIямрула вархкьяличил барх урши-рурси абикьур, 
гIяхIси бяркъра бедили, чебяхIси даражала багьудира касахъили, хъаллара 

барили, гIямрула гьуйчи дураиб. Урши Москва шагьарлизив хIерирули ва 
узули  сай, рурси МяхIячкъала шагьарлизир хIеррирули сари.  Рурсила рурси 
тухтурла санигIятличил регIриубли, МяхIячкъала шагьарлизибси  больницала 
реанимацияла отделлениелизир рузули  сари.

  Гьаннала гIергъира гIямрулизир сархибдешуни ва арадеш имцIадикIули, 
сунела дигутани разирирули хIерриэс кьадарбиаб, хIурматла ГIяйшат Набиевна!

             

ХIЯМШИМАН  ХУДОЖНИК

ХIямшимала cунезибад бахъал пагьмучебти, багьудичебти адамти 
дурабухъунси ши саби.

Ил шилизив акIубси сай машгьурси художник Къабукуев МяхIяммад 
Сулайбановичра.

МяхIяммад Къабукуев хIурматла дубурланна хъалибарглизив халаваиб. Ил 
урга даражала школа таманбарили гIергъи, МяхIячкъалализибси Дагъиста 
пачалихъла педагогический институтлизи керхурсири ва I982 ибил дуслизиб 
ил институтла художественно-графический факультет хъараахъурсири.

 

МяхIяммад институт таманбарили гIергъи, сунела минала ХIямшимала 
шилизи чарухъун ва урга даражала школализив рисованиела ва черчениела 
дурсри кадирхьули узес вехIихьиб.

М.Къабукуевла бекIлибиубси хIянчи бетаур суратуни дирни. Илала 
жура-журала темабас багъишладарибти гIяхIцад суратуни лер. Илди-ургар 
тарихла, этнографияла темабас хасдарибти, сунела шила тIабигIятла жагадеш 
чебиахъути пейзажунира чедаэс вирар. М. Къабукуевла «Делегаты схода 
Акушинского вольного общества», «Затерянный город в горах» бикIути халаси 
устадешличил дарибти суратуни лер.

МяхIяммад Къабукуевли дарибти суратуни Дагъистайзирцунра ахIи, 
Москва шагьарлизибти ва цархIилти мер-мусаличибти коллекционертани 
тIалабдарили дихIули лерли сари.

«Очаг мой — Дагестан» бикIуси республикала кьадрила выставкаличир 
бутIакьяндеш дарнилис, выставка хIядурбарибтала шайзивад, М.Къабукуев 
ХIурматла Грамоталичил шабагъатлавариб.

2024 ибил дусла декабрьлизиб Ахъушала шилизибси З.МяхIяммадовала 
уличилси, ДР-ла Миллатла музейла филиалли сабси историко-краеведческий 
музейлизиб М.Къабукуевли дарибти хIянчилис багъишлабарибси выставка 
бетерхурсири. Музейлизиб выставка барахъес пагьмучевси художник ила 
живарибсира музейла директор Зубалжат Мирзаева сарри. Выставкаличир 
гьаладихьилри М.Къабукуевла устадешличил далкьаахъурти суратуни. 
Выставка чебаэс башути гIяхIлани илди суратуни жагадилзули халаси 
иштяхIличил хIердарибтири. Ил музейлис художникли жагаси, «Закат» 
бикIуси пейзажла сурат пешкешбарибсири. Музейлизиб выставка ибхьухIели 
бетурхуси гьунибаъниличиб лебри илала хъалибарг, тухумти, школала бучIанти 
ва гIурра цархIилтира организациябала, учреждениебала жавабла хIянчизарти.

МяхIяммад Къабукуев музейлизив чеибхIели паргъатси, малхIямси, гIяхIти 
уркIи-хIялла, халаси пагьму лебси адамлизир хамдеш агара кьалли или, 
иличила пикри акIубсири.

МяхIяммад Къабукуевли ХIямшимала шилизивси машгьурси, пагьмучевси 
художник МяхIяммад Даудовлара ил искусстволичи диги акIахъес пай 
кабихьили сай. М.Къабукуевли дурсри кадирхьули школализив узухIели, 
М.Даудов виштIали левалри, илизиб суратуни дирес пагь лебни аргъили, ил 
гьар шайчивадли гIевуцили, художествола гьуникад вашахъес кумеквиуб.

МяхIяммад Къабукуевла хъалибарг халкьла бухIнаб хIурматличил 
пайдалабикIуси саби. М.Къабукуевла гIямрула рархкья жагати куц-кабизла 
регI, малхIямси Мариям ИсмягIилова районна рухIнарра бегIлара гIяхIтигъунти 
филологуназирад ца сари. Илдани кIел урши-рурси абикьурли, гIяхIси бяркъра 
бедили, гIямрула бягIуси гьунчи дураили саби.

Гьаннала гIергъира гIямрулизир ва бузерилизир сархибдешуни, пагьмурти 
имцIадикIули, сунела дигутани разивирули хIериэс кьадарбиаб!

             ПатIимат МАЛЛАЕВА

САРХИБДЕШУНИЦУН ДИАБ!
Нешла хIурматлис балбуц дураберкIес пикри лебсигу, «Разговор о важном» 

бикIуси дарсличиб, хIела бетарару нушачи ракIес? — зянкъдяхъили, рикIар 
Хъаршала урга даражала школала директор ХIямзалагIялиева Аматуллагь 
ГIябдуллаевна. «Иншааллагь, къайгъибирис» или, жавабра гили, гьанбикунани 
чумал дусла гIела аррухира.

ИтхIели ну Хъаршала школализи сентябрьла I-личиб дурабуркIуси 
багьудлумала БархIила балбуцличи рякьунсири. Шадлихъ таманбиубхIели, 
Аматуллагьли ибсири: «Раши, ца нешличи гьардикIехIе». Аматуллагьла 
неш ХIябсат, бекIличиб къугъаси ахъушан чутхъара сарира, сеткала чедирад 
жибжирдухъи дерхъибти, лергIер къугъали кадизурти кьадубачирти гьулухъара 
удули лерри.

ДяхI шаласи, малхIямси ХIябсат нушаб разили гьунираиб, «Селра 
гIягIнили ахIенну, хIу паргъатли руэн» дикIули хьалли кьумурличи дукира, чяй 
хIядурдариб, дилара хIянчи-гьуни хьардаиб.

Дунъяличив даимлис кавлуси чилра агара. Сецад ахIерси риалра, 
нешра аркьули сари. Кавлули сари иличила гьанбикунира, нешли дурути 
гIякьлумира. Агара гьанна Аматуллагьла нешра. Неш мицIирли лералли илала 
хIурматбирахъес, нешла гъайличи лехIирхъахъес, ил разириэсли хIербирахъес, 
иличила уршби-рурсбази бурес — илгъуна сабри нешла хIурматлис 
дурабуркIуси балбуцла мягIна. Нешлис багъишлабарибси къугъаси далай 
белчIи шадлихъ бехIбихьиб цаибил класслизиб бучIути уршби-рурсбани. Илди 
хIядурбарибси учительница Раисат Сулайбановнани сецад черетаили хIянчи 
бирулил багьеслири, илцадра цабалги, цалра девличибад чебхIебухъи белчIун 
дурхIнани далай.

— Жавабкардешличил бузути саби нушала лебилра учительти, —буриб 
Аматуллагь ГIябдуллаевани. — ДурхIнази гIяхIси багьуди касахъесцунра ахIи, 
илди вайти анцIбукьуназибад мяхIкамбарес, гьирбикIутас биргIяхIебиахъес 
чараагарли хIяжатли саби. Нушани бучIантачил «Классла сягIятуни», «Гьаргти 
дурсри», «Разговор о важном» бикIути ихтилатуни дурадуркIути сари.

Ахъушала администрациялизи кабурхуси Хъаршала школализиб бузули 
саби дахъал дусмазиб чебетаибси хIянчи бирути педагогуни-нешани, чулира 

бяркъчебтили чула дурхIнира абикьурли, цархIилталара бархьси гьуйчи 
каэс къайгъназибти: Калимат МяхIяммадова, ПатIимат Зугьумова, ПатIимат 
МяхIяммадова, Марьям Ибрагьимова, Раисат МяхIяммадова, ХIябсат 
ГIялиева, Сакинат Ибрагьимова, Узлипат ГIяхIмадова; жавабкардешличил 
бузес бурсибиубти хIянчизарти саби директорла заместительти: белчIудила 
шайчирси Зубайдат МяхIяммадова ва бяркъла хIянчила шайчирси — Зумруд 
Зугьумова; филологуни — Нурият ГIябдуллаева, Рукьият МяхIяммадова, 
вожатая — Шагьризат МяхIяммадова.

Шадлихъличир лерри бегIтала комитетла руководитель МяхIяммадова 
Сабият Жамалутдиновна, сунелара хIябал урши-рурси белчIудила ва бяркъла 
шайчиб цархIилтас гIибратли бетаурти. Лебри цацабехIти бучIантала 
нешанира, — дурхIнала бегIтала ва школала ургаб гIяхIси бархбас лебти 
багьудила учреждениебазибад ца саби Хъаршала школа.

Директорли ункъли бучIути, гIяхIти кьиматуначил аттестатуни касибти 
дурхIначилара гьанбушиб. Буриб, сецад халаси разидеш бетарусил бегIтас, 
хаслира нешанас, чула урши-рурсиличила гапбикIули биалли.

— Хъули дякьунхIели, нешани кIапIбуцая, мубаракбарая чула байрамличил! 
Неш уркIиагарриэси цалра баркьуди хIушазибад кахIебикахъес гьар бархIи 
пикридикIеная, — буриб ахирлизиб А.ХIямзалагIялиевани.

Илаб набзира гъай гиб ва нуни бурира, тарихлизибад гIячихъбирули кьяйда, 
Хъаршала къатIличибад бехIбихьибси биъниличила Ахъушала ши. Хъаршабад 
дурабухъи саби багьудичебти, машгьурти адамти. Хъаршакан ХIяжимурад 
ГIямаркьадиев левси сай Дагъиста цаибси финансунала нарком; Шайххъала 
ГIябдуллагь Северный Кавказла бегIлара ахIмакьти хIябал философлизивад 
ца; ишабад дурабухъунти саби пагьмучебти тухтурти, учительти, шила 
хозяйствола специалистуни, устадешчебти адамти.

Гьанушира ГIябдуллагь ХIямзалагIялиев, дебали гIяхIси адам, Аматуллагьла 
дудеш, дахъал дусмазив учительли ва гIур школала директорли узули калунси, 
бунагь-хатIа урдуцаб сунела!

Хъаршаб хIербирути адамти дебали цабалгунти, гIяхIти баркьудлумачил 
машгьурти биъниличилара бурира.

Балбуц таманбиубхIели школализирад къунздухъунра ва мер-муса чедаира, 
газетала корреспондент Сабият ГIябдуллаевани дахъал суратуни касиб, — 
жагали далкьаахъурти кабинетунала, жаняхIлизирти суратунала, декIар-
декIарти гIямзурбала, дуббат хIядурбируси, дурхIни балхути меранала.

— Школала юрт буркьа сабхIели, ил жагали кабизахъес къайгъибирулра, — 
масхара буриб директорли, нуша гьунирдалтули.

Школала юрт бахъхIи биубси биалра, хIерудилиуб биъни чебаэслири. 
Школала азбар-гIяяра къулайси агиличи душес хIядурдарилри. БекIлибиубси 
— анцIбукь, ашкарли кьяйда, мер-мусализиб ахIен, — коллективла 
уржибдешлизиб, чучи хъарси хIянчи жавабкардешличил дурабуркIнилизиб 
саби.

Ил шайчиб цархIилти багьудила организациябас гIибратли детауртала 
лугIилизибси Хъаршала урга даражала школала педагогический коллективлис 
ва директор Аматуллагь ГIябдуллаевнас диаб гIяхIси арадеш ва бузерилизир 
дахъал сархибдешуни!

      Раисат 
      МУРТУЗАГIЯЛИЕВА

ХЪУМХIЕРТУ ХIУШАГЪУНТИ

Лебтанилра балуливан, гьанна Украинала мер-мусаличиб дявила хасси 
балбуц бехIбихьибхIейчирад авал дус дикили сари. 

ВатIайс къияндикибхIели, нушала Дагъиста нартанира шайчиб кахIелун. 
Дубуртар Улкала гьарил шагьарлизибад, районнизибад, шилизибад, 
махьилизибад жи хIясибли ва саби гIяхIулали ВатIа хъархIерагардеш батахъес 
жагьил багьадурти дурабухъун. Чула хала дудешуни кьяйдали, илдира Украинала 
мер-мусаличиб, адамтас паргъатдеш калахъес ва шаласи челябкьла багьандан, 
миллатчибачи къаршили бургъули саби. ЦацабехIтани биалли, чула гIямру 
дархли дявила майдайчир кьурбандирули сари. Илдигъунтала къяйлизибадти 
саби нуни иш макьалализиб гьанбуршути БисултIанов МяхIяммадрасул 
Кьурбановичра ГIябдулгIязизов МяхIяммад ГIябдулгIязизовичра.

МяхIяммадрасул БисултIанов акIубсири I982 ибил дуслизив декабрьла 30-
йчив, Сергокъалала районна УбяхI МулебкIила администрациялизи кабурхуси 
ЦIурмахьилизив, халаси хъалибарглизив. Илини УбяхI МулебкIила урга 
даражала школа ункъли  хъараахъурли, тах шагьарлизибси шила хозяйствола 
институтлизи керхур. МяхIяммадрасулли институтра хIунтIена дипломличил 
таманаиб. Ил гIярмияла къяяназив къуллукъбирули калун. ГIярмиялизивад 
чарухъи гIергъи, Москвализив вачарла мас бурхахъуси ца белгиси центрлизив 
узиб. Хъайчикайибсири, кIел дурхIяла дудеш сайри.

2022 ибил дуслизив, октябрьличив СВО-лизи живарибсири. 2024 ибил 
дусла мартличив МяхIяммадрасул БисултIанов декIли вяхъибсири. Ил 
хIябал баз госпитальлизив калунсири. МяхIяммадрасул сержантла уличира 
лайикьикибсири.

2025 ибил дусла январьличив М.БисултIанов хъарбаркь бетурхахъухIели, 
гъабзадешличил ургъули, алхунсири. Илини гъабзадеш дакIударни багьандан, 
гIяхIцад медальти ва орденти касибтири. ВебкIили гIергъи, илис Гъабзадешла 
орден бедибсири. Илис хасбарили, сай учIули калунси школала бяхIлизи, 
хъумхIертнила уркьулира баршиб. МяхIяммадрасулла кIел уршира, хьунулра 
гIелаб калун.

МяхIяммад ГIябдулгIязизов акIубсири Сергокъалала районна 
УбяхI МулебкIила администрациялизи кабурхуси ГIяйнурбимахьилизив, 
гIядатла хъалибарглизив. Ил бегIтала цайли цаси урши сайри. МяхIяммад 
БурхIимахьила урга даражала школализи 2004-ибил дуслизив вякьунсири. 20I3 
ибил дуслизир илини урчIемал класс хъараахъур. Ил школализив учIухIелира 
серхурси урши вири. Илис Кьуръан делчIес дигули ахъиб. Ва ил кьасличил 

мадрасализив Кьуръай учIес бурсивиуб. МяхIяммадли, дудешливан, устала 
хIянчи чеббикIиб. 2022 ибил дуслизив биалли, МяхIяммад гIярмиялизи 
живариб. Дус къуллукъбарили, ил хъули чарухъун, чумал баз дикили гIергъи, 
вягIда бигьи, Украинала мер-мусаличи душмайчи къаршили ургъес арякьун. 
КIел баз дикибхIели, бегIтачи жумягIлис хъули вакIиб ва сагадан СВО-
лизи чариуб. МяхIяммад бегIтачи зангъикIули вири, бархбас илкьяйдали 
бузахъулри. Гьачамра илини зянкъдяхъиб ва сай дежурстволичи урхьниличила 
буриб. Илала илди бегIла гIергъити зянкъли урдухъун. МяхIяммадлисра, алхи 
гIергъи, Гъабзадешла орден бедиб. Сай учIуси школала бяхIличи хъумхIертнила 
уркьули баршиб. 

Илди кIелра мулебкIан чеабиуси наслулис гIибратли бетаур. Илдани 
тарихлизир игитдешла мурхьти къел датур. 

Дургъбани харабдешунира децIанира ахIи, цархIил секIал хIехни гIячихъси 
саби. Дергъли дурхIни цIуръабирули, хьунри гамъабирули, бегIти ва узи-урши 
цIумбикIахъули саби. Адамтала уркIбази дургъбани мурталра цIубхъбикIуси 
ва хIянсавдуси дяхъи бирулигу. 

I94I-I945-ибти дусмала дергъли палакатдешунира хили, бахъал адамтира 
биштIа-халати хIеили, къирбарибхIели, гьатIи дунъяличир дургъби 
тикрархIедирар или гьанбиркусири, сепайда…

МяхIяммадлис, МяхIяммадрасуллис ва илдиван душмантачи къаршили 
бургъули алхунти гIяхIгъубзнас багъишлабарибси назмуличил макьала 
ахирличи биркахъулра. Нушаб ЧевяхIсилизи гъамси заманализиб дявила 
хасси балбуц таманбиахъес ва ВатIайс марти уршби чула хъалибаргуначи 
Чедибдешличил, ара-сагъли чарбухъахъес дулгницун саби калунси.

ХъумхIерту хIушагъунти
Улкала тарихлизир,
Даимлис минадибти,
МулебкIан багьадурти.

ХъумхIерту хIушагъунти
Дубуртазиб акIубти,
ГIямру мяштIхIедарили,
РяхIматлис хIи картIибти. 

ХъумхIерту хIушагъунти
УркIби шанда гъалбуцIи,
ЧеалкIуси наслулис
ГIибратли детаурти.

ХъумхIерту хIушагъунти
Неш-ВатIа халкь багьандан,
Хала дудешуниван
Дергъла цIали дерцIибти. 

      Аматулла ИСМЯГIИЛОВА

МУГРИЛА МЕР-МУСАЛА УМИ

 Мезлизир калунти тарихлати гIела- гьаладиклумили сарти мер-мусала 
умани мез руркъуси гIялимлис дебали халаси кумек биру, или викIусири 
Е.А.Бокарев. Ил дебали бархьсира саби, сенкIун тарихлати памятникуни 
агарти Дагъиста мезани руркъуси гIилмулис  мезла хасдешуни кадизахъес ва 
дяркъяхъес ил секIа мягIничебдеш тяхIярагарли халаси саби.

Мер-мусала умала (топонимикала) цахIнабяхъ, суненира мезла декIар-
декIарти шалуби чедирцIахъуси  ва мягIлумдируси, дугьбала хазнала 
бехIбихьудли ва урунжли уббулхъули саби. Ил чебетаахъили ва гьарра 
шайчибад руркънили имканбикIахъу руркъути чиди-дигара мез цархIилти 
мезаначил цугдурцахъес ва илди-ургабси бархбас кабилзахъес, сенахIенну 
илди терминтазир жявхIелла замана дахъал мезанас кумхати, чули дахъал 
мезла суалтази гIячихъдеш имцIабирути дугьбала формаби къаршидиркули 
сари.

Мер-мусала уми дурчнила ва ца  кабизличи дуршнила хIянчила кьимат 
гIуррара ахъбирули саби хаслира гIергъити дусмазиб, дубурла декIар-
декIарти шими диркьаличи гечдарили, дубурла мер-мусала дахъалгъунти 
уми мезлизир камли дузахъни яра бекIлил хIедузахъни багьандан, илди мезла 
хазнала ца бутIа сарливан деткайхънили. Илдигъунти аги-хIяйзиб уббулхъули 
саби Сергокъалала районна мугрила шила (сабира чумал вецIал дус гьалаб 
диркьаличи гечбарибси) топонимикара.

Гьалабла (буркьа) Мугрила шила дебали давлачебси мер-мусала умала 
цахIнабяхъ лебси саби. гьаннала наслули иличила селра-декIар балули ахIен 
ва гIур хIебагьесра асубирар, сенкIун илди умачи чула сегъуналра гIягIнидеш 
агара – Сагаси Мугрир сагати уми алкIули ва дузахъули сари.

Даргала цархIилти мер-мусала уми кьяйда, Мугрила  топонимтика  каргьни 
хIясибли 3 бутIаличи бутIес вирули сай:

1) хIердарибти, масала:  Къинда къярд
2) дарибти,  масала: Гъаллакела → Гъалле+ла+киди (лит.–чеди)+ла; 

Мукьлаула → мукь+ла+у+ла; шурайкела → шурай (лит. – кIав)+ ке+ла; Шурайула 
→ Шурай+у+ла;Къябкъураллике → Къябкъуре (лит. – хив)+ар+ли+ке; 
Кьякьлула → Кьякь (муза)+ла+у+ла; Узуклула → Узук+ла+у+ла; Хункела → 
Хун+ке+ла; ГIечала → ГIеч+а+ла; Хьаранакела → Хьар+ана+ке+ла; Мирхъела 
→ Мирхъи+эла; Гегвалена→ гегва+ла+эла; 

Чебиуливан, дахъалгъунти мер-мусала умазир гьар-урла мер падежунала 
ахирти ва послелогуни къаркъакаурли кали сари.

ГIялимла  гIямзиГIялимла  гIямзи

Масала, мукьлакела, мукьлаула, гегвалела ибтигъунти уми детаурли  сари 
хас падежла ахирличи послелогуни киди «чеди», уди «уди», эла «гIела» ва 
существительноела суффикс -ла имцIадиубли. Илди топонимтазир тIамрала 
цалабикуни -или-, -ди-, -аэла- къантIкадиубли яра ца гIеркъаси тIамаличил 
(ё) шурдухъи сари:  Мукьлакела → мукь+лаяIкиди+ла; Мукьлаула →  
мукь+ла+уди+ла;  Гегвалёла → гегва+ла+эла+ла).

3)  учидяхъибти, масала: ЦIиндари → ЦIин «?»+дири (хIеръа, шиндири); 
ГIятIбулхъ → ГIятI+булхъ «гъятI+биуб»; Хъардудзанила → хъар+дудза_
ни(бяхIчибиз лативла ахир-ни)+ла; Куракьанила →кур+аркьяни+ла» рухIярке 
(ла) → ру «?»+хIяр «хIяри»+ке+ла; Низераула → Низер «?»+а+у+ла ва ц.

Учидяхъ  топонимти биалли гIурра сари аринти 2 бутIаличи дутIес 
вирули сай:  учидяхъибти  (чумал хIячилизирад цаладикибти), масала, 
ГIятIбулхъ, Хъардудзанила, куракьанила ва  цаладяхъибти (чумал девлизирад 
цаладикибти), масала:  ТIулбе рурхьан муза, ГIа�ри  бидзан къада, муръи шё 
къади, КьапIа шулла вацIа, Рабада мурала бяхI ва ц.

Мугрила мер-мусала уми ургар хIердарибти дебали камти сари, 
дахъалгъунти биалли мер-мусала тIинтIти умира – къади, бекI, чIянкI, инидз 
ва ц. – кадурхули сари.

Чули иргъахъуси мягIнала гIячихъдеш хIясибли биалли лерил уми кIел 
бутIаличи дутIес имканбикIули саби. имцIатигъунти умала мягIна аргъес 
къиянни-декIар ахIен. ХIера илдала сияхI:

ГIя’ри бидзан къади «ГIяра бизуси къада»
ИнцIехъалла къади «Северла шайчибси хъарала «къада»
Кьуллала къада «Кьуллала гIиниз лебси къада»
Хулал къади «Халаси къада»
ХъаргIала къади «Хъарала къада»
ХIяклёла къади «ХIекьултала къада»
Мусепилла къади «Ванзала пилла? къада»
Шинкьуммела къади «Шинкьбала къада»
Кьялубалла бекI «Кьялубала бекI»
Мукьлаке бекI «Мукьлакела) «Мукьла бекI»
Хабурша лес бекI) «Хабур шила лес»
Хулал цIала бекI «Халаси цIала бекI» (марлира, ил нушала хала бегIтала 

лишан бируси муза бургар)
Хулаша бекI «Халал шила бекI»
ЦIулла бекI «ЦIур – къаркъубала букIа»
ГIяяла чIянкI «ГIяяла чIянкI»
Муръи шё чIянкI «Мурити шинна  чIянкI»
Уцмела чIянкI «Уцумихъала чIянкI»
Дургбала кьаси «Дургби лерси кьаси»
КьапIа шулла вацIа «КьапIагъуна шурила вацIа»
Хъардудзанила «Хъарлабси вацIа лебси мер»
ХъячIла мякь «Хьарани лерси мер»
ХъячIла мякь «Къужбирусила мякьла»
Хулал цIала бурхIела «Халаси цIала югла шали»

ИнцIёла «Северла шали»
ГIинцла муза «ГIинцла муза»
ТIулбе рурхьан муза «ТIулби  рурхьуси муза»
Журуга хъу
Мятяйхъа хъу «Мятяйхъала хъу»
Рабада мурала бяхI «Рабада мурала бяхI»
ХIанкъала хъеб «ХIенкъала хъяб»
Да’кьбела гьуни «Дякьбала гьуни»
КIвелла  гьва ургала «КIелра гьунила ургала»
Куракьанила «Курализи аркьуси»
Кьякьлула «Кьякьла удила»
Шурайкела  «КIвавла чедила»
Шурайула «КIавла удила»
ГIятIбулхъ «ХIусбухъунси мер»
Издагакела «Издагла? Чедила»
Амма камли ахIен чула мягIни аргъес къиянбулхъути умира, масала, Синкъау 

къади, Таргъайла къади, ГабастIани къади, КенцIула къади, Узукла къади, 
Гиманике бекI, Макърила букIре; ЦIибхълакела, Гъаллакела, Буреджалликела, 
Гьала Хункела, Эла Хункелла, Гегвалёла, Низараула, Ц-индири, ГIечала, Къинда, 
Кьяцуц. Илди  тамашала умази кадерхурти Ситнкъа, таргъай, габастIа, Кен, 
Узук, Гиман, макъри, ЦIибхъ, Гъал (лугIиличи кьалли мешули ахIен) гегва, 
Низера, Буреджал, Хун, ЦIин, Къинда, ГIеча ибти чIянкI уми чинад дакIибтил 
мугрила лугъатлизи ва чули се иргъахъулил чила бала?

БусягIятла замана нушани илдачи  мугрила лугъатла къаркъакаурти ахирти 
имцIадиубли диъни чебиулра, масала:

«ГабастIани къади» (диркьа – диркьани, шинкьан – шинкьани: -ни – 
бяхIчибиз иргъахъуси  лативла ахир ишаб къаркъакаурили  саби эс вирар – 
Хъардудзани, Куракьани);

«Узуклула» → Узукла+ удила:а+ уди – цахIнадикили илдала мерличи 
гIеркъаси у (у) багьарбирули саби (гIеркъати абхьибти (долгие гласные) – 
мугрила лугъатла хасдешуназибад ца саби);

«Гиманакела» →  Гима+на+кела: Гиманала кидила (чедила – лит.) – Гимана 
→ гиманике (гъ. Падеж) → Гиманикела (-ке: Гиманике, Шурайке, РухIярке, 
Хьаранике – баркьуди сунела чедибяхI бяхIчибизни иргъахъуси ил падежла 
(супер-лативла) формант литературный мезла -чи формантличи  цугси саби, 
илала дурабад, мугрила лугъатла ке/ки, киди (чеди) послелогличилси илала 
бархбас чебаэсли саби);

«Низераула» → Низера+ла+уди → Низеррау: ла+уди – къантIбиубли, у  
тIамацун кали саби (Узуцклу, Кьякьлу, Мукьлау: гьаннала гъ.п. форма –бекIлиу 
– бекIлу (мугр.) – саб-лативла формант -у-ли баркьуди секIа уди бяхзIчибизни 
иргъахъули саби)

Мезла гIилмуртала доктор, профессор М.-С. М. Мусаевла пикри 
хIясибли, дарган мезлизир послелогла ил синтагмала 3 жура (-у, -лиу,-ла уди) 
къаршидиркули сари, сарира мез дарсдикIули гьаладяхI дашнила ганзухъунили 
диубти.

Илдазибад цаибил жура кали саби или гьанбиркур, къаркъакаурси мерла 
улизиб – масала, Низерау, амма Узуклу, Кьякьлу, Мукьлау топонимтазирти 
формантуни кIинайсла жураби диэс или гьанбиркули саби (масала, Узуклу ← 

Узуклиу ← Кьякьлу ← ГIякьлиу, Мукьлау ← мукьла уди).
Лерилрара-сера топонимти гьар-урла лативла (падежунала) формабачи  

киди (чеди), эла (гIела), уди (уди) послелогуни ва сунени сагати 
существительноеби дируси –ла  аффикс (суффикс)  имцIадиубли детарули  
сари или гьанбиркур. Илдигъунти топонимтазир тIамрала цалабикуни –иди-
, -ди-,-аэла- къантIкадиубли яра гIеркъаси абхьибсиличи дарсдиубли сари:  
Мукьлакела → Мукь+ла+киди+ла; мукьлаула ← мукь+ла+уди+ла; Гегвалёла 
← Гегва+ла+эла-ла).

Чебиуливан, мугрила ванзурбачир мурхьти къадурби,  ахъти музурби, 
букIри дахъал сари. Лер илар дебали бизити шинна гIинзурбира: Кьулла, 
БугIяр инидз, Джабуллайнидз муграйнидз, Лавгьайнидз, шурайкебил инидз, 
Булкъякълялила инидз, бархалайнидз, чяхIурбела инидз.

Саби Мугрила шира верхIел шилизибад цалабикили буибси саби бикIар. 
ХIера, илдала гъятIбиълуми ва уми гьаннара кали сари: ГIяяла чIянкI, Макърила 
букIре, УбяхIши, Кибил хабурша, Убил хабурша, ГIяяла чIянкI макърила 
бекIре, Къинда  (илди мераначир гьаларла хIябрала гIела-гьаладиклумира 
къаршидиркур). Илдала дурарад, гъаличир имцIали махьила (цабехI тухумла 
ванзурби лерти мерани) ура къаршидиркули сари, масала: ГIябдайхъа махьи, 
Чамкурхъа махьи, Джабайхъа махьи, КьябчIахъа махьи, Зазахъа махьи, 
лугIманхъа махьи, Ми гьрамхъа махьи, Къиргъхъа махьи, Кьадухъа махьи, 
ТIайгибхъа махьи, Хангугхъа махьи, Къиндахъа махьи ва ц. Илди махьурбазиб 
халатани бурни хIясибли, мугранти атхIебличибад яни садаайчи бузутири ва 
хIербирутири.

ГIячихъли ахIен саби шила улира се иргъахъулил. Амма мягIничебсили 
уббухъес асбирар, саби ши мерлабиъни хIисаблизи касни. Марлира, гьаларла 
верхIелра ши адамтас бузес гьамадти. Амма душмантазибад дебадеш барес 
хIейэсти мер-мусаличир мерладиублири. Асубирар, душмантала  чябхъинти 
имцIадиубхIели, мяхIкамдеш барес гьамадси, сунела хъарличибад гьарахъли 
алавла чебиуси, дебали катругси «ЦIиндири» бикIуси музала верхIелра 
шила мугур цахIнабикили, ши барили биэсра. Мугрила шира гьарахълавад 
хIерикIусилис тяп катругси ганзиличи мешубиркусири.

Дубура-ургарти  унруби – муиранти шилис «Муккри» или бикIули бирар. 
ХIябал диалект (муирала, ахъушала ва хIурхъила) цахIнадиркуси мерличиб 
мерлабиубси шила уличира  асубирар цархIил лугъатли асарбарили биэсра 
(масала, муирала – «мукри» – ганзухъ).

Амма ил верхIел шилизибад цалабикнилис бикьридеш дирули саби шантала 
у айхъухIели ируси «мугур» ибси улира (хIеръа, хIурухъ, цIудхъур � хIурхъанти, 
цIудхъранти, мугранти ибти умачил цугли). Ил девла хIячили биэс асубирар 
«Муг» ибси дев.

АХЪУШАН  ГIЯЛИ        

    Поэма
    (хьарахъуд)

Гьунибаэс хIядурли 
Уктемти давлачебти
Баргиб татау мякьлаб. 
Эркинти хъуми сари 
Ши делкъи, лавшдикIули. 
ЦIерхьти бяхIяни сари, 
ХIунтIен рангли ухули. 
– Мискинти хъубзурачир, 
Язихъти кулпетличир
 Се къугъни сартив ишди? –
Гъайухъун цIакьли ГIяли. 
– ХIуни балтахъусирив,
 Нурбала гIянкIа дарган?
Или цIакьли гъайикIес 
ХIу хIейишигу талхъан! –
ВецIну шурацад нукер 
Барх чебухъун буцIиван, 
КIапIуциб игит ГIяли 
Варала кIантI мирхъаван. 
Хапбарили Пялини 
Чумал шарала игьуб, 
Цализи ца бяхъили 
Чумилра къагъбиахъуб. 
Хъубзура мегьла кIатIна 
Дяхъядагиб гIелабтас. 
ШайтIунтиван бебшили, 
Бетахъиб вайнукьаби... 
Хъубзура чус даари 
Дуциб шин ва ванзурби... 
Ванзаагар мискинтас 
Ванзурби дедлугули,
Сай ваибти шимазиб 
Лугъри азадбалтули,
ХIяагар талхъунти 
ХIятхIятли руржахъули, 
Дудешла аманатлис 

ФольклорФольклор

Марли кавлулри ГIяли. 
Бухълухъван чIяпIикIули 
Дудешла хIи держибси; 
Дярхълар, цIукла бурушлар 
ГIязиз жан асахъибси, 
Ахирра сай ГIялира 
ЦIакьси милигдешлизив,
Гашала гIязаблизив 
ВебкIахъес кьасбарибси 
УвяхIси ГIяббасличиб 
Гьими ихъисра или,
Къарабагъла къакъличи 
Къабулданван тIяхIухъун,
Гьунби агрумазибад 
Къарабагъ дягIван арцур,
Урчила кьяшмаубад 
Бабза дирихь абизур.
ГIяли лявкьнила хабар 
Арцур, шилизи бакIиб,
ГIяббасли нукер-вазир 
Хъярхъли ярагълабариб.
Шила хьариб дугIярти 
Ше гIиниз вихбикIулри,
ГIиниз-алав нукерти 
ГIяли кавшес хIерлири.
Дирихьла кIана кьяйда 
Дурабикиб Къарабагъ, –
Гуръили ца тупангван 
Шянкьдухъун лерил ярагъ.
Игьуб нукер-вазирта,
Игьадагуб ГIялини.
Къарабагъ сиркабикIар 
Чарчарла хIула кьяйда,
Сунела ГIяли хIелта 
Гьалав душма хIубегъла.
ХIярхIя агиб мерличи 

ХIяна кьар къуждирули,
ЦIакь мажарла хIярхIяли 
ХIяб-хIябли гериули,
ГIяббас хIулба умцули,
Ургъулри пергер ГIяли.
ХIяйванта хъусдарибти 
ХIентIа-алав бугIмиван,
ГIиниз-алав датурли 
Лайдибти жаназуни,
Гьаббухъун талхъан-нукер 
Тирхьдухъунти гIежниван.
ГIяббасли ши бархьбатур,
Вархьли Азайни вякьун.
Халаси децI бурули,
Шамхайчи  ухIнаухъун...

Шилизивад вебшнилис 
Ведиб ил Шамхай хIяблис.
Сунези викхIейкили
ЦIакьли децIагиб ГIялис. 
Дудешла хIяблис алав 
ЦIуб къаркъала лац бариб. 
Шилизир аги-кьяйда 
БусагIятал дарсдариб: 
Талхъунтала маза-мулк 
ДутIиб мискин-пакьиртас, 
Лебил шантас дигуси 
Юзбаши катур шилис. 
Мискинти узби бариб, 
Талхъунти душман бариб; 
Далуйти-хабуртазив 
ГIяли шимази ваиб.

 5

Гьар мерлабад талхъунти 
Шамхайчи башар гIярзли; 
ГIяли кавшес гIямулти
 Гьаладирхьули вайти. 
Шамхай ца бархIи сунна 
Мажлис чукуркабариб, –
Гьари, бурая, гьанна 
Пялис се бирехIел, – иб. 
Итичил дакIу-гьаргси 
Дергъли хайри хIебиру: 
Халкьла уркIбази цIакьли 
АтIи сай ил дигайван,
Ил-алав шайчи аркьян 
Гьарилра мискин инсан.
Нуни балас бареси, – 
Гъайухъун ЧIянкIа талхъан, –
ГIялила тебси саби 
Къарабагъ – хъярхъси урчи, 
Илис ил цугси саби 
АхIерси дурхIяличил. 
Нагагьла, дурхъал Шамхал, 

Вархьаадли ца адам 
Ит дарган дурхIяличи, 
Тиладира барили 
ХIябал бархIилис урчи 
Арбукахъес архIяли, 
ЧархIейру хIела адам – 
Дарган намус барили,
Урхьу, урчи бедили.
Урчи чархIебарили
ТIашаадли илала,
Сунела уркIи бялчан, 
Виркур шишимъулази, 
Виркур азир изайзи; 
Уктемдеш пяхIли дулъан, 
ЗагIипдеш дагьардулхъан, 
ГьатIи сай талхъунтачил 
Я дергъли дурахIелхъан. 
Пикри ЧIянкIа талхъанна 
Лебтани кьабулбариб. 
ГIергъила бархIи Шамхай 
ГIяличи нукер вархьиб...

6.
– Хьунул, дила духуси, 
Бурагу хIуни набзи, 
Бедишав нуни урчи 
Их Шамха нукерлизи, 
Тиладибирулигу 

Шамхай Къарабагъ дила, 
АрхIяли арбукара 
Ца кIел-хIябал бархIилис. 
– Вари, малугад, ГIяли, 
Увулхъанну ламартли 

Усал азайлан Шамхал. 
Урчи гIягIнили дирул 
Авара ахIен ишди,
ХIела Къарабагъ битIес 
Макру cap далдуцибти. 
Яра икI Шамха дубриб 
Сунна дахъал илхъназиб 
АгарликIун хIебиэс 
Урчи Шамхайс мурдайэс, 
Шахлини вигабну сай. 
– Юх, Ипари, ну Шамхай 
ЧевахIли халарили, 
ТиладибарибхIели,
Газали барибси тяй,
Ца иткьяйда гъарали 

КебхIейсули виалли,
Сен хIелугусив урчи? 
Бедиша хIябра жявли... 
Дикиб бархIи кIел-хIябал, 
Дикиб rlyppa хIябцIали, 
Амма ГIялила урчи
 ХIебакIиб сунна хъули.
Ил анцIбукьли ГIяличи 
ХIебариб асар бекIлил,
Сунна бузахъул хIянчи 
Бузахъи ца тяхIярли. 
Вайухъунси талхъан-хан 
ТанбихI агарли хIелти.
Сай хIерирул шилизиб 
ЦIумхIебикIи мискинти.

7
ГIярчумаг биънабтази  
ТIамадариб Шамхалли, 
Аргъахъиб мажлислизи, 
БакIахъара Азайни. 
ГIергъила бархIи лебил 
ХIеркIван кабухъи бакIиб, 
ГIялис се барес гIяхIсил 
Макру-гIямал вяшдариб. 
Ца-декIар кабизурси 
ХIякьули пикриличи,
ГъайбикIи гIяхIли бахъхIи – 
Яргабаиб ЧIянкIачи: 
– ЧевяхIси Шамхал, мажлис, 
ЛехIдизирая набчи,
Ца бархьси пикриличи: 
Нагагь ца сяхIбатличи 
ХIуни тIалабварадли, 
Вархьли лявкьян сай хIечи –
Баласра гьалахили.
БелкIен ит Сардарличи 
Кагъар хIекьли чIумаси:
«Чи вакIаллира хIечи, 

Иш  кагъар кабухили, 
Мугьлатагарли, хъярхъли 
Хъяблавяхъяя!»  или. 
Дугьаизи, ЧевяхIси, 
Бемжурси сяхIбатличив:  
– Гьари ца, гIяхIти гъубзни, 
ЛехIдизирая набчи:
Иш кагъар арбухили, 
Арукьес Сардарличи 
Чиди игит вирара?
Ну аркьяс! – или сяртли
ГIяли гьала дуралхъан –
Валуси сай нушани. 
Сардарличи кьанниван 
Ветаэс хIела ГIяли;
Итди цIяб вацIурбала 
Къачагъгу гьарил кьада! 
Ветаалли нагагьла,
Суд чебиу Сардарла.
ЧIянкIа талхъа ил пикри 
Лебта гIяхIли чебаиб,
Мурхьси гIякьлулис Шамхай 
ЧIянкIас ца мургьи бедиб.

(Хьарахъуд бирар)
                     
                                                                    Бучибси Жалалудин АЙГУМОВ






